
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СТЕНДАЛИЙН «УЛААНЫХАН БА ХАРЫНХАН» ГЭДЭГ РОМАНЫ ТУХАЙ

	Францын бичгийн их хүн Стендаль «Улааныхан ба харынхан» гэдэг романаа XIX зууны хориод оны эцэст бичжээ. Гагцхүү долоодугаар сарын хувьсгалын дараа 1830 оны арван нэгдүгээр сард энэ роман хэвлэгджээ.

	Стендаль тэр үеийн давшилтат хүчийг улааныхан, харгис хүчийг харынхан гэж нэрлэжээ.

	Харгис харанхуй хар хүч нь тэр үед задран мөхөж байгаа тайж язгууртан, түүнийг хайр найргүй түлхэн сөнөөж, шинээр оронд нь төрж байгаа хөрөнгөтөн байжээ. Энэ хоёр харгис хүчинд долдойдон тогтнож, аливаа сайн бүхнийг хойш татан мөхөөж байсан гурав дахь харгис хүч нь шашин байжээ.

	Эдгээр харгис хүчнүүдийн эсрэг тэмцэгч нь ядуу доод харц ардууд байлаа. Харгис хүч ба харц ядуу ардын хооронд явагдаж байгаа тэмцлийг «Улааныхан ба харынхан» гэдэг романд тод, уран чадварлагаар дүрсэлжээ.

	Францын хөрөнгөт нийгмийн дотор болж байгаа ангийн тэмцлийг Стендаль баатруудын тодорхой дүрээр харуулсан байна.

	Гагцхүү мөнгө хөрөнгийн хойноос шунадаг байсан модчин Жюльен Сорель төрсөн хүүгээсээ хамаг юмаа харамлахдаа аль нэг хүнд хөлсөөр өгч далд оруулах гэж арга ядан байлаа.

	Гэтэл жижиг Веррьер хотын дарга ноён дө Реналь модчины хүү Жюльен Сорелийг, ухаан сэргэлэн, латин хэл мэддэгийг ашиглан үр хүүхдэдээ ном заалгахаар хөлслөн зарцалжээ.

	Жюльен Сорель нас залуу, оюун саруул, францын их хувьсгалчдын баатарлаг тэмцлийн замаар орохыг хүсэвч ялзарч байгаа орчин тойрондоо арга буюу автагдан, сэргэлэн ухаан, хүч чадлаа нэг юманд тууштай зориулж чадахгүй шаналан байгааг романд нүдээрээ харж, чихээрээ сонсох мэт тод гаргасан байна.

	Залуу Жюльен Сорель өөрийн зориг эрмэлзэл, цөхөршгүй мөрөөдөл, үзэсгэлэн төгөлдрөөр ноён дө Реналийн эхнэрийн дур сэтгэлийг уяруулан татна. Зүүний үзүүр орох зайгүйгээр хоёр сэтгэл дурлалцах боловч ангийн үзэл санаа харилцан нийлээгүй учир зүрхний ханашгүй хайр аяндаа гандаж аргагүй мөхөж байгаа нь гардаг.

	Жюльен Сорель хүүгийн явсан газар болгон, хот хөдөөд ялгаагүй хоосон хуурамч, ховдог шунахай, хөрөнгө мөнгөний хойноос хөөцөлдөж засгийн эрх, албан тушаалд шунагчдаар дүүрэн. Гагцхүү мөнгө хөрөнгөөр хүний чанарыг дүгнэж, аль чинээлэг болгоны өмнө алга хавсран мөргөж, аав ээжээс заяасан ариун сайхан биеэ гутааж байгаа нь харахад нүд далдирам, бодоход бөөлжис хутгам.

	Үнэнч шударгаар зүтгэгч хүнд алхах гишгэх зам аль ч газар үгүй болохоор Жюльен Сорельд үхэхээс ондоо зам байсангүй.

	Сорель залуу хэдийгээр шударга бус нийгмийн эргүүлэгт орж хайран насаа баравч түүний хүсэл мөрөөдлийг ард түмэн хадгалан тохиолдох нэгэн цагт сэргээн үргэлжлүүлэх тавилантайг романы бүх үйл явдал харуулна.

	Жюльен Сорель эцэстээ алах ял заагдана. Яагаад алагдах болов оо гэвэл харгис хүчнүүд хуралдан хамаг сайхан бүхнийг сөнөөх чадалтай байгаагаас болжээ.

	Хэрэв хувьсгал ялж улааныхны хүч давуутай байсан бол Жюльен Сорель мэтийн давшилт хүмүүс мөхөх биш харин мандах ёстой байжээ гэдгийг романд харуулна.

	Үүгээрээ Стендалийн «Улааныхан ба харынхан» гэдэг роман Францын шүүмжлэлт реализмын анхны том зохиолд тооцогддог юм.

	 

	Орчуулагч Ж. Намсрай 


НЭГДҮГЭЭР БОТЬ

	
I : ЖИЖИГ ХОТ

	Олон мянган хүнийг цуглуулах сайхан хэрэг боловч 

	Уйтгарт торонд тэднийг чихвэл олигтой юм олж сонсохгүй.

	Хобос1

	 

	Веррьер гэгч жижиг хот франш-Конте нутгийн хамгийн үзэсгэлэнт газрын нэг ээ. Жалга хонхор бүрээс нь өндөр сүрлэг туулайн бөөр мод багшран цухуйсан толгодын бэлийг даган улаан тоосгон шовх оройтой цагаан байшингууд ярайна. Хотын хэрмийн ёроолоор Дү гол жирэлзэн урсана. Хэрмийг дээр үед Испаничууд барьсан гэлцэнэ. Одоо харахад тэдний босгосон хэрмээс зөвхөн хэмхэрхий балгас төдий зүйл үлджээ.

	Веррьерийг хойд талаас нь Юр уулын нэг Верр гэдэг салбар нөмөрлөжээ. Аравдугаар сарын анхны цас ормогц хоёр салаат оргил нь байнга цайрч үзэгдэнэ. Оргилоос буусан ус уруудан урсаж Дү голд цутгахын өмнө Веррьер хотыг огтлон модны сэнст хөрөөнүүдийг ажиллуулна. Энэ энгийн үйлдвэр хөдөөгийн тариачидтай адил шинжтэй хотынхны ихэнхийг хөрөнгөжүүлжээ. Гэсэн ч Веррьерийнхэн зөвхөн үүгээр хөл дээрээ боссон гэж бас ойлгож болохгүй. Эндхийнхний млюс гэдэг гар нэхмэлийн үйлдвэр нийт олны баяжих ганц эх булаг болсон ажээ. Нэхмэлийн үйлдвэрийн ачаар Веррьер хотын айлууд Наполеон хаан унасны дараа байшингуудаа будуулж өнгө үзэмжтэй болгожээ.

	Хөндлөнгийн хүн хотын зах руу орохтой хамт хоёр чих сэтлэх шахсан хар хур чимээ гарч зог тусна. Хорин алх зэрэг бууж хавийн газрыг донсолгож байна. Лавлан харвал уулаас буусан усны хүчээр эргэх хүрд дугуй тэр хорин алхыг хөдөлгөж байна. Алх бүрийн хүчит цохилт өдөртөө үй олон хадаас давтан хэвшүүлж бэлтгэдэг нь лавтай. Нүд булаасан урган цэцэглэж байгаа охид өргөгдөн буух алхны дор өчүүхэн хэсэг төмөр тавихад дорхноо хадаас болно. Харахад бүдүүлэг энэ ажил, францыг Хельвецээс хязгаарлан буй энэ уулархаг газарт ирсэн жуулчин бүрийн анхаарлыг татдаг байна. Гол гудамжаар явах жуулчин арга буюу сонирхож: «Хадаасны энэ үйлдвэр чухам хэнийх вэ?» гэж асуувал хавь ойрынхон нэг дуугаар «Хотын дарга ноёны өмч өө!» гэж хариулдаг.

	Явуул хүн, Дү голын эргээс аваад өндөрлөг толгодын орой тултал үргэлжилсэн гол гудамжинд зогсоод, хавь ойроо харж ажвал өндөр нуруутай, завгүй, хичээнгүй байрын нэг хүнийг заавал олж үзнэ.

	Тэр өндөр нуруутай хүнийг харсан болгон малгай авч тэргүүнээ бөхийлгөдөг. Орог буурал үстэй тэр хүний бүх хувцас нь бор саарал, одон тэмдгүүд энгэр дээр нь гялалзана. Магнай өндөртэй бүргэд хамартай энэ хүний царай төлөв. Хальт харахад тэр хүнд хязгаар зайдуу хотын даргын намба ил боловч дөчин найм буюу тавь орчим настны шинжтэй учир нүдэнд дулаан. Хэрэв гаднаас ирсэн парис жуулчин цааш лавлан харвал тэр дарга биеэ тоож хөндий цээж гаргадаг уйтан дотортой хүн болох нь илэрч, эвгүй бодол төрүүлдэг ажээ. Хүнээс авах өрөө яг цагт нь хэрүүл ам таталж байж авдаг мөртөө хүнээс авснаа эргүүлж өгөхийг ер мэддэггүйгээр түүний авьяас чадвар хязгаарлагддаг нь аяндаа ил харагдана.

	Веррьер хотын дарга ноён дө Реналь ийм л хүн дээ. Реналь ханхалзсаар хотын захиргааны конторт орж жуулчин хүний нүдэнд харагдахаа байх жишээтэй. Жуулчин зуугаад алхам цааш явбал нэлээд үзэмжтэй байшин дайралдана. Байшинг тойрсон ширмэн хашлаганы цаагуур харц булаасан сайхан цэцэрлэг шуугина. Цаана нь алсад бүр гон толгод зэрэглээ татан сүүмэлзэх нь хавьтсан бүхний харц булаах гэсэн шинжтэй. Байгалийн энэ үзэсгэлэнгээс болж мөнгө зоосны шуналтны дунд орсноо агшин зуур мартах нь явуул хүнд тохиолддог байжээ.

	Тэр байшин ноён дө Реналийн хөрөнгө мөн гэлцэнэ. Ноён дө Реналь хадаасны үйлдвэрээс оруулсан орлогоор энэ засмал чулуун сайхан байшин бариулаад эцсийн төхөөрөмж тохижуулалт хийж байгаа нь тэр ажээ. Реналийн эцэг өвгөд испани гаралтай хүмүүс. XIV Лүн энэ нутгийг байлдан эзлэхээс өмнө дээр үед тэд энэ нутагт ирж суурьшсан юм гэж дам ярилцана.

	Реналь 1815 онд аз дайрахад хөрөнгөжиж хотын дарга болсноо хүнд мэдэгдэхээс хулчийдаг байжээ. Төмрийн үйлдвэрийн ачаар Дү гол хүртэл хэдэн давхар хана хэрэм барьж үзэсгэлэнт цэцэрлэгээр хүрээлүүлсэн нь ноён дө Реналийн авьяас билиг чухам юунд чиглэдгийг харуулжээ.

	Лейпциг, Франкфурт, Нюренберг мэтийн германы үйлдвэрийн хотуудыг тойрсон гайхамшигт сайхан цэцэрлэгүүд шиг тийм цэцэрлэгүүд францад байхгүй. Байшин цэцэрлэгээ олон давхар чулуун ханаар хүрээлүүлж чадсан хүн Франш-Контет их үнэлэгддэг хавь ойртоо нэр хүндтэй явах эрх олж авдаг аа. Ноён дө Реналийн цэцэрлэг давхар давхар ханатай болохоор хавь ойрын хүмүүс түүнийг хүндэлж ноогдсон газраа даргын мэдэлд өгдөг. Дарга ч гэсэн түүнийг алтаар авдаг байв. Жишээ нь Веррьерийн захад ороход анхаарал татдаг Дү голын эрэг дээр байгаа модны үйлдвэр урьд нь ноён дө Реналийн одоогийн босгож байгаа дөрөв дэх хэрмийн байранд байдаг байлаа. Тэр үйлдвэрийн ханаас дээвэр хүртэл нь хадсан том пайз дээр «Сорель» гэдэг нэр бичсэн нь тод харагддаг.

	Ноён дарга хэдийгээр дээгүүр зантай боловч хэтийг бодохдоо зан даруу болж гөжүүн муйхар өвгөн Сорелийг алсуур ятгаж алгуурхнаар гартаа оруулж чаджээ. Алтан зоос хэдийг алган дээр нь дарга гарган тавихад арга ч үгүй өвгөн Сорель ааш зөөлөрч модныхоо үйлдвэрийг өөр газар нүүлгэхээр ам алджээ. Модны үйлдвэрийн хөрөөний сэнс ажиллуулдаг байсан горхины усыг бас өөр газраар урсгах аргыг ноён дарга хайх боллоо. Энэ ажлыг нэг тийш болгохын тулд дө Реналь тусгайлан Парис хот орж дээгүүр албаны танил хүмүүсээ аргадаж байж тэр горхины усыг өөр газраар урсгуулах зөвшөөрөл олжээ. Тэгээд 1821 оны сонгуулийн дараа тэр усыг өөр газраар урсгаж, байсан газрыг нь аминдаа ашигласан байна.

	Сорельд авсан газрынхаа оронд Дү голын эрэг дагуу таван зуугаад метрийн орчимд нэлээд их хэмжээний газар өгчээ. Сорельд өгсөн тэр газар модны үйлдвэр хөгжүүлэхэд их тохиромжтой байсан авч өвгөн Сорель ноён даргыг дуран дээр нь хясан боож ашиг хожоо харах болжээ. Ноён даргыг элдвээр аргацаан хоргоож байгаад адаг сүүлд нь зургаан мянган франк нэмүүлэн авчээ. Ийм замаар Сорель өвгөн баяжсан ажээ.

	Ноён дарга өвгөн Сорель хоёрын энэ арилжаанд нутгийн хүмүүс төдий л дуртай биш байв. Үүнээс дөрвөн жилийн өмнө дө Реналийн даргархуу сэтгэл их хангалуунаар нэг ням гарагт сүмээс буцаж явтал өвгөн Сорель гурван хүүхдээ дагуулан доогтой янзаар инээмсэглэн айсуй үзэгджээ. Ноён дө Реналийн дотор гэнэт аягүй болов. Тэр цагаас хойш дө Реналь өвгөн Сорельд юунд тэгж хожууллаа даа гэж харамсах боллоо. Өвгөн Сорель даргыг хожсондоо, сайн наймаа хийсэндээ тэгж баясан ихэрхэж явсан ажээ.

	Веррьергийнхэнд нэр хүндтэй болох хүн Италиас Юри хавцлыг дамжин Парис орохоор яваа ажилчдыг замаас нь ашиглаж олон давхар өндөр хана бариулах нь чухал аа. Юмны ийм эгзгийг тохиолдуулж, хувийнхаа ашиг сонирхлыг нэмэгдүүлж чаддаг, олны анхаарал татдаг хүнийг Франш-Конте нутгийнхан хүндэтгэн шагшрах дуртай.

	Энэ нутгийнхны ийм өөдгүй өчүүхэн зан авир, хэв заншил Парис гэдэг агуу их бүгд найрамдах улсад амьдарч дассан хүн оршин суухад бэрх ээ. Францын жижиг хотуудын улс амьтны давчуу зан заншил Америкийн Нэгдсэн Улсын хүн ардын зан байдалтай адилхан нь бас аягүй.

	
II : ХОТЫН ДАРГА

	Олигтой явах гэдэг хэрэггүй зүйл гэж ноён та бод оо юу? 

	Хүүхдэд дуртай эрчүүдийн хүндэтгэл, баян хүний атаархал, ухаантны заналыг олигтой явахад төрүүлдэг биш үү?

	Барнав2

	 

	Ноён дө Реналь хотын захирагч, нэрэлхүү эр. Толгодын бэлд Дү гол дээр нэлээд өндөрт хотын цэцэрлэгийн дагуу гүжир тулгуур хана барих хэрэгтэй гэж бодов. Эндхийн газар их тохиромжтой. Эндээс францын үзэмж сайхан нутаг үзэгдэнэ. Хавар болгон борооны ус цэцэрлэгт орж зам харгуй шавар шавхай болно. Тэгэхэд тэр цэцэрлэг дотуур зугаа цэнгэл хийх боломж алдагдана. Энэ нь ер эвгүй юм гэлцэнэ. Ноён дө Реналь энэ байдлыг ашиглаад өмч хөрөнгөө мөнхийн бэхлэлтэд хийж авахаар сэтгэн өндрөөрөө жар гаруй, уртаараа хэдэн зуу гаруй бат хана барихаар шийджээ.

	Дотоод Яамны сайд Веррьерийн тийм цэцэрлэгт их дургүй болсон учир ноён дө Реналь дээрх хананы зөвхөн хашлага бариулах хэргээр Парис гурав дахин оржээ. Энэ мэтээр их явдал болж босгосон хашлага одоо ч гэсэн холоос метр гаруй өндөр юм шиг тод харагдах санж. Шинэ хуучин сайдуудад гайхуулах гэсэн юм шиг одоо тэр хашлагыг гантиг чулуугаар өнгөлснийг яана.

	Саяхан Парист зугаалж явснаа дурсан санаж, бор өнгөт том чулуун хашлагыг элгээрээ налан зогсоход би Дү голын хөндийг ханаж ядан хардаг сан. Тэртээ зүүн энгэрт тав зургаан тахир гуунууд судалтан горхи жирэлзэн гялтганах нь нүдэнд тод. Горхинууд энд тэнд гуу даган хөөсрөн гүвгэнэсээр Дү голд цутгаж харагдана. Эндхийн нар халуун. Нар яг орой дээрээс шарахад нуугдах сүүдэртэй модтой. Хөрс зөөлөнд мод сайн ургаж багсгараар мөчирлөнө. Мод тарьсан газрын шороог ноён дарга жич зөөлгөн тэр урт хананы дагуу асгажээ. Орон нутгийн зөвлөл хорьсоор байтал ноён дарга тэр цэцэрлэгийг хоёр метр шахуу өргөтгөжээ. Үүнийг нь зөв гэж магтдаг (бид хоёр баримтлах шугамаар харилцан адилгүй, тэрээр хаант ёсонд хэт шүтдэг, би дундыг баримтлагч үзэлтэй боловч түүнийг би муу хүн биш гэж ярьдаг) Ноён дарга, Веррьерийн байрын ивээлт захирал ноён Валено нарын хэлдгээр энэ хашлага Лэт байдаг Сен-Жермен хашлагаас муу биш түүнээс доордох зүйлгүй.

	«Үнэнч» гэдэг цэцэрлэгийн хувьд би сэтгэл хангалуун биш ээ. Энэ цэцэрлэгийн нэрийг арван тав буюу хорин гантиг чулуун самбар дээр сийлэн хийснийг хэн ч мэднэ. Эдгээр нэрийг хичээнгүйлэн хийсэндээ ноён дө Реналь бас нэг одонгоор шагнагдсан гэдэг. Дээд даргын тушаалаар эндхийн мод ургамлыг хайр гамгүй сүйтгэн хяргадаг нь надад эвгүй санагддаг. Эндхийн мод ургамлыг гамтай арчилж ургуулаад байвал өнгө үзэмж, нэр төрлийнхөө хувьд Английн цэцэрлэгийн ургамлаас ер дутахгүй баймаар. Гэтэл ноён даргын тушаал байна газар яах ч аргагүй. Нийтийн модыг жилдээ хоёр удаа могжойтол нь тайрч хөөрхий болгоно. Дайвартайхан ярихад нутгийн дундыг баримтлагчид хоорондоо, ноён Маслон тайрсан модны жимсийг өөртөө ашиглаж болно гэдэг журам тогтоосноос хойш хотын цэцэрлэгчийн гар хуруу улам ч аюултай хорлонтой болсон гэлцэнэ.

	Энэ залуу ламыг Безансоноос томилон явуулж Шелон хийд ба нутгийн нэлээд хэдэн жасааны байдлыг хянан тохинуулж байх үүрэг ноогдуулжээ. Италийн дайны цэргийн хорооны мэс засалч энэ хүн жаковин, бонапартынхны талыг баримтлагч яваад Веррьерт ирж суурьшсан юм гэж хотын дарга хэлнэ. Хайран мод ургамлыг гамгүй хяргаж байгааг тэр үзээд хотын даргад дургүйцэл илэрхийлсэнд, хорооны эмч, хүндэт легионы одонт тэр хүнийг юман төдийд ч бодсон шинжгүйгээр ноён дө Реналь ихэмсэг дуугаар:

	— Сүүдэр хэрэгтэй. Сүүдрийг нь ашиглах гэж би мод тайруулдаг. Самбар шиг орлого оруулахгүй юм бол модоор юугаа хийнэ. Орлого заавал ч үгүй хэрэгтэй гэв. 

	Орлого оруулах юм хэрэгтэй гэж Веррьерийнхэн бодно. Эндхийн хүн амын дөрөвний гурван хувь нь ашиг орлогын хойноос унаж байдаг. Тэдэнд баяжихаас ондоо мөрөөдөлгүй.

	Гаднаас харахад маш үзэмжтэй юм шиг энэ хот гагцхан олз орлогын төлөө зүтгэнэ. Эргэн тойрондоо гүн ногоон сэрүүн тэнүүн гуу жалгатай энэ хотод ирсэн явуул хүн эндхийн хүн ардууд гоёл цэнгэлд их дуртай байх аа гэж бодмоор. Учир нь хүн бүр өөрийн нутгийн гоё сайхныг чих дөжиртөл магтана. Явуул хүний анхаарал ихэд татагч ийм нутгийг магтах нь аргагүй хэрэг. Тэгээд явуул хүн зочид буудлын эздэд орлого оруулна. Тэр орлого яваандаа хотуудын гаалийн хууль ёсоор хотын орлого нэмэгдүүлнэ.

	Намрын нэг сайхан өдөр ноён дө Реналь эхнэртэйгээ сугавчилдан Үнэнч цэцэрлэг дунд зугаалж явлаа. Нөхрийнхөө ихэмсэг яриаг сонсон яваа эхнэр нь гурван эрэгтэй хүүгээ нүд алдалгүй ажин ширтэж байв. Арван нэг орчим настай ах хүү хашлага дээр гарах гэсэн шинжтэй гүйн одоход Адольф гэж эхийн нь дуу гарсанд хүү цааш явахаа байлаа. дө Реналь авгай гучаад настай бололтой, гэвч үзэмж төгөлдөр хэвээр.

	— Парисын ганган тэр хархүүд харамсах цаг ирнэ байх гэж дө Реналь гуай хорссон маягтай хэлэхэд цонхигор хацар нь улам цайж, би ордны хавьд нэг танилтай болох учрал тохиолдоно байх... гэв. 

	Уншигч та нар намайг хөдөөгийн байдлын тухай хоёр зуугаад хуудсанд нуршаад салдаггүй гайтай амьтан шиг байна гэж бүү бодоорой. Би чинь нэг нуршихаараа салдаггүй амьтан биш юм шүү. 

	Хотын даргын үзэн яддаг тэр парис ганган эр нэр Аппер, хоёр хоногийн өмнө хотын шоронд нэвтрэн орсноор барахгүй, Веррьерийн буудал байр хийгээд хотын дарга болон орон сууцны эздийн бүрэн мэдэлд байгаа эмнэлгийн газраар ороод гарсан ажээ. 

	— Та ядуучуудын хөрөнгийг хамгийн хямгатай зарцуулж байгаагаас цааш Парисаас ирсэн тэр эрхэм танд муу юм хийж чадахгүй гэж дө Реналь авгай хариулав. 

	— Тэр чинь яах аргагүй бидний ул шагайхаар ирсэн хүн, худал үнэн юм сонин хэвлэлд эрээчиж гаргах гэж байгаа юм. 

	— Сонин хэвлэл огт уншдаггүй танд санаа зовох юм юу байх вэ

	— Жакобинчуудын бичсэн өгүүллэгүүд энэ тэр гэх зэргээр байнга яриа гарах юм. Дандаа нэг юм сонсогдоод байхлаар ажил ч олигтой хийж болохгүй юм. Би яасан ч хувиа алдахгүйг л хичээнэ. 

	
III : ЯДУУЧУУДЫН ХӨРӨНГӨ

	Гэм хоргүй лам хөдөө тосгонд хүндтэй.

	Флори3

	 

	Веррьерийн даа лам нас ная хүрсэн боловч эндхийн уулын тунгалаг ус агаарын ачаар бие махбод, ухаан санаа төмөр мэт хатуу, толь мэт саруулхан, дуртай цагтаа шорон, эмнэлэг, ядуучуудын байр сууц аль бүхнээр орох эрхтэй. Парисаас даа ламд шийтгэн олгосон бичиг өвөрлөсөн ноён Аппер энэ сонин жижиг хотод өглөөний яг зургаан цагт ирэх хүсэлтэй байжээ. Санаснаараа ирмэгц даа ламын гэрт яаран оржээ. 

	Нийт тойргийн хамгийн баян газрын эзэн, францын төрийн сайд түшмэл ноён дө Ля Молиас бичсэн захидлыг даа лам Шелан уншиж суутлаа бодолд оров. 

	Нас өндөр намайг нутгийн ардууд хүндэтгэдэг хайрладаг болохоор тэд арай дийлэхгүй байх аа! гэж дотроо бодсоноо парисын гийчний зүг эргэж дээш харах нь нас өвгөрсөн авч ашигтай хэрэг үйлдэхээс буцах нь юу билээ гэсэн төлөвтэй,

	— Эрхэм ээ хоёул явъя. Шоронгийн манаач, ялангуяа ядуучуудын нийтийн байрны харгалзагчийн хажууд та үзэж харах юмныхаа талаар юу ч битгий хэлээрэй, танаас гуйя. 

	Зоригтой хүнтэй учирснаа ойлгосон ноён Аппер өргөмжлөгдсөн ламын хамтаар шорон, больниц, ядуучуудын байр сууцаар орж нэлээд олон янзын асуулт тавиад элдвийн хариулт сонссон боловч амаа аль болохоор жимийж өнгөрөөв. 

	Үзэж харах ажил нэлээд олон цаг үргэлжилсний дараа лам ноён Апперыг зоогт урьсанд Аппер ламаас болгоомжлохдоо олон тооны захидал бичих ажилтай гэдэг нэрийдлээр шалтаг олов. Гурван цаг шахам ядуу гуйлгачдын байрыг үзэж дуусаад шоронд буцаж ирэв. Хоёр метр өндөр нуруутай, муруй хөлтэй манаач тэр хоёрыг үүдэн дээр угтан уулзаад угийн муухай царай нь улам аймаар хувьсаж:

	— Эрхэм тантай хамт яваа ноёнтон нөгөө Аппер гуай мөн үү? гэж даа ламаас асуухад лам хариуд нь:

	— Мөн. Юу гээ вэ? гэв. 

	— Өчигдөр хошууны захирагч нэг цагдааг явуулсан нь шөнөжин давхиж ирээд ноён Апперыг яасан ч шоронгийн дотор оруулж болохгүй гэж хатуу тушаасан. 

	— Нуару гуай та сонс, Надтай цуг ирсэн энэ хүн ноён Аппер гэдэг мөн. Би дуртай цагтаа дуртай хүнээ дагуулаад шоронд орох эрхтэйг манаач та мэднэ шүү дээ гэж лам хэлэв. 

	— Тийм нь ч тийм л дээ гэж манаач бүлх залгисан адил тэвдэн бүдэг дуугаар толгой бөхийлгөн хэлэхдээ. 

	— Би эхнэр хүүхэдтэйг лам гуай та мэднэ шүү дээ. Хэрэв дарга нар мэдвэл намайг ажлаас хөөнө. Ажилгүй болбол би яаж амьдрах билээ. Би энэ ажил хийж байгаагийн ачаар аж төрж суугаа хүн гэж хариулав. 

	— Би бас орлогоо алдвал хэцүүднэ шүү гэж лам сандарсан хоолойгоор хэлсэнд манаач огцомхноор, 

	— Та юундаа алзах вэ! Та найман зуун ливрийн түрээстэй, хувийн өмчийн газартайг хүн болгон мэднэ гэв. 

	Иймэрхүү үнэн худал нь мэдэгдэхээ байсан элдэв долоон яриа эндхийн жижиг Веррьер хотынхны бараг амны уншлага болсон ажээ. Мөн энэ талаар ноён дө Реналь эхнэртэйгээ хүүрнэж явжээ. Реналь ядуучуудын байрны захирал Валеногийн хамтаар гомдол илэрхийлэхээр өглөөгүүр даа ламынд очсон байжээ. Шеланыг өмөөрөх хүн бараг үгүй, энэ яриа эцэстээ юунд хүргэж болохыг тэр ухаарчээ. 

	Наян настайдаа эндэх нутаг дахь эзэмшлээс ухрахад хүрэх гурав дахь удаагийн лам нь би болох нь шиг вэ дээ. Би энд ирсээр тавин зургаан жил боллоо. Намайг анх ирэхэд энд өчүүхэн жижиг тосгон байсан. Би эндхийн бараг бүх хүмүүсийг айл гэр болгосон. Би өдөр болгон залуу охид хөвгүүдийг өвгөд дээдсийн адилаар гэрлүүлж суудаг. Веррьер бол миний гэр бүл байгаа юм. Би эндээс явна гэж айхдаа амьтан хүн гомдоох муу хэрэг хийхгүй. Би тэр явуулын хүнийг үзээд дотроо: «Энэ парис хүн магад дундыг баримтлагч байх. Иймэрхүү хүмүүс одоо их олон болжээ. Саяны ирсэн хүн манай ядуучууд буюу хоригдлуудад ямар муу юм хийх бил ээ?» гэж бодсон. 

	Ноён дө Реналь, ялангуяа ядуучуудын байрны захирал ноён Валеногийн өдсөн үг сэтгэл улам гомдоох ажээ. Тэгээд өвгөн лам чичирсэн дуугаар:

	— За яах вэ ноёд миний хөрөнгийг булааж авав. Тэгсэн ч би эндээс явахгүй. Дөчин найман жилийн өмнө би өчүүхэн хэсэг газар өвлөж аваад 800 ливрийн орлого олдгийг хүн болгон мэднэ. Энэ орлогоор би амь зуугаад байж чадна. Ноёд минь би чинь албан тушаалаа ашиглаж баяждаг хүн биш. Иймээс намайг зайлуулна гэхэд би айхгүй байна гэв. 

	Ноён дө Реналь эхнэртэйгээ их эвтэй амьдардаг байлаа. Тэгээд эхнэр нь аятайхнаар: «Парисаас ирсэн ноён манай хоригдлуудад ямар муу юм хийх бол оо?» гэсэн асуултад хариулт өгч ядахдаа уурлах гэтэл эхнэр нь гэнэт хашхирав. Харсан чинь хоёр дахь хүү нь метр хагас өндөр хашлага дээр үсрэн гараад дээгүүр нь гүйж явжээ. Хүү цочихдоо уначих магад гэж айхдаа Реналь авгай үг дуугарч чадахгүй болжээ. Өндөр дээр гарсандаа тоймгүй баясан цовхчиж явсан хүү эх нь уурласныг хараад гэдрэг үсрэн бууж эхдээ ирсэнд дүрсгүйтэв гэж таван салаа боов өгчээ. 

	Жаал хүүгээс болж эр эм хоёрын яриа өөрчлөгдлөө. Ноён Реналь хэлэх нь:

	— Би модчины хүү Сорелийг гэртээ авах гэж их мөрөөдөж байна. Хүүхэд харуулъя. Тэгэхгүй бол хэдэн хүүхдүүд хэн ч биш болж магад байна. Тэр залуу банди удахгүй гэлэн болно. Латин хэл сайн мэднэ. Хүүхдэд ном амархан сургана. Төлөв зантай гэж даа лам хэлдэг. Би түүнд гурван зуун франк өгч, хоол ундаар хангана. Түүний ёс суртахууны хувьд би жаахан эргэлздэг. Хүндэт Легионы гишүүн, өвгөн мэс засалч эмч яваад төрөл садан гэдэг нэрийдлээр Сорелийнд ирж суурьшиж идээшсэн тэр хүн Сорель хүүг их хүндэтгэдэг байсан юм. Тэрээр гуйвамтгай этгээдүүдийн нууц тагнуулчин байсан ч байж болох юм. Манай уулын агаар түүнийг амьсгаа давхцах өвчнөөс аварч байна гэдэг байсан. Үнэн худлыг хэн мэднэ? Тэрээр Бунапарттой4 хамт Италийн дайнд оролцоод эзэнт төрийн сонгууль явагдахад «үгүй, дургүй» гэж бичсэн юм гэлцдэг. Тэр гуйвамтгай хүн Сорелийн хүүг эрдэмд сургаж, авч ирсэн олон тооны номоо дурсгасан. Модчины хүү Сорелийг би гэртээ ирүүлж хүүхдээ харуулъя гэж бодохгүй явах байсан юм; харин даа ламтай түнш муудахын урьд өдөр Сорелийн хүү гурван жилийн турш шашны сургаал судалж удахгүй семинарт шилжих гэж байгаа жолоо шулуунтай латинч хүн гэж дуулдсан. Ноён дө Реналь эхнэрээ дипломат зангаар хараад цааш ярих нь:

	— Эргэцүүлж бодууштай зүйлүүд байна. Ноён Валено аян замд хэрэглэх хоёр сайхан норманд морьтой болсондоо их бардамнаж байна. Гэтэл хүүхэд хүмүүжүүлэгч байхгүй байна. 

	— Манайхыг булаагаад авчихгүй байх аа?

	Эхнэрийгээ зөв санаа хэлэв гэж сэтгэл сэргэсэн ноён дө Реналь инээн баясаад, 

	— Чи миний хэлдгийг зөвшөөрч байна уу? За ингээд шийдэх шив дээ гэв. 

	— Бурхан минь! Чи яасан ч яарамтгай шийдэх юм бэ!

	— Би шийдэмгий хүн. Даа лам нүдээрээ хараг. Бүтэлгүй хүмүүсийн дунд ороод байж өөрийгөө хуурах хэрэг байхгүй. Эд гар урчууд намайг хараад атаархах болно. Тэдний хоёр гурав нь баяжаад байна. Ноён дө Реналийн хүүхдүүд хүмүүжүүлэгчийн анхаарал халамжийн дор зугаалж явахыг тэд харцгааг, тэгээд сэтгэлд нь юм төрөх вий. Манай өвгөн аав багадаа хүмүүжүүлэгчтэй хамт өссөн гэж дандаа ярьдаг байсан. Хөлсөнд зуугаад экю төлөхөд болно. Алдар хүндийг алдахгүйн тулд энэ зэргийн мөнгө зарцуулахад болно. Ингэж шийдэхээс өөр замгүй. 

	Гэнэтийн энэ шийд ноёхой дө Реналийг бодолд оруулав. Ноёхой дө Реналь өндөр гуалиг эхнэр. Гоё ганганаараа нутагтаа хэнийг ч дагуулахгүй явсан гэлцэнэ. Одоо ч гэсэн залуугийнхаа шинж төлөвийг хадгалсан хэвээр биеийн хөдөлгөөн, уран ааш, зөөлөн авир нь парис хотын наргианч эрийн толгойг ч эргүүлэм бүлэг. Энэ эхнэр өөрийнхөө ийм байдлыг сайн ойлгодог сон бол айж ичиж сүйд болох санжээ. Маяглах, хуурамч дүр үзүүлэхийг огт хүсдэггүй эмэгтэй. Ядуучуудын байрны дарга, баян ноён Валено тэр эмэгтэйг эргүүлж хоргоож байсан боловч ямар ч амжилт олсонгүй, харин эмэгтэйн нэр алдар улам нэмэгдсэн юм гэлцэнэ. Ноён Валено ид залуу, ухаан саруул, бие бялдар тун гарамгай, нүүр царай ягаан, өнгө тохирсон хувцастай, ширүүн авиртай, зугаа цэнгэлд дуртай, хөдөөгийнхний яриагаар ганган харчуулын нэг мөн аж. Ноёхой дө Реналь гэмгүй байдалтай, гэтлээ маш тогтворгүй учир ноён Валеногийн хөнгөн хийсвэр байдал, худал инээдийг тэвчсэнгүй. Веррьерийнхний хэлдгээр аль баясгалантай зугаатай бүхнээс ухарсандаа Реналь эмэгтэй гарал үүслээрээ бахархдаг нь хэтэрхий ил. Тэр явдлаа өөрөө эс мэднэ. Хотынхон тэднийд аль болох цөөхнөөр ирэхэд сэтгэл маш хангалттай болов. Эндхийн эмэгтэйчүүд Реналь авгайг мунхаг гэж боддог, учир нь нөхрийнхөө талаар тодорхой бодлого явуулдаггүй, тийм ухаангүйдээ нөхрөөрөө Парис буюу Безансонд хийсэн гоё сайхан малгай худалдуулж авхуулж чаддаггүй ажээ. Хувийн үзэмжит цэцэрлэг дундуур нь хүн явж саад хийхгүй байвал тэр эмэгтэйн жаргал гүйцэх нь тэр. 

	Реналь авгай гэмгүй амьтан болохоор нөхрийнхөө тухай буюу хоёр биеийн амьдрал жаргалтай үгүй эсэхийн талаар ямар нэг бодол бодох сэтгэх, санаа төрдөггүй байв. Олон таван санаагүйгээр эр эм хоёрын хооронд тэднийхээс илүү нандин харьцаа байх ёсгүй гэж үзнэ. Ноён дө Реналь хүүхдийнхээ талаар ярихдаа нэгийг нь жанжин, хоёр дахийг нь түшмэл, гурав дахийг сүмийн лам болгоно гэхийг сонсоод Реналь авгай нөхрийгөө улам хайрлана. Түүний таних эрэгтэйчүүдийн дундаас ганцхан ханилсан нөхөр нь хамгаас халамжтай гэж үздэг байв. 

	Ингэж боддог нь зөв. Веррьер хотын дарга нь ухаантай, ов зальтай, эвлүүн, өвгөд дээдсээс өвлөсөн уламжлалт хөгжөөнтэй явсан нэг хүнд талтай. 

	Эртний ахмад дө Реналь хувьсгалаас өмнө Орлеан5 жанжны явган цэргийн хороонд алба хааж яваад Парис орохдоо түүний гэрт очиж хунтайжийнд бараалхаж хүндэтгэл хүлээж явжээ. Парист байхдаа ноёхой дө Монтессон6 алдарт ноёхой дө Жанлис7 хааны ордныг урлагч ноён Дюкре8 нартай учирчээ. Эдгээр хүмүүсийг ноён дө Реналь шог яриандаа байнга оруулдаг байв. Өдөр хоног өнгөрөх бүр тэр болгоныг дурсан ярих явдал улам хэцүү болж ирэв. Хамгийн хүндэт ёслолын үед Орлеаны амьдралын зарим нэг хэсгээс авч ярьдаг болов. 

	Үүнээс гадна Реналь боловсон хүн, харин мөнгө төгрөгийн талаар авч үзвэл тийм биш, Веррьерийн хамгийн том баян мөлжигч этгээд.

	
IV : ЭЦЭГ ХҮҮ ХОЁР

	Надаас шалтгаалсан хэрэг биш байх аа?

	Махиавелли. 

	 

	Миний авгай үнэндээ толгой сайнтай. Би өөрийн давуутай талыг харуулахын тулд тэр талаар яриа үүсгэсэн. Латин хэл хэнээс ч дутуугүй мэддэг тэр жаал бандийг би авахгүй бол гуйлгачдын орон сууцны тогтворгүй захирал надаас түрүүлж авах болно гэж би ер санасангүй. Хэрэв урьдаад авбал хүмүүжүүлэгчтэй болсноо яасан их бахархаж ярих бол оо!.. Би түүнийг хүмүүжүүлэгчээр авдаг юм гэхэд эрхэндээ оруулж чадах уу? гэж Веррьерийн дарга маргааш өглөө нь зургаан цагт Сорель гуайн модны үйлдвэр зүглэн явж байхдаа боджээ. 

	Реналь ийм бодол бодохдоо гол горойн явтал алсаас хоёр метр шахуу өндөр нуруутай тариачин бололтой хүн яваа нь харагдав. Тариачин зах орох яг замын дагуу Дү голын эргээр тавьсан урт том гуалингуудыг үүр гэгээрэхээс эхлээд хэмжиж байгаа нь тэр ажээ. Тариачин хотын даргыг түүгээр явуулах дургүйцсэн маягтай, учир нь хэт том шургаагуудыг энэ зам дагуу байлгах ёсгүй байжээ. 

	Дөхөн очвол нөгөө тариачин маягтай хүн маань Сорель өвгөн гуай санж. Сорелийн хүү Жюльений талаар ноён дө Реналийн хэлсэн үгийг өвгөн Сорель сонсоод ихэд гайхан баясжээ. Гэсэн ч энэ нутгийн хүмүүс заль мэхээ нуудагтай адил огт хэрэгсээгүй янзаар ярвайн дургүй маягтай сонсов. Испанийн дарлалын үеийн боолууд одоо болтол нутаг орныхоо заншлыг орхихгүй байгаа нь энэ. 

	Сорель гуай эхлээд цээжээр мэддэг хүндэтгэлийн хэдэн үгээ урсган илүү дутуу үгээр аль болохоор чимэн мэхэлзэв. Энэ үгээ хэлж байхад түүний уруулд зэвүүн инээд тодорсон нь түүний хорт санаа, хуурмаг заль овыг харуулахаас гадна өндөр албаны нэр алдар ихтэй энэ горьгүй эр ач тусгүй хоолны сав болсон хүүг нь авъя гэдэг учир юу вэ? гэдгийг ойлгохоор эрмэлзсэн нь илэрхий. Сорель хүүхдээ маш дургүй байтал ноён дө Реналь хэл сураггүй гэнэт ирж, хоол хувцсаар хангахын хамт жилд гурван зуун франк төлж ажиллуулъя гэсэн нь бүр гайхалтай. Сорель эцэг эгзэгтэй нэг шаардлага эцсийн удаа тавьсныг ноён дө Реналь мөн үг дуугүй хүлээн авчээ. 

	Хотын дарга тэр шаардлагыг сонсоод эвгүйцжээ. Сорель хэрэв завшаант хэрэг боллоо гэж бодоогүй бол миний саналыг юман төдий бодоогүй нь лав. Байдлыг нь ажвал өөр хүнд хүүгээ өгье гэж ярилцсан бололтой. Валеногоос ондоо хэн ирж ярилцах бил ээ? гэж Реналь эргэлзэн, яриагаа дорхон нь зүйл дуусгаж тохир гэж Сорелийг Реналь хоргоосон авч өвгөн улам гэдийж, хүүтэйгээ ярьж байж болъё гэж шалтаг заав. Ядуу жулдрай хүүтэй баян чинээлэг эцэг зөвлөж байсан удаа тун ховор биш үү? Хэргийн учир зөвлөж ярих гэсэндээ биш, хэлэлцээрийг өөртөө ашигтай төгсгөх гэсэнд оршино. 

	Усан хөрөө усны эрэг дээр барьсан сараалжтай адил байдаг. Дээвэр нь дөрвөн бүдүүн баганат хөндлөвч дээр тогтоно. Сараалжны голд хөрөө хоёр гурван метрийн өндөрт дээш доош хөдөлнө. Энгийн механизмын тусламжаар шургаагийг хөрөөнд ойртуулж өгнө. Ус дугуйг эргүүлэхэд дугуйг даган хөрөөг өөд уруу нь болгодог хэсэг ба мод дөхүүлдэг хэсэг аяархан хөдөлж мод хөрөөдөгдөн хавтгай банз болж зүсэгдэн гарна. 

	Сорель гуай усан хөрөөндөө ойртон очоод Жюльен хүүг хэржигнэсэн дуугаар дуудсанд хэн ч хариу хэлсэнгүй. Үг дууламтгай ахмад хүүхэд нь лантгар сүхнүүдийг далайн модны ур мөчрүүдийг цавчин тэгшилж хөрөөнд оруулахад бэлтгэж байхаас ондоо хэн ч харагдсангүй. Тэд хар тэмдгүүдийг дагуулан цавчих болгондоо маш том зоргодос салмайлган салгаж байв. Тэд эцгийнхээ хашхирахыг сонссонгүй. Сорель сараалжинд дөхөж Жюльений зогсож байвал зохих хэсэгт очсонд хүү нь алга. Лавлан харвал хоёр гурван метр шахуу өндөрт харагдлаа. Хүү Жюльен хөндлөвч дээр мордон сууж, хөрөөний зүсэлтийг алдалгүй харахын оронд ажиг ч үгүй ном уншиж суужээ. Үүнээс муухай юмыг Сорель олж харсан удаа ер үгүй; ах хүүхдүүдийн биетэй адил торниун бие махбод байхгүй Жюльен ноогдсон ажлаа хийлгүй дэмий сууж байсан бол Сорель төдий л их уурлахгүй байжээ. Гэтэл Жюльен зүгээр ч суусангүй харин ном уншиж байжээ. Ном сонирхон суугаа нь Сорельд хамгийн аягүй санагджээ. Сорель өөрөө ном уншиж чаддаггүй болохоор ном уншдаг хүнийг үзэн яддаг байлаа. 

	Сорель хүү Жюльенээ хоёр гурав дахин дуудсан боловч ер ажиггүй. Хүүгийн хамаг ухаан номд захирагдсан учраас хөрөөний чимээг ч мэдэхээ байжээ. Хөрөөний чимээг сонсохоо байсан Жюльен аавын дуудахыг дуулахгүй байх нь ч аргагүй биз ээ. Өвгөн Сорель хөрөөний дор тавиастай байсан шургааг дээр залуу хүн шиг үсрэн гарч нурууны хөндлөвч модонд дамжин хүрээд зангидсан гараараа Жюльений номыг цохив. Ном хүүгийн гараас мултран усанд уналаа. Хоёр дахь нударгаа Жюльений толгой дээр буухад ухаан алдан, машины яг хөшүүрэгт орж тасчуулах чигтэй гурав дөрвөн метрээс доош унатал замаас нь Сорель түүнийг зүүн гараараа шүүрэн авав. 

	— Аах, чи муу хоолны сав, дээлийн гол, хөрөөний хэрчилтийг ажиж байхын оронд ухаан балартуулсан ном уншина гэнэ ээ! Ламынд очихдоо орой уншиж, махан толгойгоо мансууруулж бай! Мэдлээ!

	Цохиулснаас болж тархи мансууран цус дуслуулсан Жюльен үлгэн салган явсаар ноогдсон газартаа очив. Хоёр нүдийг нь мэлтгэнэн бүрхэж байгаа нулимсыг харахад тэр нь зодуулснаас болсон биш харин амтат сайхан номоо алдсандаа харамсаж байгаа нь илэрхий. 

	— Мал аа нааш ир, би чамтай ярих гэсэн юм. 

	Машины шуугих чимээнээс болж хүү эцгийн тушаалыг сонссонгүй. Дор нь зогсож байсан Сорель дээш гарч дахин төвөг гаргахгүйн тулд самар унагаадаг урт гацуур авч хүүгийн мөр лүү дэлсэв. Жюльен газар буумагц Сорель эцэг нуруу руу нь нудчин гэр өөд нь түлхэн хөөв. Бурхан минь, аав намайг яах гэж байна вэ? гэж хүү бодов. Хүү нууцаар усанд унасан номоо харлаа. Тэр ном «Бурхан гэгээний дурсамж» гэдэг нэртэй, хүүгийн хамгийн хайртай ном билээ. 

	Хоёр хацар нь халуу оргисон Жюльен газар шагайн явна. Хүү намхан нуруутай, арван найм есөн настай, бие сулавтар, төлөв бус боловч аятайхан царайтай, аятай бөхөн хамартай. Энгийн цагт цог жавхлан хүсэл мөрөөдлөөр бадарсан хоёр том хар нүд нь тэсэхүйеэ бэрх занал дүүрэн. Өтгөн бор хүрэн үс магнайг нь бүрхэн ургасан учир уурлах үед царайг нь улам баргар болгоно. Хүн төрөлхтний царай зүс хачин олон янз аа. Гэвч Жюльенийх шиг өвөрмөц гоц царайг яахан олох билээ. Гуалиг хатан цогц нь түүний хүчин чадлыг биш, ов залийг илчилнэ. Эхээс гарахын ер бусын бодолхийлсэн эрс цагаан царайтайг нь эцэг хараад ийм хүү хүн болох тавилангүй, боллоо ч гэсэн амьдралд садаа болохоос өөр юм гавихгүй гэж боддог байлаа. Сорелийнхон бүгд түүнийг шоовдорлоно. Хүү, эцэг, ах дүү нараа мөн үзэн ядна. Ням гарагт хотын талбай дээр болдог тоглоомд оролцоод тэр хүү дандаа хожигдоно. 

	Харин сүүлийн жилүүдэд хүүгийн ганган царай зарим нэг залуу охидын анхаарал татах боллоо. Түүнийг хүн болгон хамхуул шиг өөдгүй амьтан гэж үзээд гадуурхан шоовдорлов. Ноён даргад нэг удаа хяргуулж байгаа модны талаар өөрийн саналаа зоригтой хэлсэн нөгөө цэргийн хорооны эмчид Жюльен үнэн сэтгэлээс хайртай болжээ. 

	Энэ огцормол эмч Жюльен хүүг аав Сорелиэс бүтэн өдрөөр салган аваачиж латин хэл, түүх, өөрөөр хэлбэл 1796 оны Италийн дайны тухай өөрийн мэддэг түүхээс зааж сургадаг байжээ. Эмч нас эцэслэхдээ хүүд Хүндэт легион одон, тэтгэврийн жаахан үлдэц, гуч дөчин боть номоо гэрээслэн үлдээжээ. Номуудын хамгийн үнэтэй нь ноён даргын оролдлогоор өөр зүг урсах болсон горхины усанд дөнгөж саяхан унаж урссаныг уншигчид мэднэ ээ. 

	Гэрийн босго алхтал Жюльенийг өвгөн барзгар хүнд гараар мөрнөөс чангаахад хүү ихэд айн одоо үхтэл зодох нь гэж боджээ.

	— Чи үнэнээ хэл! Илүү юм бүү донгос! гэж чихэнд нь эрэгтэй хүний царгиа хоолой сонсогдон, хүүхэд үйсэн тоглоомыг эргүүлэх адил хүдэр гар хүүг ээрүүлдэв. Нулимсаар бүрхэгдсэн Жюльений хоёр том хар нүд өвгөн модчины нэвт ширтсэн гөлгөр нүдтэй учрав. 

	
V : ХЭЛЭЛЦЭЭР

	Яараагүйдээ хожив. 

	Энни9

	 

	— Эрээн цаасанд шунагчаа чи үнэнээ хэл! Бүү толгой эргүүл! Чи дө Реналь авгайг хэзээнээс таних болсон бэ? Чи хэдий завдаа тэр эхнэртэй хошуу холбож амж аа вэ?

	— Би тэр Реналь авгайтай ярьсан удаа ер үгүй. Сүмд мөргөж байхдаа л түүнийг хальт харснаас өөр зүйлгүй гэж Жюльен хариулав. 

	— Тийм бий, чи харсан л байна шүү дээ!

	— Үгүй. Би сүмд орохдоо ганцхан бурхнаас ондоо юм үздэггүйг та мэднэ гэж Жюльен бурхны нэрээр амиа аргацаахыг бодон хэлэв. 

	— Тийм ч байг. Гэвч энд ямар нэг учир байна гэж зальт өвгөн хэлээд мөчийн төдий дуугүй болж, — Чи муу гуйлгачин хүнд үнэн үг хэлж сураагүй. Чамтай шалаан палаан гэж би суухгүй, хоёр яс хагацсан дээр. Хэчнээн түргэн хагацвал би төдий чинээн зам шулуудна. Чи ноён даа лам болон бусад хүнтэй сүлбээ тогтоосноороо хоргодох тавтай газартай болж. За новш оо түргэн хам, би чамайг дө Реналь гуайд хүргэж өгье. Чи тэдний хүүхэд хүмүүжүүлэгч бол гэжээ. 

	— Надад хэчнээн цалин өгөх бол оо?

	— Хоолыг нь идэж хувцсыг нь өмсөөд гурван зуун франк хөлсөнд авах болно. 

	— Би айлын зарц болохгүй. 

	— Мал аа! Хэн чамайг зарц болгоно гээ вэ? Би хүүгээ зарц болгоход хүрсэн ч амьтан бас биш ээ!

	— Би хэнтэй хамт хоол идэж байх вэ?

	Энэ асуулт Сорель өвгөнийг бодолд оруулав. Яриа үргэлжлээд байвал хэрэг биш болох нь гэж бодов. Өвгөн хүүгээ хоолны сав, амьтны шившиг гэх мэтээр хараагаад ах нартай нь очиж зөвлөхөөр явлаа. 

	Жаал азнасны дараа Жюльен харахад эцэг ах нар нь сүхний иш тулан зогсож дотноор зөвлөж байжээ. Жюльен тэднийг нэлээд харж зогссоноо би ямар тэдний үгийг сонсох биш гэж бодоод модны хөрөөг тойрон хүн харшгүй газар нуугдав. Амьдралыг бүрэн өөрчилж болохуйц гэнэтийн энэ сонины талаар тухтайхан бодож үзэхээр шийдсэн авч энэхэн хугацаанд тэр болгоныг тунгаах аргагүй гэж ухаарчээ. Жюльен дө Реналь гуайн сайхан оронд очиж юу үзэх бол оо гэхээс тогтож ядна. 

	Жюльен бодоход, зарц нартай нэг ширээнд суухаас өмнө Реналийнд очихоо больё. Аав намайг хүнээр өгнө гэж бодож байгаа. Хүчдүүлсэнд орвол үхсэн дээр. Би арван таван франк найман сү хураасан хойно санаа амар энэ шөнө оргоё. Хоёр хоногийн дараа холдоход намайг цагдаа нар олох биш. Жаахан ядарна байх. Безансонд хүрч цэрэгт оръё. Болохгүй бол Швейцар луу оргоё байз. Харин тэгснээр би юм бүхэнд хүрч болох зам нээж байгаа лам гэдэг алдраас хагацаж ямар ч ирээдүйгүй болно. 

	Зарц нартай нэг ширээнд сууж хоол идэхээс Жюльен болгоомжилсонд хамаг учир оршихгүй. Амьдралын замд зөв орохын тулд түүнээс ч илүү бэрхийг туулах ёстой. Руссогийн «Үнэн сургаалд» заасныг Жюльен сайн тогтоожээ. Энэ номын ачаар түүний оюун ухаан хар цагаан хоёрыг ялгах болжээ. Их армийн мэдээллийн түүвэр, Гэгээн бурхны дурсамж энэ гурван ном Жюльений нэвтэрхий толь. Энэ гурван номын төлөө насаа өгөхөөс буцахгүй. Энэ гурваас өөр номд хүү үнэмшдэггүй байв. Цэргийн хорооны ахмад эмчийн хэлснээр тэр ойлгохдоо бусад номууд бүгд хуурамч худал, тэдгээрийг зөвхөн нэр алдрын хойноос хөөцөлдөгчид эрээчсэн ажээ. 

	Сэргэлэн цовоо оюунтай Жюльен юм тогтоон ойлгох нь хэнтэй ч зүйрлэшгүй. Ирээдүйн хувь заяаг шийдвэрлэх өвгөн лам Шеланы хайр халамж хүлээхийн тулд Жюльен шашны шинэ гэрээслэлийг латинаар цээжилжээ. Дараа нь мөн зорилгоор де Местрийн10 ламын сургаалыг цээжилжээ. Гэхдээ Жюльен энэ хоёр номын алинд ч итгэсэнгүй. 

	Хэлэлцэн тохирсон юм шиг тэр өдөр эцэг хүү хоёр хүүрнэсэнгүй. Орой нь Жюльен даа ламд ном заалгахаар очив. Эцгийн тавьсан ер бусын саналын талаар хэрсүү санаа гаргаж юу ч хэлэлгүй өнгөрөөхөөр шийдэв. Янз турших гэсэн хэрэг байж болно гэж сэтгээд мартсан хүн болж өнгөрөөхөөр болов. 

	Маргааш өглөө нь эрт гэгчээр ноён дө Реналь өвгөн Сорель руу хүн явуулж ирээч ээ гэж гуйлгажээ. Сорель нэг хоёр цаг хүлээлгэж байж арай чамай хүрч очоод босго алхаагүй байж өршөөл гуйн мэхэлзэв. Сорель нарийвчлан асуувал хүү нь гэрийн эзэн, эзэгтэй хоёртой хамт хоол унд идэж байхаас гадна зочинтой үед хүүхэдтэй нь хамт тусгай өрөөнд хоол идэж байх болжээ. Хотын дарга хүүг нь алдчих вий гэхээс тэвчиж ядан суугааг мэдсэн Сорель улам гэдийн үл итгэсэн хүн болон боож хяхаж сууснаа хүүг унтуулах өрөөг зааж өг гэжээ. Унтах тасалгаа том, хэрэгсэл сайтай саруулхан; яг үзэх үеэр гурван хүүхдийн орыг тэр өрөөнд зөөж байжээ. 

	Энэ байдал өвгөн тариачны санаанд нэг шинэ зүйл төрүүлэх шиг болжээ. Өвгөн улам оодойж бүрэн итгэлтэйгээр, хүүд өмсгөх хувцас хаа байгааг үзүүл гэжээ. Ноён Реналь шүүгээ онгойлгон зуун франк гаргаад

	— Таны хүү энэ мөнгийг аваад цэмбэчин ноён Дюранд очиж өөртөө хар хувцас захиалаг гэжээ. Өвгөн нөгөө их хүндэтгэх маягаа мартаж:

	— Хүү буцах цагт энэ хувцас өөрт чинь үлдэх үү? гэж асуув. 

	— Үлдэлгүй яах вэ. 

	— За тийм байж. Нэг зүйл үлдээд байна. Та хөлсөнд хэдэн франк өгөх вэ? Үүнийг ярилцан тохиръё гэж өвгөн дотор уужрав. 

	— Юун төгрөг вэ? Та бид хоёр энэ талаар өчигдөр ярилцаж тохирсон биш үү? Хөлсөнд гурван зуун франк өгнө. Ийм мөнгө лав хүрнэ. Харин ихдэх магад байх гэж дө Реналь гайхав. 

	— Таныг тэгж хэлээгүй гэж би маргах гээгүй байна гэж өвгөн Сорель ажиг ч үгүй хэлснээ, франш-контейн эрэгтэйчүүдийг мэдэхгүй хүнд л сонин байж болмоор цэцэн санаа төрж, ноён дө Реналийг халз ширтэн гөлрөөд,

	— Танайхаас ондоо ашиг хожоо ихтэй айл бидэнд олдоно гэж нэмжээ. 

	Энэ үгийг сонсоод хотын даргын царай барсхийв. Тэгэвч биеэ барьж, бүтэн хоёр цагийн турш хянамгайлан ярилцахад тариачин баяныг бараг гартаа оруулах шахав. Жюльений амьдралын тухай олон тооны зүйл ангийг нэгд нэгэнгүй хатуу хэлэлцэн тохиров. Хөлс нь дөрвөн зуун франк хүртэл нэмэгдсэнээр барахгүй түүнийг урьдчилан сар бүрийн нэгэнд төлж байхаар болжээ. 

	— За яах вэ, би түүнд гучин таван франк өгье гэж дө Реналь хэлэв. 

	— Тоог тэгшитгэхийн тулд манай хотын дарга тан шиг баян буянтай хүнд гучин зургаан франк болгоход хохиролтой юм юухан байх билээ гэж өвгөн зусарч маягаар хүүрнэв. 

	— За тэгье. Үүгээр зүйл дуусгая гэж дө Реналь хэлэв. 

	Сэтгэл хорссон боловч түүнийгээ энэ удаа барьж амжив. Сорель ч гэсэн цааш нь чангааж болохгүй гэж мэдлээ. Гэтэл дө Реналь довтолгоонд орлоо. Реналь гучин зургаан франкийг хүүхдийн төлөө авах гэж буй өвгөн Сорельд эхний сард яасан ч өгөхгүй гэжээ. Энэ хэлэлцээрт ямар байр эзэлснээ эхнэр дө Ренальд хэлэлгүй болохгүй гэдэг санаа даргад төрлөө. Тэгээд хорссон байдлаар:

	— Та надаас авсан зуун франкийг нааш нь эргүүлж надад өг. Дюран надад өртэй хүн. Би хүүтэй чинь хамт явж костюм хийх цэмбэ авъя гэв. 

	Энэ эвгүй үг сонссон Сорель элдвийн зусарч зулгуйч үг урсгаж гарах нь зүйтэй гэж үзэв. Тэгээд хорь гучаад минут ярив. Үүнээс цааш ашиг олдохгүй нь гэж шийдээд Сорель мэхийн ёслоод хаалга чиглэв. Босго алхан нахилзахдаа, 

	— Би хүүгээ харшид ирүүлье гэв. 

	Даргын мэдлийн иргэн эзэндээ сайхан сэтгэгдэл төрүүлэхийн тулд орон сууцыг нь орд харш гэдэг байжээ. 

	Сорель мод хөрөөдөх үйлдвэртээ ирээд хүүгээ хайгаад олсонгүй. Жюльен айж сандран адаг сүүлд чухам юу болохыг мэдэж ядахдаа шөнөөр гэрээ орхин гарчээ. Найдвартай сайн газар олж ном, Хүндэт легион одонгоо нуухаар шийджээ. Жюльен тэр бүхнээ өөрийн найз бөгөөд Веррьерийн хамгийн өндөр ууланд суудаг модны худалдаачин залуу Фукед аваачжээ. 

	Жюльен гэртээ ирмэгц аав ууртайгаар,

	 — Ээ чи муу модон хөшөө! Өдий олон жил тэжээлгээд хариу тус хүргэе гэдэг санаа чамд алга уу? Ухаанд чинь ухна шингэсэн хог оо! Наад уранхай тамтгаа аваад хотын даргынд даруй оч! гэж зандарчээ

	Жюльен зодуулаагүйдээ гайхан түргэн явахыг бодов. Эцгийн нүднээс далд ормогцоо аажуухан явав. Барчид саадаас ангижрахын тул сүмд мөргөж буян үйлдүүлье гэж тэр шийдэв. 

	Гэтэл очих уу? Яах вэ гэдэг асуулт санаанд орж өдий төдий удав. Санаа олондох нь улам их. 

	Балчир явахдаа урт цагаан нөмрөг, хар эмжээртэй хувцастай, Италиас буцаж байгаа зургаадугаар хорооны морин цэргийг үзсэн цагаас хойш Жюльен цэргийн дарга болохыг их хүсдэг байжээ. Цэргүүдийн унаа морьд аавын морины шонгоос уяатай байх нь тун цог жавхлантай харагджээ. Өсөх насандаа цэргийн хорооны эмч Лоди, Арколь, Риволи11 гүүр дээр болсон тулалдааны тухай ярьж, шагнуулсан одонгоо бахдалтайгаар харж байсныг мэл гайхан цэл хөхөрч сонсдог, хардаг байжээ. 

	Жюльен арван дөрөв хүрэхэд Веррьерт сүм барьж тэр хавьдаа гайхагдах болов. Тэр сүмийн гурван гантиг багана Жюльений анхаарлыг маш татлаа. Гурван баганын тухай яриа тэр хавь нутгаар хожим цуурхал болон тархлаа. Тэр багануудаас болж нутгийн шүүхч, шашны харгис нийгмийн тагнуулчин гэгдсэн Безансоноос ирсэн залуу лам хоёрын хооронд амь насанд тулсан маргаан үүсжээ. Шүүхч энэ хэргээс болж арай ажлаас хөөгдөөгүй хоцорсон юм гэж бүгд хөөрдөг байв. Безансон руу хагас сардаа нэг явж, дээд гэгээн хамбатай ажил хэрэг ярилцдаг тэр ламтай шүүхч заргалдаад юугаа олж хүртэх билээ дээ. 

	Үр хүүхэд олонтой шүүхч, дундаж хөрөнгөтний «Конституционнел» сонин уншигч түшигч иргэнүүдийг буруушаасан нэлээд хэдэн хэрэг тасалжээ. Холбогдох этгээд хожжээ. Хэрэг туйлын бага юмнаас, гурав буюу таван францаас үүсжээ. Энэ өчүүхэн торгууль төлөх хүний тоонд Жюльен хадаасчин оржээ. Энэ хүн дотор цухалдан; «Хэргийн явц санамсаргүй өөрчлөгдлөө. Хорь гаруй жилийн турш манай шүүхч гэмгүй хүн гэгдэж байсан» гэж хашхирчээ. Жюльений анд, цэргийн хорооны эмч энэ үед нас баржээ. 

	Жюльен гэнэт Наполеоны тухай бодохоо байж, лам болох гэж байгаагаа санав. Модны хөрөөний хавиар Жюльен даа ламын өгсөн латин судар тэврэн явж цээжилж байгаа нь үзэгддэг байлаа. Сайн сурч байгаад нь бахархсан буянт өвгөн бүтэн оройдоо түүнд ном зааж лам болох хэрэгтэйг ятгадаг байв. Жюльен тэр хүний өмнө олон таван үг хэлэхээс түдгэлздэг байв. Охин хүн шиг нимгэн зөөлөн царайт энэ гэмгүй залуу амжилтад хүрэхийн төлөө ямар ч бэрхшээлийг тэвчин өнгөрөөхөөр биеэ бэлтгэж байгааг хэн мэдэх билээ. 

	Зорьсондоо хүрэх гэвэл Жюльен хамгийн түрүүнд Веррьерээс холдох нь чухал, Жюльен төрсөн нутгаа үзэн ядна. Эндхийн юм болгон Жюльений санааг балартуулна. 

	Жюльен бүр балчир багаас аваад гэнэт лут ихийг бүтээх хүсэл нэг бус удаа төрж байлаа. Парисын ганган охидын дунд очиж ер бусын явдал үйлдэж; тэдний анхаарал яаж татаж байгаа тухай амтат мөрөөдөлд орно. Олон охидын дундаас нэг нь ч атугай дурлахгүй билээ. Бонапартыг ядуу явахад алдарт ганган Богарне авгай дурласан биш бил үү? Ерийн ядуу цэрэг явсан Бонапарт авьяасаараа дэлхийг эрхшээлдээ хийсэн хүн гэж Жюльен давтан хэлэхгүйгээр явж олон жил өнгөрөөсөн удаагүй. Ийм бодол бодохдоо гай зовлонгоо мартаж баясмаар хэрэг гарахад хэдэн давхар илүү баясна.

	Сүм барилт, шүүхийн ял шийтгэл гэнэт Жюльений нүдийг нээв. Толгойд нь нэг бодол төрөөд хэдэн долоо хоногийн турш түүнд автагдан явав. Тэр бодол яваандаа өөрт шинэ нээлт шиг санагддаг анхны хүчит мөрөөдөл адил болж хамаг биеийг захирлаа. 

	«Бонапарт нэг гарахад франц харийн овгийн довтолгооны өмнө бүгчимдэж байлаа. Тэр үед цэргийн баатар гавьяа хэрэгтэй боллоо. Цэргийн жанжин болохыг хэн бүхэн мөрөөдөж байв. Одоо болоход дөчин наст лам зуун мянган францийн цалин авч байна. Өөрөөр хэлбэл Наполеоны хамгийн алдарт генералуудынхаас яг гурав дахин илүү цалин авч байна. Тэдэнд туслах хүмүүс хэрэгтэй байх ёстой. Манай энгийн шүүхч саруул ухаантай, үнэнч амьдарч өвгөн болоод гучин настай залуу гэлэнгийн сэтгэлд муу юм төрүүлэхгүй байх сан гэхээс худлаа хэлдэг хуурамч хүн болон хувирлаа. Ээ дээ лам болсон нь ашигтай»

	Тэгээд хоёр жил орчим шашны ном сурч ид явтлаа гэнэт нэг удаа Жюльен сэтгэл түгшээсэн хүсэлд оров. Ноён Шеланыд болсон хэрэг билээ. Даа лам Жюльенийг нийтийн манжийн үеэр хамгийн сод ухаантай болох хүн гэж бусад лам нарт танилцуулжээ. Жюльен тэр өдөр лам нарын дунд сууж байтлаа Наполеоныг тоймгүй магтаж гарчээ. Тэгээд өөрийгөө шийтгэхийн тулд шургааг өргөх гэж байгаад гараа хугалсан болж баруун гараа оосорлож цээжнээсээ уяад тэр эвгүй байдлаар бүтэн хоёр сар явжээ. Өөрөө сайн дураараа биеэ тэгж шийтгээд дараа нь өөртөө өршөөл үзүүлжээ. Харахад арван долоон настай бололтой, сул биетэй энэ залуу арван найман настай. Энэ хүү баглаатай юм сугандаа хавчуулаад гэрээс холдсоор Веррьерийн агуу сүрлэг сүмийн хаалгаар орлоо. 

	Тэнд эзгүй, харанхуй. Баяр тохиолдуулж цонх болгонд хар улаан хөшиг татсанаас болж нарны гэрэл хачин хурц, сүртэй, сэтгэлд юм төрүүлмээр. Жюльен дотор палхийв. Тэрээр сүм дотор гав ганцаар. Жюльен хамгийн үзэмжтэй юм шиг санагдсан урт вандан сандал дээр суулаа. Тэнд ноён дө Реналийн сүлд тэмдэг байлаа. 

	Жюльен мөргөлийн жижиг сандал дээр нийтэд уншуулах гэсэн бололтойгоор тавьсан хэсэг хэвлэмэл хуудасны тасархай байхыг үзлээ. Жюльен тэр цаасыг авч нүдэндээ ойртуулахад

	«Безансонд цаазлуулсан Лүн Женрелийн амьдралын эцсийн минут ба цаазын тухай нарийн мэдээ... » гэсэн үг байхыг үзэв. 

	Тэр цаас урагдсан байв. Цаасны нөгөө талд «Анхны алхам...» гэсэн эхний өгүүлбэрийн анхны хоёр үг үлджээ. 

	— Энэ цаасыг хэн энд тавиа вэ? Нэр нь миний нэрийн эцсийн үсэгтэй адилаар төгссөн байна гэж Жюльен хэлээд цаасыг атгадаа хумхив. 

	Жюльен тэндээс гарахад рашааны газарт улаан цус харагдах шиг болжээ. Мөнхийн рашаан тэнд цацсан нь улаан хөшгийн туяанд цус шиг харагдсан нь тэр билээ. Жюльен нууцаар айж байгаагаа мэдээд ичих төлөвтэй. 

	— Би ийм хулчгар амьтан уу? Зүрхээ чангалъя, зэвсгээ барья12 гэж шийдэв. 

	Зэвсгээ барья гэдэг энэ уриаг цэргийн хорооны ахмад эмч олон дахин давтан хэлдэг байсан нь Жюльенд тун аятай санагджээ. Жюльен гэдрэг эргэж ноён дө Реналийн гэрийг чиглэн түргэн алхаж гарлаа. 

	Туйлын зоригтой явж дө Реналийн байшинд хориод метр ойртмогц давж тууламгүй шантралд автагдав. Сараалжин ширмэн хаалга өмнө нь онгойно. Туйлын гоё юм шиг үзэгдэнэ. Хаалгаар орох ёстой байлаа. 

	Жюльений зүрх энэ байшинд орж байгаадаа цохилоод зогссонгүй. Дө Реналь авгай бас харийн хар элэгтэй хүн ноогдсон үүргээ биелүүлэхийн тулд эх хүүхэд хоёрын хооронд байнга зогсож байх болно гэхээс сэтгэл зовно. Энэ эмэгтэй хүүхэдтэй зэрэгцэн нэг өрөөнд унтаж сурсан байжээ. Өглөөгүүр хүмүүжүүлэгчийн өрөө рүү хүүхдийн жижиг оруудыг чирэн оруулж байхыг хараад тэр эх ихэд гуньхарчээ. Эх арга ядахдаа отгон хүү Станислав-Ксавьегийн орыг буцааж хажууд минь тавьж өгөөч ээ гэж нөхрөөсөө гуйгаад өөдтэй хариу сонссонгүй. 

	Эмэгтэй хүний сэтгэл эмзэг байдаг болохоор дө Реналь авгай хэмжээнээс хэтэрсэн бодолд оров. Бөөлжис хутгамаар бүдүүлэг мөртөө ноорхой дээлтэй эр ирж, латин хэл мэддэгээр гайхуулж, чих сэтэрч хэл ээдрэм тэр муухай хэлээр хүүхдийн ухааныг самууруулах болно гэхээс эхийн сэтгэл улам харанхуйлж байлаа. 


VI : ЭВГҮЙ УЧРАЛ

	Би юу хийж байгаагаа мэдэхээ байлаа.

	Моцарт «Фигаро»

	 

	Дө Реналь авгай хэн нэг хүн хараагүй байх гэсэн цагтаа хөнгөн шуурхай хөдөлдгийн нэг адилаар хүлээлгийн өрөө дамжин шилэн хаалга онгойлгон цэцэрлэг рүү ортол цонхигор цагаан царайтай, уйлсан нүдтэй, зав залуухан тариачин хүү хаалганы цаана зогсож байхыг үзлээ. Хүү цамц цэвэр цагаан, цэнхэр ягаан хөвөнтэй цамцыг нямбай эвхэн сугандаа хавчуулжээ. 

	Залуу хүүгийн нүүр нимгэн цагаан харц хатан зөөлөн нь дө Реналь авгайн ер бусын бодолд анхандаа эрэгтэй хүний хувцас өмссөн залуу охин ноён даргаас ямар нэг зүйлийг гуйж хүсэхээр ирсэн болов уу гэмээр. Хаалганд дөхөж ирээд хонх дарахаас айсан байдалтай зогссон тэр ядуу эвийн амьтан Реналь авгайд өрөвдөлтэй санагдлаа. Ноёхой Реналь хүүхэд хүмүүжүүлэгчийн тухай эвгүй юм бодож байснаа мартазнаад эвий амьтны өмнөөс ойртон очлоо. Тэр амьтан орох хаалга руу харан зогсож байсан учир Реналь авгай ойртон ирэхийг мэдсэнгүй.

	— Хүү минь чи ямар хэргээр ир ээ вэ? гэж асуух аятай хоолойг ойрхноос сонсоод Жюльен цочив. 

	Айхдаа саяхны зовлонт бодлоо мартсан Жюльен дорхноо эргэн тэр авгайг харвал үзэмж маш сайхан учир ямар хэргээр ирснээс эхлээд ертөнц дээр юу байгаа бүхнийг гэнэт мартжээ. Дө Реналь авгай хэлснээ дахин давтан асуув. 

	— Эзэгтэй минь би хүүхэд хүмүүжүүлэгч болохоор энд ирээд байна гэж Жюльен уйлсандаа ичин, бушуухан нулимсаа арчихыг хичээн хэлэв.

	Дө Реналь авгай гайхахдаа үг ч хэлж чадсангүй, тэр хоёр яг зэрэгцэн зогсоод нэг нэгийгээ ширтэнэ. Жюльен амьдралдаа тийм ганган бүсгүйг үзсэн удаагүйгээс гадна цас шиг цагаан нүүртэй, цус шиг улаан хацартай, энэ эмэгтэй өөртэй нь тун аятай зөөлөн дуугаар ярьсанд бүр ч гайхан мэлэрнэ. Анхандаа аймаар цагаан юм шиг байсан боловч одоо болоход туяа татсан энэ тариачин хүүгийн хацраар товчийн чинээ нулимс бөмбөрч явааг дө Реналь авгай харж байлаа. Гэнэт тэр эмэгтэй ургах насны залуу охин адилаар тэсэж ядан инээв. Эмэгтэй өөрийгөө шоолж инээж байгаагаа баярласандаа мэдэхийг хичээсэнгүй. Хачин аа? Ийм хүмүүжүүлэгч ирэх байсан байна. Хэл ам нь зуурахаа шахсан лам ирж хүүхдийг минь загнан, дуртайдаа банздаж байх вий гэж бодож байжээ. 

	— Эзэнтэн минь та латин хэл мэдэх үү? гэж эхнэр асуужээ. 

	Жюльен эзэнтэн минь гэж хүндэтгэлийн үгээр дуудуулсандаа бантаж хэсэг зуур гайхан зогсов. 

	— Мэднэ ээ, эзэгтэй минь гэж аяархан хариулав. 

	Сэтгэл гэнэтийн догдлолд орсон дө Реналь авгай Жюльенд;

	— Та ядуу хүүхдүүдийг минь их загнахгүй биз ээ? гэж хэлжээ. 

	— Би юү? Яалаа гэж? Яах юм бэ загнаад? гэж Жюльен гайхахдаа асуув. 

	Эзэгтэй түр азнаснаа;

	— Эзэн та миний хүүхдүүдийг загнахгүй байх уу? Тийм үү? гэж зүрх улам догдлон буй шинжтэй асуув. 

	Ийм гоё авгайд «эзэнтэн» гэж дуудуулна гэж Жюльен ер бодсонгүй явжээ. Одоо ингэж хүндэтгүүлсэндээ туйлын гайхна. Хүүхэд явахдаа Жюльен мянга түмэн янзаар мөрөөддөг байв. Цэргийн жанжны гоё саат хувцас өмсөөгүй цагт надтай ямар ч чинээлэг эмэгтэй тоож үг ярихгүй л дээ гэж үргэлж боддог байлаа. Харин ноёхой дө Реналь залуу Жюльений зөөлөн царай, том хар нүд, замд ирж явахдаа ухаан сэргэхийн тулд хотын оргилуурын усанд толгойгоо норгосноос болж улам бөөгнөрсөн ганган буржгар үсийг хараад сэтгэл зүрх бүрэн уусжээ. Хүүхдийг яасан зовоох бол гэж шинэ ирсэн хүмүүжүүлэгчийн талаар түгшиж байсан сэтгэл гэнэт өөрчлөгдөн хамгаа мартсаныг яана. Реналь авгай шиг уймарган сэтгэлт хүнд урьдын бодож байсан эвгүй явдал эрс ондоогоор солигдсон нь тайлбарлан хэлэхэд бэрх байлаа. Реналь эмэгтэй уймран байснаа тайвширч, өөрийн байшингийн үүдэнд энгийн нэгэн цамцтай энэ залуу хүнтэй яг зэрэгцэн зогсож байгаагаа ухаарч гайхах боллоо. 

	— Эзэнтэн морил та гэж Реналь авгай бага зэрэг ичсэн янзаар хэлэв. 

	Санаанд оромгүй онцын сайхан явдлаас болж дө Реналь авгай амьдралдаа энэ шиг сэтгэл хөдөлсөн удаагүй, бие махбодыг шаналгасан зовлон айлт нь гэнэт ийм гайхамшигт үзэгдлээр солигдож байсан удаа нэг ч үгүй. Өөх шиг бөмбөрүүлж өсгөсөн хөөрхөн хонгор хөвгүүд нь хараалч уцаардуу бохир ламын гарт орохгүй нь ил боллоо. Эзэгтэй Реналь хүлээлгийн өрөөнд ороод араасаа аятайхнаар алхлан яваа Жюльенийг эргэн харлаа. Гэрийн дотоод тохилог төхөөрөмж үзээд гүнээ гайхсан Жюльений нүүр дө Реналь авгайд бүр ч хөөрхөн харагдлаа. Хүүхэд хүмүүжүүлэгч хүн заавал хар хувцастай гэж бодож явсан тэр эмэгтэй өөртөө итгэж ядан харна. 

	— Эзэнтний хэлдэг үнэн гэж үү? Та үнэн хэрэгтээ латин хэл мэддэг үү? гэж эзэгтэй баясан итгэсэн зүйл нь худал болбол яана гэж айсан янзтай амьсгаа хураах шахан өгүүлэв. 

	Эдгээр үгс Жюльений сэтгэл сэргээн бахархал төрүүлж, бүтэн хорь гучин минут сайхан сэтгэхүйд умбаж байснаас ангижрууллаа. 

	Жюльен аль болохоор тоогоогүй дүр үзүүлэн;

	— Мэднэ эзэгтэй минь, би мэдэх мэдэхдээ даа ламаас доргүй латин хэл мэднэ. Даа лам зан сайтайдаа намайг өөрөөс нь илүү латин хэл мэдэж байна гэж заримдаа ярьдаг гэв. 

	Дө Реналь авгай өөрөөс нь хоёр алхмын зайтай зогсож байгаа Жюльен эвгүй зантай хүн шиг санагдав. Тэр авгай залуу хүүд ойртоод аяархнаар шивнэн,

	— Миний хүүхдүүд хичээл мэдэхгүй байлаа ч гэсэн та анхны өдрөөс эхлэн зодохгүй байж чадах уу? гэжээ. 

	Энэ сайхан эмэгтэйн бараг гуйж хэлсэн аятай зөөлөн хоолойг сонссон Жюльений латин хэлээр бардамнах гэсэн бодол галд цацсан тос шиг бүргэн арилав. 

	Дө Реналь авгайн нүүр, залуугийн нүүрт яг тулах шахсан учир эмэгтэйн зуны тэрлэгийн үнэр хамарт хан тавина. Энэ нь ядуу тариачинд ер тохиолдоогүй зүүд шиг хэрэг байлаа. Жюльен хув шиг улайж дөнгөж сонсогдох хоолойгоор,

	— Эзэгтэй минь та бүү санаа зов, би хэлсэн үгнээс чинь гарахгүй шүү гэж шулганав. 

	Яг энэ үгийг сонсоод хүүхдийнхээ төлөө санаа зовохоо бүрэн байсан дө Реналь авгай залуу Жюльен гайхалтай ганган болохыг сонирхон мэдлээ. Эмэгтэй хүн шиг нимгэн зөөлөн царайтай, ичсэн байдлыг нь эмэгтэй хараад өөрөө ичимтгий мөртөө төдий л анхаарсангүй. Дө Реналь авгай зоригтой янзын эрэгтэй хүн харвал ичих магад ажээ. Гэтэл зориг бол эр хүний чимэг байдаг билээ. 

	— Эзэнтэн та хэдэн настай вэ? гэж тэр Жюльенээс асуулаа. 

	— Удахгүй арван ес хүрнэ. 

	— Миний ахмад хүү арван нэгтэй. Тантай бараг үе чацуу юм. Сайн хэлбэл үгнээс тань гарахгүй. Аав нь нэг удаа зодсон тэрнээс болоод бүтэн долоо хоног хэвтсэн. Аав нь зодох ч гэж дээ зөвхөн хурууны үзүүр хүргэсэн юм гэж дө Реналь авгай бүрэн тайвшрав.

	«Би хэнээс дутуу юм бэ? Өчигдөр аав намайг сүрхий зодсон. Баян хүн мөн жаргалтайяа гэж Жюльен бодлоо»

	Дө Реналь авгай залуу хүмүүжүүлэгчийн сэтгэлд болж буй бүхнийг таахыг оролдоод түүний нүүрэнд тодрох гуниглалт, ичсэн шинжийг ойлгов. Тэгээд хүүг зоригжуулахаар,

	— Таны алдар хэн гэдэг вэ? гэж зүрхийг бугуйлдан, ухааныг мансууруулах байдлаар асуусанд Жюльен өөрийн мэдэлгүй эмэгтэйн аашинд автагдлаа. 

	— Миний нэр Сорелийн хүү Жюльен Сорель гэдэг. Амьдралдаа анх удаадаа айлд ирж байгаадаа би их айна. Би таны ивээлгүйгээр хол явахгүй. Эхний үед эвгүй зүйл их гарах байх, та өршөөгөөрэй. Би нэг ч удаа сургуульд яваагүй, явъя ч гэсэн чадал хөрөнгө дутсан; би төрлийнхөө хорооны эмч, Хүндэт легионы одонт хүн болон, даа лам Шеланаас ондоо хэнтэй ч ярьж хөөрч үзээгүй. Шелан миний тухай танд дэлгэрэнгүй ярина байх; Миний ах дүү нар намайг үргэлж зоддог. Миний тухай тэдний хэлэх үгэнд битгий үнэмшээрэй. Би буруу юм гаргавал өршөөж байгаарай. Би хар санаа санахгүй, над муу санаа байхгүй.

	Жюльен олон үг хэлснийхээ дараагаар ичих нь багасав. Дө Реналь авгайг тасралтгүй ширтсээр аж. Өөрт мэдэгддэггүй төрөлхийн төлөв авьяасын татах цаглашгүй хүч ийм байдаг. Эмэгтэйчүүдийн үзэсгэлэнтэй эсэхийн мэргэжилтэн гэж өөрийгөө тооцдог Жюльен дө Реналь авгайг хориос яасан ч хэтрээгүй гэж маргахад бэлэн байлаа. Эхнэрийн гарыг үнсье гэдэг шулуудсан санаа гэнэт төрлөө. Тэр дорхноо байзная гэж айхдаа; «Өөртөө ашигтай юмнаас ухарвал би хамгийн ёозгүй хүнд тоологдоно. Дөнгөж саяхан модны хөрөөний дэргэдээс ховхроод байгаа ядуу хүнд энэ ганган эмэгтэй ямар нэг үл тоомсорлох байдлаар хандаж байгааг зогсоохгүй бол эр хүн болсны гавьяа юу билээ» гэж бодсон аж. Хагас жилийн турш залуу охидод «хөөрхөн хүү» гэж хэлүүлэх болсноос шалтгаалж Жюльен ийм зориг гаргахад хүрсэн байж болох юм. Жюльен ийм бодолд ороолдон байтал дө Реналь авгай эхний үед хүүхэдтэй хэрхэн харьцаж байвал зохихыг хэдхэн үгээр тайлбарлахыг оролджээ. Жюльен нөгөө бодолд ороолдож дахин аргагүй ичихэд хүрлээ. Тэгээд хэвийн бус маягаар,

	— Эзэгтэй минь ээ! Таны хүүхдийг би яасан ч зодохгүй гэдгээ бурхны өмнө тангараглая гэж хэлээд эмэгтэйн гарыг барин авч уруулдаа ойртуулав. Энэ хөдөлгөөнийг чухал болох бол гэхээс эмэгтэй ичжээ. Жюльен түүний гарыг өргөж уруулдаа хүргэн үнсэхэд зөвхөн ороолттой гар мөрөө хүртэл нүцгэрч эмэгтэйн биед гал шатах шиг болжээ. Анхлахаас би юунд ичсэнгүй байлаа даа гэж дө Реналь авгай хэдэн секундийн дараа өөрийгөө зэмлэж эхлэв. 

	Үүдэнд ярилцах чимээ сонссон ноён дө Реналь өрөөнөөс гарч ирээд гэр бүл батлахад дуугардаг янзаараа захирангуй дуугаар Жюльенд;

	— Таныг хүүхэдтэй уулзуулахаас өмнө хоёул хэдэн үг ярилцъя гэжээ. 

	Ноён дө Реналь Жюльенийг өрөөнд оруулаад гарахаар завдан байсан эхнэрээ хүлээлгэж, хаалга түгжээд ямбатны ёсоор тавлан суув. 

	— Таныг нямбай сахилга сайтай хүн гэж даа лам надад ярьсан. Энд таныг бүгд хүндэтгэнэ. Та миний сэтгэлд тохироод сайн ажиллаад байвал би таныг ирээдүйд ашиг хожоотой ажилд дэвшүүлнэ. Та энэ өдрөөс эхлэн өөрийн төрөл садан, танил нөхөдтэйгөө уулзахгүй байвал зохимжтой болно. Тэд миний хүүхдэд муу нөлөө үзүүлэх магад юм. Анхны сарын хөлсөнд энэ гучин зургаан франк ав. Харин та энэ мөнгөнөөс нэгийг ч эцэгтээ өгөхгүй гэдэг баталгаа гаргаж өг. Өвгөн энэ талаар чадсан учир ноён дө Реналь гол харлах ажээ. 

	— Таныг эзэнтэн ноён гэж дуудаж байх хэрэгтэйг би бүгдэд нь тушаасан. Чинээлэг айлын гэрт суух ямар ашигтайг та нүдээр үзнэ. Таныг хөвөнтэй цамцтай байхыг хүүхдүүд үзвэл муу юм болно. Зарц нарын хэн нэг нь үүнийг хараагүй юү? гэж ноён дө Реналь эхнэртээ хандан хэлэв. 

	— Үзээгүй нөхөр минь гэж авгай гүн бодолд орсон байдалтай хариу хэлэв. 

	— Үзээгүй бол сайн. Май үүнийг өмс гэж, гайхан зогсоо залууд өөрийн өмд цамцыг өгөөд, — Одоо хоёул явж цэмбэчин ноён Дюраныд очъё гэв. 

	Цаг хагасын дараа ноён дө Реналь хөлөөсөө толгой хүртэл хар хувцас өмссөн шинэ хүмүүжүүлэгч дагуулсаар эргэн ирэхэд эхнэр нь байсан газраасаа ер хөдлөөгүй суусаар ажээ. Эхнэр Жюльенийг хараад дотор онгойв. Аажмаар Жюльенд дасаж айхаа ч болив. Гэтэл Жюльен тэр эхнэрийн тухай бодохоо байсан байв. Хэдийгээр тэр залуу ахуй амьдрал амьтан хүнд итгэдэггүй болсон боловч энэхэн зуур сэтгэл санаа нь балчир хүүхэд шиг хувирч саяхан гурван цагийн өмнө сүмд айн чичирч суусан нь бүтэн жилийн өмнө болсон хэрэг шиг санагдах ажээ. 

	Гэнэт дө Реналь авгайн царай хувирсныг харав. Гараа үнсүүлсэндээ тэр авгай зэвүүцэж суугааг ойлгов. Байдал гэнэт ондоо болсонд Жюльен бардамнах санаа төрөвч цоо шинэ биед дасаагүй костюмдаа үүртэн хамаг хэвийн байдлаа алдав. Баярласнаа нуун далдлахыг оролдовч биеийн хөдөлгөөн нь өөрийн эрхгүй өөрчлөгдөж чичгэнэн хайвганах ажээ. Дө Реналь тэр хөдөлгөөн бүрийг гайхан ширтэнэ. 

	— Эзэнтэнд намба хэрэгтэй. Миний хүүхэд зарц нарт хүндлүүлэхэд дөхөм болно гэж ноён дө Реналь түүнд хэлжээ. 

	Жюльен хариуд нь:

	— Эзэнтэн таны авч өгсөн шинэ хувцсанд би үүртээд байна. Ядуу тариачин би хөвөнтэй өмд цамцнаас ондоо юм өмсөж явсан тохиолдолгүй. Би ганцаараа нэг өрөөнд ороод жаахан байзная, та зөвшөөрөх үү гэжээ. 

	— Чи энэ шинэ нээлтийг юу гэж үнэлж байна? гэж ноён дө Реналь эхнэрээсээ асуужээ. 

	Өөрийн эрх мэдэлгүй гэнэтийн нэг эвгүй учралд ороолдсоноо дө Реналь авгай нөхөртөө хэлэхгүй нуусаар;

	— Хөдөөгийн энэ муу хар хүүг гайхах юу байдаг юм бэ. Харин таны элдэв хүндэтгэл буян болохгүй буг болох вий гэхээс би санаа зовно. Тэр цагт түүнийг эндээс хөөж зайлуулах гэдэг зовлонгоос яаж туулна. 

	— Хөөвөл хөөж л орхихгүй юү. Зуугаадхан франк гарздахад зүйл дуусна. Тэр болтол манай хотынхон ноён дө Реналийн хүүхдүүд хүмүүжүүлэгчтэй болсон гэдгийг бүгд мэдсэн байна. Хувцсыг нь солихгүй байлгаад байвал тийм нэр хүнд олдохгүй. Хөөх цаг ирвэл хоёр хар гутал, хэдэн метр цэмбэ миний гарт хэвээр үлдэнэ. Тэндээс олдсон энүүхнийг хөдрөөд цааш харуулна.

	Жюльен өрөөндөө нэг цаг суулаа. Реналь авгай цаг өнгөрснийг ч мэдсэнгүй. Хүүхэд хүмүүжүүлэгч ирсэн гэхэд тэд эхээсээ тоймгүй олон асуулт асуув. Жюльен гарч ирлээ. Жюльен энүүхэн хооронд огт танигдахгүй намбатай болон хувирчээ. Томоотой хүний бүх шинж тэрхэн зуур бүрдсэн нь маш соньхон. Жюльенийг хүүхэдтэйгээ танилцуулсанд ноён дө Реналийн санаанд ороогүй томоотой байдлаар харилцсан нь хэлэхэд бэрх ээ. 

	Жюльен үгийнхээ төгсгөлд;

	— Би эрхэм та бүхнийг латин хэлд сургахаар ирсэн юм. Хичээл хариулна гэдгийг та нар мэднэ биз гээд хүүхдэд хар хавтастай жижиг ботийн 32 дахь хуудаснаас зааж, 

	— Энэ бол бурхны номлол. Бидний эцэг Есүс Христийн жинхэнэ намтар гэгээн сургаал гэдэг ном юм. Би та нарт энэ номоос заагаад асууж шүүж байх болно. За та нар одоо энэ номын талаар надаас асууцгаа гэжээ. 

	Ахмад хүү Адольф ном авав. Жюльен өгүүлэх нь.

	— Дуртай хуудас нээгээд тохиолдох шүлгийн эхний үгийг хэл. Та нарын амьдралд үлгэр дуурайл болох энэ гэгээн судраас би зогс гэтэл чинь цээжээр уншин хариулна. 

	Адольф ном нээгээд нэг үг уншихад Жюльен төрөлх хэл дээрээ уншиж байгаа юм шиг огт түгдрэлгүй цээжээр бүтэн хуудас уншив. Ноён дө Реналь сэтгэл ихэд бахадсан байдлаар эхнэрээ харав. Эцэг эх нь гайхсан байхыг харсан хүүхдүүд нүдээ бүлтийлгэн Жюльенийг ширтэв. Зочдын өрөөний хаалга дээр зарц ойртон ирээд байхад Жюльен латин хэлээр номоо уншсаар л байв. Зарц мэл гайхан зогсож байснаа буцан далд орлоо. Дараа нь тогооч зөөгч хоёр хаалгаар орж ирэв. Адольф номын найман газрын хуудас нээхэд Жюльен урьдын адилаар түгдрэлгүй цээжээр уншсаар байв. 

	Бурхнаас өөр юманд итгэхээ байсан залуу тогооч охин өөрийн эрхгүй алга хавсран;

	— Ах, бурхан заяа. Сайхан ч эр, эрдэмтэй ч лам байна даа! гэж гайхав. 

	Ноён дө Реналийн хор ихээхэн хөдөлж өөрийн шинэ хүмүүжүүлэгчийг хоргоон шалгахын оронд хэд гурван латин үг санахыг хичээж ядна. Арай гэж Хорасын хэдэн мөр шүлэг санаанд нь оров. Гэтэл Жюльен латинаар шашны номоос ондоо юу ч мэддэггүй ажээ. Тэгээд ихэмсэг зангаар хариулсан нь,

	— Миний үзэж байгаа гэгээн сургаалаар бол тэр мэтийн олиггүй шүлэгчийн зохиол уншихгүй байх ёстой юм гэв. 

	Ноён дө Реналь Хорасын зохиол гэгдэх нэлээд тооны шүлгүүд уншив. Дараа нь Хорас гэгч хэн хэдийд байсныг хүүхдэд тайлбарласан боловч тэд эцгээ огт сонсохгүй амаа ангайлган Жюльенийг ширтсээр байжээ. 

	Зар нар үүдэн дээр зогсон харсаар байх тул Жюльен уншилтаа цааш нь үргэлжлүүлэхээр шийдэв. Хамгийн бага хүүд хандаж;

	— За Станислав-Ксавье одоо чи энэ судар нээгээд надаар бас ямар нэг шүлэг уншуул гэжээ. 

	Сэтгэл баяссан жаал Станислав арай гэж үсэглэн мөрний эхний нэг үг уншихад Жюльен угтан авч бүтэн нүүр дуустал цээжээр уншжээ. Жюльен ингэж уншиж байтал сэтгэл хөөрч суусан ноён дө Реналийн бахыг улам хангах гэсэн шиг норманд сайхан морьдын эзэн Валено, тойргийн дэд дарга Шарко дө Можирон нар гаднаас орж ирлээ. Энэ учрал Жюльенд эзэнтэн гэдэг хэргэм эдлэх эрхийг бататгав. Зарц нар ч хүртэл түүнийг зөвшөөрөхөд хүрэв. 

	Тэр орой Веррьер хотынхон бүгд хотын даргынд очиж сонин үзэхээр цугларав. Жюльен хүн бүрд томоотой янзаар хариулт өгөхөд тэд төдий л ойртохгүй зогсоцгоож байв. Жюльений нэр хотоор маш түргэн тарсан учир ноён дө Реналь хэдэн өдрийн дараагаар хүмүүжүүлэгчээ алдахгүйг хичээн хоёр жил ажиллах хугацаатай гэрээнд гарын үсэг зурах санал тавьжээ. 

	— Болино байгаа эзэнтэн. Хэрэв та намайг хөөвөл би өөрийн эрхгүй явах болно. Ганцхан би үүрэг аваад байхад та зүгээр ямар ч үүрэг үлдэх нөхцөлгүй тэгш бус хэлэлцээрт би гарын үсэг зурахгүй. Татгалзаж байна гэж Жюльен хүйтнээр хариулжээ. 

	Жюльен маш хэрсүү ажилласны улмаас болж айлынхан бүгд нэг сар болоогүй байхад их хүндэтгэх болжээ. Ноён дө Реналь ч гэсэн бас хүндэтгэх боллоо. 

	Ноён дө Реналь, Валено, нартай даа лам харьцахаа байсан үед Жюльен Наполеоны тухай чөлөөтэй ярих боллоо. Жюльен түүнийг дурсахдаа дотор аягүй болдог байлаа. 

	
VII : ТӨСӨӨТӨН

	Хор хөнөөлгүйгээр хонгор зүрхийг тэд хөдөлгөж чадахгүй. 

	Шинэ үеийн зохиолоос

	 

	Хүүхдүүд түүнийг хүндэтгэх боловч тэр, хүүхдэд хайр халамж байхгүй, бодол санаа нь хол хөндий. Хүүхэд юу ч хийсэн тэр дургүйцэж уцаарласангүй. Асрамжгүй мөртөө шударга, шантардаггүйдээ бусдын хайр татсан түүний бие гэрт байхад уйтгар гуниг багатай, сайн хүмүүжүүлэгч нэртэй. Дотор нь орж үзсэн нийгмийн дээд давхаргыг үзэн ядаж хорсон занана. Баячуудын дунд орсон боловч зөвхөн тэдний амьдралын захаас хальт амссандаа болж жигшин үзсэн бололтой. Ямарваа нэг цайллага дайллагын үед ширээний ард сууж байхдаа эргэн тойрныхоо хүмүүсийг зүхэн арай чамай амаа барьж суудаг ажээ. Бурхан Лүин баярын өдөр ширээний ард ноён Валеногийн яриаг сонсож суухдаа арай л уурласангүй, тэсэж ядахдаа хүүхэд харах нэрийдлээр цэцэрлэгт оржээ. 

	«Алдрыг мөн өргөн магтлаа! Өөр сонин юм өргөн дэлхийд үгүй мэт ярина. Үнэн хэрэгтээ ядуучуудын хөрөнгийг эзэмшээд хүн тэр дорхноо хөрөнгө чинээгээ хоёр гурав дахин нэмэгдүүлж чадсан байвал алдрын өндрийг хүртэж амьтан болгоныг занчина. Хөндөгдөшгүй, арилшгүй мөнх ядууралд багалзуурдуулагчдад улсаас олгож байгаа өчүүхэн хөрөнгийг завсраас нь идэж баяжихын төлөө амиа хайрлахгүй явахыг нь яана. Цаддаггүй мангасуудыг яана! Хагацах сан! Би өөрөө бас хаягдсан гаргуундаа гарсан хүн. Аав, ээж, ах, дүү маань бүгд намайг шоовдорлодог» гэж тэр бодно.

	Бурхан Лүин баяр болохоос өмнөхөн Жюльен цээжээр ном уншин, үнэнчлэн цэцэрлэгийн хажуугийн Бельведер төглийн дунд зугаалж яваад хүнгүй замаар ах дүү нар нь явж байхыг алсаас үзжээ. Тэд Жюльенийг ганган хар костюмтай, маш дээгүүр зантай, сэтгэл хорсон явж байхыг харахтайгаа хамт атаархаж барин аваад сухай болтол нүдэж, цусыг нь урсган газар хаяжээ. Жюльен ухаангүй гулдайн хэвтэнэ. 

	Дө Реналь авгай Валеногийнхтай хамт сэлгүүцэж яваад нөгөө шугуйд ортол Жюльен тэрийн хэвтээ үзэгджээ. Үхсэн бололтой. Тэр авгай санаанд оромгүй сандран гашуудахад Валенод хардах сэтгэл төржээ. 

	Хардах нь арай эртэдсэн хэрэг байлаа. Жюльен дө Реналь авгайг маш ганган эмэгтэй гэх боловч ганганд нь болоод үзэн яддаг байлаа. Энэ авгай Жюльений амжилтын садаа мөн Жюльен тэр саадад бүдрэх дөхжээ. Гэнэтийн учралаас болж сэтгэл хөдлөн анхны өдөр гарыг нь үнсэж сэрэл маажсанаа мартагдуулахын тулд Жюльен тэр авгайтай аль болохоор ярьж хөөрөхгүй хөндий байхыг хичээдэг ажээ. 

	Дө Реналь гуайн зарц эмэгтэй Элиз тэр дорхноо шинэ хүмүүжүүлэгчид сэтгэлтэй болсноо эзэндээ үргэлж ярих болов. Элиз дурласнаас болж Жюльен зарц нараас нэгийг нь үзэн ядах болжээ. Зарц нэг өдөр Элизийн хор маажин: «Энэ халтар хүмүүжүүлэгч манайд ирснээс хойш та надтай нэг ч ярихаа байлаа» гэж байхыг Жюльен сонсжээ. Жюльен ийм ярианд орох хэрэг ер хийгээгүй билээ. Харин гадна үзэмжээ улам засаж бусдын анхаарал татах гэсэн явдал бий билээ. 

	Валеногийн хорсол мөн хоёр дахин ихсэв. Залуу ламд тэгж гангалах хэрэгцээ байхгүй гэж Валено нийтэд хэлдэг болжээ. Жюльений хар костюм ламын хар хувцастай тун ойролцоо бүлэг. 

	Жюльен байгаад л Элизтэй хүүрнэж байхыг дө Реналь авгай харсан аж. Жюльен хувцсаар ядуудаа тэр эмэгтэйтэй ярилцдаг байсан байж болох санж. Жюльен өмсөх зүүхээр маш дутмаг, байдгаа угаалгаж хөлсөнд нь хэдэн мөнгөө өгч дуусаад арга барагдахдаа Элизээс хэдэн арван мөнгө зээлдэг болжээ. Энэ ядуу байдлыг нүдээр үзэж үнэмшсэн дө Реналь авгай сэтгэл зовох болжээ. Тэгээд Жюльенд бэлэг өгөх хүсэл төрөв. Гэтэл шийдэж ядна. Жюльенээс болоод тэр эхнэр бодсоноо бүрэн шийдвэрлэж чадахгүй дотор будилжээ. Жюльен гэдэг нэр, сэтгэлийн үнэн баясгалан хоёр салшгүй холбоотой адилхан. Жюльений ядууд санаа зовдог ноёхой дө Реналь нэг өдөр нөхөртөө, хувцас хунар худалдан аваад Жюльенд бэлэг болгон барья гэж хэлжээ. 

	— Бүү тэнэглэ. Манайд алба хаагаад тус хүргэн биднийг хангалуун байлгаж буй хүнд бэлэг өгөөд яах юм бэ? Хэрэв залхуураад үүргээ биелүүлэхгүй байвал урам зориг оруулахаар бэлэг өгч болох юм гэжээ. 

	Асуудал ингэж шийдэх нь өөрийгөө тоомсорлоогүй хэрэг гэж дө Реналь авгай бодно. Хэрэв Жюльен ирээгүй бол ийм санаа төрөхгүй байжээ. Залуу ламын ариглан арчилж, тэнийлгэн өмссөн костюм хармагцаа «хөөрхий зайлуул энэ амьтан яана...» гэж бодох болов. 

	Яваандаа Жюльений дутмаг юм болгон эхнэрийн сэтгэл түгшээн амар суулгахгүй тийш хандав. 

	Анхны удаа уулзахад тэнэг юм шиг харагддаг хөдөөгийн бүсгүйчүүдийн нэг нь дө Реналь авгай билээ. Амьтан олны дунд огт байж үзээгүй болохоор дө Реналь үг яриагаараа хүний анхаарал татах аргыг ч мэдэхгүй байлаа. Төрөлхийн сэргэлэн хурц ухаантай Реналь бүсгүй амьд амьтан болгонтой адилаар жаргалын хойноос ухаан жолоогүй тэмүүлэхдээ эргэн тойрондоо байгаа бүдүүлэг хүмүүс чухам юу хийж байдгийг ажин харахгүй явжээ.

	Энэ эмэгтэй ямар нэг боловсролтой сон бол төрөлхийн соргог ухаан нь хөгжих сөн билээ. Өөрөө баян хүний охин байсан учир бурхны дайсан гэгдэх бүх францчуудыг үзэн яддаг, Христосын мөнхөд үүрд итгэгчдийн нэг болсон ламын гараар хүмүүжжээ. Дө Реналь авгай сүм хийдийн газраас олгосон хүмүүжлийг тэр дорхон нь мартаад оронд нь юу ч нэмж суралгүй харанхуй бүдүүлэг амьдрах болсон байна. Өвлөн авсан баян хөрөнгө, нэр төрийн хойноос хөөцөлдөх хүслэнд автагдсан энэ эмэгтэй яваандаа хавь ойрынхноос тасарч хар биед итгэхээс өөр итгэлгүй болж ирлээ. Харахад юманд эмзэг зөөлөн сэтгэлээр ханддаг маягтай; өөрийн мөрөөдлөөс бүрэн ухарсан шинжтэй; үүнийг Веррьерийн эрэгтэйчүүд магтан сайшааж эхнэрүүддээ амьдралын үлгэр жишээ болгон хэрэглэхийг номлодог болжээ. Өөрийн эхнэр нийтэд үлгэр дуурайл болж байгааг харсан дө Реналь гуай баясан бахархах боллоо. Үнэндээ тэр эхнэр сэтгэхүйн ердийн байдал нь хамгийн дээрээр биеэ өргөмжилсний үр мөн. 

	Ордны олонд зүйрлэшгүй их анхаарал тавьж үлгэр жишээнд орсон хаан охины тухай яриа сонсоод дө Реналь авгай хүний хэлсэн болгоныг биелүүлж, нөхрийн зөвлөгөөнийг үнэнчээр биелүүлэхийн төлөө оролддог байлаа. Жюльен ирэх хүртэл дө Реналь авгай хэдэн хүүхдээсээ ондоо юманд анхаарал тавьдаггүй байлаа. Хүүхдийн биеийн өчүүхэн эвгүйдэл, айлгалт, баясгалан тэр эмэгтэйн бүх амьдралыг татан шингээж байжээ. Дө Реналь авгай Безансоны Христосын Сүнс гэдэг сүмд ном сурснаараа амьдралынхаа туршид гагцхүү бурханд шүтэн мөргөх үйлдэл хийж иржээ. 

	Энэ тухайгаа хүнд хэлдэггүй байсан боловч хүүхдүүдийн нэг өчүүхэн төдий шуухинах буюу халуурвал Реналь авгай үр хүүхдээ үхүүлсэн хүн адил хүнд байдалд ордог байлаа. Нөхөртэй суусан анхны жилүүдэд сэтгэл хөдлөхдөө санаснаа илэн далангүй хэлж нөхрийн зөвлөгөөн авах гэхэд нөхөр нь худлаар инээж, дал мөрөө хавчин, өгөр царайлж, эхнэр хүн үс урттай, ухаан богинотой гэж байдаг юм гээд ер анхаардаггүй байжээ. Ялангуяа хүүхдийн бие муу байгаа үед энэ мэтийн үг сонсвол Реналь авгайн зүрх дэлбэрэх шахдаг байв. Дө Реналь авгай өсөх насаа өнгөрөөсөн сүм хийдийн худал, хуурамч ном сургаалын оронд иймэрхүү үг сонсож амьдрах болсон ажээ. Зовлонгоор хүмүүжих замд оржээ. Нэрэлхэхдээ сэтгэлийнхээ зовлонг өөрийн хамгийн дотнын үерхдэг эхнэр Дервиль авгайд ч хэлдэггүй байв. Эрэгтэйчүүд цөм нэг адил гэдэгт итгэнэ. Валено гуай дэд дарга Шарко дө Можирон гэх мэтийн харчуул цөм нэг зиндааныхан. Эрэгтэйчүүд савхин гутал өмсөж цаман малгай духдуулан тавьж явдгийнхаа адилаар ширүүн авир гаргаж, хөрөнгө чинээ, нэр хүнд, гавьяа шагналын хойноос явдаггүй хүн бүрийг хялайн зүхэж явах ёстой хүчит хүйсийн улсууд юм гэж боддог билээ. 

	Өдий олон жил авгай дө Реналь баячуудын дунд амьдран суухдаа хөрөнгө хогшилд шунах сэтгэл эс төржээ. 

	Энэ нь залуу тариачин Жюльений амжилтын охь булаг боллоо. Зоригтой, ариун санаатай энэ залууг хайрлах болсноороо Реналь авгай цухалзах шинэ амьдралын сэрүүн амьсгал амсжээ. 

	Дө Реналь авгай дорхноо Жюльенд муу юм санахаа байлаа. Ерийн юмыг Жюльен ухаарахгүй байгаа нь түүнд аятай санагдаж, бүдүүлэг харилцаа нь эвтэй юм шиг бодогдох болжээ. Жюльен хэрэггүй юмны тухай ярьж байсан ч сонсох хэрэгтэй. Гудамжаар гүйж явсан нохой хар эрчээр давхих тариачны тэрэгний дор орж үхсэн тухай ярихыг ч хүртэл сонсох нь зүйтэй гэж эмэгтэй бодно. Гэнэтийн тийм гайт явдлыг нөхөр нь сонсвол зэвүү хүрмээр доогтой инээж болох учир Жюльений нарийхан дугариг хөмсөг үзэсгэлэнт хэлбэрээ алдаж уйтгарт дарагдаж болох билээ. Сэтгэлийн тэнүүн, буянт төлөв, энэрэнгүй үзэл ганцхан энэ залуу бандид байдаг болов уу гэмээр тэр авгайд санагдах боллоо. Уужим саруул ухаанд сайн сайхан болгоныг төрүүлэх нь амьд явсны нэгэн мөчийн жаргалан гэж эхнэр санах ажээ. Тэгээд Жюльенд аль сайхныг бодогдуулахыг оролдох болсон ажээ. Дурлал мөрөөдөл жаргалын охь болсон Парис хотод бол Жюльен дө Реналь авгай хоёрын харьцаа төвөггүй түргэн нэг тийш болон шийдэгдэх санжээ. Залуу хүмүүжүүлэгч, зальт тэр авгай хоёр тэнд байгаа сан бол гурав дөрвөн зохиол унших буюу Жимиаз театрт орж янагийн дуу хэдийг сонсоод хоёр биеийн хоорондох харьцааг амархан шийдэх сэн. Зохиол роман уншаад тэдний роль ямар байхыг мэдэж, хэнийг дурайвал болохыг ойлгож, эрт орой аль боловч элдэв нэг баясгалангүй эсхүл эцэс хойдын бодолгүй явсаар зохиолын баатрын замаар замнах сан билээ. 

	Авейрон буюу Принейн ямар нэг жижиг хотод аль нэг гэнэтийн тохиолдол хэргийн явцыг түргэтгэдэг жамтай байдаг. Манай эндхийн ахуй амьдрал ядуу залууг алдрын хойноос хөөцөлдөгч болгон хувиргана. Учир нь түүний мөрөөдөлт сэтгэл мөнгөөр шийдвэрлэгдэх цэнгэлийн төлөө тэмүүлнэ. Үр хүүхдээ бодохоос өөр ажилгүй, роман зохиолоос өөрийн амьдралын замыг хайхыг огтхон хүсдэггүй гучин наст тэр авгайг Жюльен хамгийн сод сэргэлэн амьтан гэж яваадаа итгэх болжээ. Хөдөө зайдуу нутагт юм болгон амгалан тайван аажмаар хувьсдаг жамтай. 

	Дө Реналь авгай залуу хүмүүжүүлэгчийн ядуу байдлыг нэг бус удаа харахдаа өөрийн мэдэлгүй уйлдаг байлаа. Жюльен түүний бие уйлж суухад гэнэт дайралджээ. 

	— Эзэгтэй танд ямар нэг гай зовлон тохиолдов уу? 

	— Үгүй, нөхөр минь, хүүхдээ аваад зугаалгад явъя. 

	Дө Реналь авгай сугавчлан аваад түшин явахад Жюльенд тун хачин янзтай санагджээ. Авгай анх удаа Жюльенийг найз нөхөр минь гэж дуудсан нь бас сонин.

	Зугаалга төгсөх гэж байхад авгайн царай улайж байхыг Жюльен мэдлээ. Авгай алхаагаа аажимдуулаад Жюльен рүү харалгүйгээр өгүүлэх нь:

	— Миний нагац эгч Безансонд бий. Хөрөнгөөр маш баян. Би түүний хөрөнгийг өв залгамжлах цор ганц хүн мөн юм. Та үүнийг лав сонссон байх. Миний тэр эгч надад байнга зүйл бүрийн бэлэг ирүүлдэг... Миний хүүхдүүд их амжилт гаргаж байна... гайхмаар байна... Таны энэ ачийг би хариулахаар өчүүхэн бэлэг танд гардуулах хүсэлтэй байна. Их сүйд болохоор юм байхгүй. Хэдхэн луидр мөнгө хувцсанд зориулан өгөх гэсэн юм. Өөр юм байхгүй... гэж улам царай улайн хэлээд дуугүй болов. 

	— Энэ л гэж үү? гэж Жюльен асуув. 

	— Энэ талаар миний нөхөрт хэлсний хэрэг байхгүй. Ямар их юм биш гэж толгой бөхийлгөн тэр авгай шивнэв. 

	— Эзэгтэй минь би өчүүхэн амьтан. Гэвч би бялдуучилж чадахгүй гээд Жюльен ууртайгаар нүд гялалзуулан зогсоод эгц цэх болж: — Та сайн бодож үзээгүй шиг байна. Би өөрийн мөнгөний талаар ямар нэг зүйлийг ноён дө Реналиас нуувал хэн нэг зарцаас доор орсон амьтанд тооцогдох болно гэж хариулжээ. 

	Дө Реналь авгай орох газаргүй эвгүй байдалд орлоо. 

	— Эрхэмсэг дарга намайг энд ирснээс хойш тав дахин гучин зургаан франк надад өгсөн. Би одоо ч гэсэн ноён дө Ренальд өөрийн зарлагын дэвтрийг үзүүлэхэд бэлхэн байна. Намайг үзэн яддаг ноён Валено мэтийн хүмүүст үзүүлсэн ч бэлэн байна гэж Жюльен үргэлжлүүлэв. 

	Дө Реналь авгай энэ үгийг сонсоод их л ичин зовсон янзтай зэрэгцэн алхалсаар явав. Тэр хоёрын хэн нэг нь зугаалга төгстөл шалтаг олж яриагаа дахин сэргээж чадахгүй явав. 

	Үүнээс болж Жюльен шиг хээнцэр эр дө Ренальд дурлана гэдэг аяндаа устах тийш хандлаа. Харин эхнэр улам хүндэтгэх сэтгэлтэй болж, тэр залууд тэгж дийлдсэнээ бодож ядна! Жюльен сэтгэлд эвгүй юм төрүүлснээ дө Реналь авгай арилгахыг хичээж аль болохоор хайрлан халамжлах боллоо. Бүтэн долоо хоногийн турш ингэж асрамжилж байхдаа эхнэрийн сэтгэл тун хангалуун. Тэгсээр байж Жюльений уур хилэнг жаахан намжаасан боловч сайндаа ийм асрамжид орлоо, үнэн санаанаас энэ боллоо гэж Жюльен огт бодсонгүй. 

	Баячуудын шинж ийм. Хүний үнэргүй хэрэг хийчхээд дараа түүнийг хэд гурван сохор зоосоор аргална гэж бодоцгоодог байна гэж Жюльен бодно. 

	Реналь авгай зүрх ихэд догдлон үнэн санаа төрж, элдэв таван үг хэлэхгүй тэвчье гэж шийдсэнээ болиод, бэлэг өгнө гэж хэлээд дургүйцсэн хариуг Жюльенээс сонссоноо нөхөртөө хэлжээ. Дө Реналь гуай маш гайхан:

	— Юу? Таны хэлснийг зарц хүн биелүүлэхгүй татгалзахад хүргэлээ гэж үү? гэв. 

	Үүнийг сонсон сандарсан Реналь авгай эсэргүүцэхийг оролдов. Чадагдаагүйгээ батлахыг эрмэлзэв.

	— Эзэгтэй та сонс. Талийгаач хунтайж Кондэ өөрийн албатнуудыг шинэ охидтой танилцуулахдаа: «Эдгээр хүмүүс цөм манай гэрийн зарц нар» гэж хэлсэн гэдэг. Би үүнийг танд дө Безанвалийн13 дурсамжаас уншиж өгсөн. Алдар нэр хадгалахад чухал ач холбогдолтой байдаг. Тайж язгууртнаас бусад танайд хөлсөөр ажиллаж байгаа хүн бүхэн таны зарц байгаа юм. Би тэр Жюльентэй ярилцана. Зуун франк өгөхөд учир болно байх гэж дө Реналь гуай хариулав. Реналь авгайн бүх бие чичрэн:

	— Аах, нөхөр минь! Зарц нарт үзүүлэлгүй далдханаар зохиож үзээрэй гэжээ. 

	— Нуух юу байх вэ. Үзээд атаархаж байг. Өөрөөр яах юм бэ гэж дө Реналь өрөөнөөсөө гарч, өгнө гэж амласан мөнгөний тоо арай ихдэв үү? гэж бодон хэлжээ. 

	Дө Реналь авгай маш сандарсан учир зөөлөн сандал дээр бараг ухаангүй унав. «Надаас болж энэ хүн Жюльенийг доромжлох нь» гэж бодоод нөхрөө үзэн ядахдаа гараараа нүүрээ таглан унав. Үүнээс хойш хүнд үнэн юм хэлэхээ байя гэж ам алдав. 

	Дараа нь Жюльентэй уулзахад хамаг бие нь чичирч амьсгаа бахардаад нэг ч үг хэлж чадсангүй. Арга барагдахдаа түүний хоёр гарыг барьж чанга атгав. 

	— За найз минь, та миний нөхрийн талаар муу юм санаагүй биз? гэж авгай хэлэв. 

	— Юундаа муу юм санах билээ. Муу санана гэдэг илүү зан. Ноён дө Реналь надад зуун франк өгсөн гэж Жюльен хүйтнээр инээн хэлэв. 

	Дө Реналь авгай арга барагдсан шинжтэй Жюльенийг ширтэв. 

	— Явъя. Гараа нааш сарвай гэж авгай гэнэт Жюльенд хэлэв. Авгай ингэж шийдэмгий хэлж байсан удаа ер үгүй. 

	Хамгийн гуйвамтгай нэртэй Веррьерийн номын худалдаачны дэлгүүрт дүүрсэн хэрэг Жюльентэй цуг очъё гэж авгай шийдсэн нь тэр билээ. Номын дэлгүүрээс хэдэн луидрын ном хүүхдэдээ бэлэг болгон шилж авчээ. Реналь авгай Жюльений сэтгэлд тохирсон номууд хүүхдэдээ худалдан авч өгөхийг бодсон ажээ. Номуудыг тэр дор нь дэлгүүрт хүүхдэдээ хуваан өгч ноогдсон ном бүр дээр хүүхэд тус бүрээр нэрийг нь бичүүлжээ. Реналь авгай Жюльенийг ийм аргаар сэтгэлийг нь амрааж байгаадаа баясан байхад Жюльен дэлгүүрийн номын тавиур дээр байгаа олон тооны номуудыг зүг бүр ширтэн харж байжээ. 

	Жюльен ийм олиггүй газар оръё гэж огт боддоггүй байжээ. Зүрх хөдлөв. Жюльен авгайн сэтгэлд юу болж байгааг таасан ч үгүй, таая гэж бодсон ч үгүй. Лам нэрээ гутаалгүй яаж эвтэйхнээр хэдэн ном олж авъя гэдэг ганц бодолд дарагджээ. Хүүхдүүдийн бичгийн дасгалд эндэх нутгийн хамгийн алдарт тайж нарын намтраас оруулж байх нь чухал гэж дө Реналь гуайг ятгаад санаандаа тохирсон хэрэгцээт номуудаас авхуулъя гэж бодов. Бүтэн сар оролдож Жюльен санасандаа хүрэв. Энэ удаа хэргээ амар биелүүлсэндээ эрдэж өөр нэг алхам хийхээр шийдэв. Дө Реналь гуайтай хүүрнэж сууснаа тэр номын санд данс нээлгэж тогтмол харилцаатай болбол баян хүний хөрөнгө чинээг нэмэгдүүлэн хотын даргын нэр алдар улам нэмэгдэх бололцоо байгаа мэтээр ятгажээ. Ноён дө Реналь тэр саналыг зөвшөөрөх магад билээ. Ахмад хүүд зарим зохиолуудын талаар уншуулж цэргийн сургуульд ороход туслах нь зүйтэй байв. Ноён дарга үүнээс цааш хэтрэх шинжгүйг Жюльен мэджээ. Чухам ямар шалтгаанаас болж байгааг Жюльен тааж чадсангүй. Ямар нэг учир бий нь дамжиггүй. Ноён дө Реналь Жюльенд:

	— Реналь шиг таатай баян хүний нэр номын худалдааны бохир жагсаалтад орно гэдэг сайн хэрэг биш гэж бодож байна гэжээ. 

	Ноён дө Реналийн магнай тэнийв. 

	— Айл гэрээр ном олгодог номын худалдаачны жагсаалтад ядуу оюутан бандийн нэр орсныг хойчийн өдөр хэн нэг этгээд олж илрүүлэх нь бас тохирохгүй хэрэг гэж Жюльен зэвүү хүргэм маягаар хэлжээ. Дундыг баримтлагчид намайг хамгийн ашиггүй ном авч байна гэх болно. Миний нэрийн дор тэр олиггүй номуудын нэрийг жагсаахаас зовох болно гэв.

	Жюльен эвгүй үг хэллээ гэдгээ ойлгов. Хотын даргын дургүй хүрч зэвүүрхэж байгаа нь харагдав. Үг ч хэлсэнгүй. Жюльен урхинд нэг муу юм ор оо шиг байна» гэж бодов.

	Хэдэн хоног өнгөрсний дараа ноён дө Реналийн хажууд их хүү нь Жюльенээс «Өдөр тутмын сонинд» зарлагдсан номын тухай ярьж өгнө үү гэж хүсжээ. 

	— Энэ жакобинчид хэл яриа гаргах шалтаг олгохгүйн тулд, мөн ноён Адольфийн асуултад хариулт өгөх боломж надад олгохын тулд номын мухлагт танай зарц нарын нэг нь нэрээ данслуулаад ном авч байвал болмоор юм. 

	— Санадаг хэрэг хө! гэж дө Реналь гуай баярлав. 

	— Юу ч гэсэн арга хэмжээ авсан нь дээр байх. Мөн танай зарц нар ямар нэг роман тэндээс авахгүй байх талаар арга зохиовол зүйтэй юм аа. Элдвийн номууд гэртээ байлгавал танай үйлчлэгч зарц нар муу нөлөөнд автагдаж магад шүү гэж Жюльен удаан хугацааны турш эрмэлзэж байсан зорилгодоо хүрсэн зарим нэг хүний адил ажиггүй зангаар хэлжээ.

	— Улс төрийн нийтлэг өгүүллэгүүдийн тухай та мартаа юу? гэж ноён дө Реналь ихэмсгээр хэлэв. Хүүхэд хүмүүжүүлэгчийн зохион бодсон аргыг гайхаж байгаагаа илчлэхийг тэр хүссэнгүй. 

	Энэ мэтчилэн Жюльений амьдрал аар саар хэргийн дунд өнгөрдөг байв. 

	Дө Реналь авгайн сэтгэлд юу байгааг амархан таадгийнхаа адилаар Жюльен аль хэрийн амжилт олж байгаагаа ухаарч байв. 

	Жюльен хотын ноён даргынд ирсээр сэтгэлийн зовлонгоос ангижирсангүй. Аавындаа модны үйлдвэрт байсныхаа адилаар орчин тойронд байгаа хүмүүсийг туйлаас үзэн яддаг болов. Түүнийг тойрч буй хүмүүс ч мөн өөрийг нь занан зүхэх шиг санагддаг байв. Өдрөөс өдөрт тойргийн дэд дарга Валено болон Реналийн бусад танилуудын амнаас орчин үед болж байгаа тэр энэ үйл явдлын тухай Жюльен сонсоод тэдгээрийн ойлгоц бодит байдлаас хэчнээн тасархай байгааг мэджээ. Жюльений сайхан гэж бодсон бүхэн тэдэнд маш их дургүйцэл төрүүлж байв. «Таарсан таар шуудайнууд байна даа» гэж үргэлж бодогдоно. Жюльен биеэ ихэд үзэх авч хажуугийн хүмүүсийн ярилцаж байгааг огт ойлгодоггүй байдаг нь бас сонин. Өвгөн мэс засалчаас ондоо хэнтэй ч Жюльен үнэн сэтгэлээс ярилцсан удаагүй. Өвгөн эмч Италийг дайтсан Бонапартын аян дайн болон мэс заслаас илүү мэдэцгүй хоцрогдмол хүн явжээ. Хамгийн хүнд зовлонт мэс заслын тухай ярихад Жюльен хүүгийн зориг бадарч:

	— Би ярвайх ч үгүй дааж өнгөрөөх байсан гэж боддог байлаа. 

	Реналь авгай хүүхдийн хүмүүжилд хавьгүй яриаг анх ярих гэтэл Жюльен мэс заслын тухай ярьж гарчээ. Авгай дургүйцэн тэр тухай ярихаа бай гэж гуйжээ. 

	Жюльен энэнээс ондоо юу ч мэддэггүй байв. Жюльен дө Реналь авгайтай байнгын холбоотой амьдран сууж байсан боловч хоёулхнаа үлдмэгц хэлэх үг олдохгүй чив чимээгүй болно. Жюльен хүлээлгийн өрөөнд олон хүний дунд даруу зантай юм шиг харагдавч тэднийд гаднаас ирж байгаа хүн болгоноос би илүү дээр гэж биеэ тоох шинж харцанд нь тодорч байгааг дө Реналь авгай тааварлажээ. Хоёулхнаа үлдэхэд Жюльен учраа олохоо байна. Жюльен сэтгэлийн зөөлнөөс болж учраа алддаггүй юм гэдгийг дө Реналь авгай эмэгтэй хүний хувьд хялбархан ойлгодог. Өвгөн эмчийн яриатай зүйрлүүлж үзээд Жюльен нийгмийн дээд давхаргын талаар муу сэтгэгдэлтэй болсон ч байж магад юм аа. Эмэгтэйчүүд байгаа үед гэнэт яриа тасарвал Жюльен өөрийгөө буруутан болгоно. Эмэгтэй хүнтэй хоёул байгаа цагт яриа тасарч чимээгүй болбол орох газраа олж ядахад хүрнэ. Эрэгтэй хүн эмэгтэй хүнтэй хоёул үлдвэл чухам ямар маягийн яриа яривал зохих талаар санаанд оромгүй бодол бодогддог байжээ. Түүнээс болоод өөрөө өөрийгөө хүнд байдалд оруулах явдал тохиолдоно. 

	Бодогдох зориг маш их! Тэгсэн ч яриа тасарвал яаж ч чаддаггүй байлаа. Үүнээс болж дө Реналь авгай ба хүүхдүүдтэй удаанаар зугаалж яваа цагт түүний ширүүн царай яриа тасарвал бүр ч эвгүй харагддаг байлаа. Түүнээс болж Жюльен биеэ гайгүй сайн зэмлэнэ. Хэрэв аз болж яриа үүсгэвэл санаанд оромгүй зүйл ярина. Өөдгүй байдлаа ойлгодог мөртөө зарим нэг юмыг давсалж хужирлахыг яана. Жюльен энэ үед нэг юмыг өөрөө мэддэггүй явдаг. Тэр нь юу вэ гэвэл түүнд заяасан хоёр сайхан нүд. Эр хүний цог жавхлан бүрэн тодрон үзэгдэнэ. Зарим үед хараад ханашгүй хачин гоё харагдана. Хамаг амьдрал нь бичээстэй юм шиг бодогдоно. Хоёул үлдээд сэтгэл санаа засах зохиомол яриа ярихаа мартсан цагт хэд гурван үг сольж эхэлдэг болохыг дө Реналь авгай ажжээ. Реналийн танил нөхөд цоо шинэ сонин санаа бодол гаргаж нэг ч удаа сэтгэл сэргээдэггүй болохоор Реналь авгай Жюльений гэнэтийн сонин санаа үг яриаг сонсон бахархдаг байв. 

	Наполеон мөхсөний дараа хөдөө захын хотуудад дайвар яриа ярихыг байсан ажээ. Хүн бүр эрх ямба алдахаас айна. Луйварчид их хурлынхныг түшиглэх, хоёр нүүртнүүд гуйвамтгай этгээдүүдийн дунд бүрэн дэгжих боллоо. Уйтгарлал дэлгэрч ном унших буюу газар тариаланг эрхлэхээс өөр ямар ч зугаа цэнгэл байхгүй боллоо. 

	Баян эгчийн хөрөнгө өвлөх хүн дө Реналь авгай арван зургаан настайдаа настайвтар тайж хүнтэй суугаад амьдралынхаа туршид нэг ч удаа ёстой дурлалтай төсөөтэй амьдрал ч үзсэнгүй, дурлал чухам юу болохыг туулж туршсангүй. Гагцхүү түүний ачит лам Шелан гуайн Валеногийн соотгонох хандлагатай уялдуулан дурлалын тухай ярихдаа дурлал шиг насны гай байхгүй гэдэг ойлголт төрүүлснээс болж хорвоод дурлал шиг гутамшигт завхайрал байхгүй гэж бодох болжээ. Гэнэтийн учралаар олдсон роман зохиолоос уншиж ойлгосон өнгөцхөн зүйлээс дурлал гэж бараг байж болшгүй лут онцгой юм шиг санагджээ. Энэ болхи ойлголтоос болж дө Реналь авгай Жюльенд бүрэн автагдаж санаа сэтгэл ханаж, дутуу юм өөрт ер алга гэж алмайрах ажээ.

	
VIII : ӨЧҮҮХЭН ТОХИОЛДОЛ

	 

	Сэтгэлийн гүн догдлолыг 

	Сэмхэн нуухад бэрхтэй. 

	Сэжигтэй харсан харцыг 

	Санаанаас салгах зовлонтой. 

	Байрон «Дон жуан»

	 

	Дө Реналь авгайн уян зөөлөн авир, төлөв байдал, заяасан хогшил хөрөнгө нь ашиг тус бага хүргэх боллоо. Энэ нь зарц Элизийг санахад улам илэрнэ. Энэ охин хөрөнгө өв залгамжилж аваад, лам Шеланд бараалхаж Жюльентэй айл болон амьдрах хүсэлтэйгээ илэрхийлжээ. Лам хайрт охиныхоо саналыг бүрэн дэмжин баясжээ. Жюльенд, Элиз охин хамтарч амь зуух саналаа илэрхийлэхэд, огт зөвшөөрсөнгүйд лам маш гайхсаныг яана. Лам зэвүүцэн:

	— Хүү минь юмыг эргэцүүлж үз. Сэтгэл санаанаасаа болгоомжилж сур. Өөрийн мөрөөдөлд захирагдан, аманд орсон алтыг хэлээрээ түлхэн гаргахгүй бол би чамд хэчнээн баярлах билээ. Би Веррьерийн лам болсоор яг тавин зургаан жил боллоо. Удахгүй халагдах бололтой. Үүнээс болж сэтгэл зовох боловч найман зуун ливрийн түрээстэйдээ төдий л айхгүй байна. Лам болсондоо юм болгон аяндаа бүтнэ гэж биеэ бүү хуураасай нь гэсэндээ би танд энэ бүхнийг тоочиж сууна. Та хөрөнгө чинээтэй хүмүүсийн өмнө их зан гаргавал сайнаа үзэхгүй саар юманд буцалтгүй орно. Хүндтэй хүн болъё гэж байвал ядуучуудыг гомдоож, тойргийн дэд дарга болон хотын дарга, бусад хөрөнгөтөн хүмүүсийн өмнө долигонож хоёр нүүр гаргаж сур! Дээд давхаргынхны ярьдгаар «амьдарч сурна» гэдэг бол бурхан шашин мартаж хар амиа хичээх хэрэгтэй. Баячууд шиг амьдрах уу, хойд насаа бодох уу гэдэг хоёр зам байна. Дундын зам гэж байхгүй шүү. Одоо гэртээ очоод миний хэлдгийг сайн бодож үз. Гурван хоногийн дараа эцсийн шийд хэлээрэй. Танд үл ойлгогдох ямар нэг бүтэлгүй бодол байгааг гаднаас хараад би мэдэж байна. Хүнд муу санаа хэрэгтэй. Юмыг эргэцүүлж бодохгүй бол сайн муу хоёрыг хүн ялгахгүй шүү дээ. Сүмийн албан хаагч хүн уран зальт аргагүй бол хол явахгүй. Та сэргэлэн ухаантайн хувьд хэнээс ч дордохгүй гээд зөөлөн сэтгэлт лам нулимс мэлтгэнүүлэн хэлэх нь:

	— Та лам болоод сайныг үзнэ байх гэж би хэлж чадахгүй байна гэв. 

	Жюльен сэтгэл их хөдөлснөө мэдэж ядна. Хайрлах хүн надад байдаг байна гэхээс сэтгэл уяран Веррьерийн уулын ойн гүнд очиж нулимсаа хүнд үзүүлэлгүй уйлахаар гүйн гарав. 

	Би яана аа? Миний шал тэнэгийг ойлгуулсан энэ өвгөнд би насан турш туслах хэрэгтэй. Юу шалих вэ гэсэн өвгөн хамгийн ухаантай байх нь. Намайг сайн ойлгожээ. Надад бүтэлгүй бодол хар санаа байна гэсэн үнэн. Би хүний зэрэгт хүрэхийн тулд хар санаа санаж яваа. Намайг лам болохгүй хүн гэж хэллээ. Би таван зуун луидрын түрээс авахгүй гэснээрээ үнэнчээ харуулж зорьсондоо хүрнэ гэж горьдсон бүтэхгүй хэрэг байжээ гэж Жюльен бодно. 

	«За одоогоос хойш би хэрэг дээр туршиж үзсэн зангаа гол болгон баримтална. Намайг ингэж зогсолтгүй уйлна гэж хэн ч бодоогүй байх аа! Миний тэнэг бурууг баталж ойлгуулсан хүнийг би хайрлах уу? яах вэ? » гэж Жюльен өөрөөсөө асуув. 

	Гурван хоногийн дараа Жюльенд нэг санаа төрлөө. Юу гэвэл хамгийн анхны өдрөөс эхлэн зэвсэглэх хэрэгтэй. Ингэж шалтаг эрэх нь үнэндээ дайрсан өдсөн хэрэг билээ. Дайрсан өдсөн ч яадаг юм бэ? гэх зэргээр Жюльен гуйвж явснаа ламд халти хэлэхдээ нэг шалтгаан байна. Гурав дахь хүнийг хорлох учир чухам ямар шалтгаан болохыг тэр хэлж чадсангүй. Энэ шалтгаанаас болоод айл гэр болохоос татгалзсан байна. Энэ нь Элизийн зан байдалд нөлөөлсөн байна гэх мэтээр шалтаг заажээ. Шелан ламын бодож үзсэнээр эд бүхэн нь сүмийн залуу бандийн сэтгэлд асах ёстой мөнхийн галтай огтхон ч адилгүй, зөвхөн хорсон цухалдлын илрэл мөн ажээ. Шелан лам Жюльенд хэлсэн нь:

	— Нөхөр минь, авьяасгүй байж лам болохын төлөө оролдохын оронд нэр хүндтэй айл гэр болж баян тарган бардам хөдөөгийн хүн болсон нь дээр биш үү гэжээ. 

	Жюльен энэ ятгалгад тун сайн хариулт өгөв. Яг голыг олж хариулт хэлсэн ажээ. Өөрөөр хэлбэл ламд сайн тохирох өгүүлбэрүүд шилэн авч хэлжээ. Үгсийг хэлсэн шинж, нүдэнд нь өөрийн эрхгүй тодорч байсан цогийг хараад Шелан эцэг айжээ. 

	Үүнээс үндэслэж Жюльений тухай дутуу дулимаг дүгнэлт хийх хэрэггүй. Хоёр нүүртний аргыг уран нарийнаар хэрэглэсэн өгүүлбэрүүдийг тэр нямбайгаар бэлтгэжээ. Жюльений насанд иймэрхүү явдал үйлдэх нь төдий л хялбар биш байлаа. Хөдөлж барих төлөв байдлын хувьд гэвэл хөдөөгийн бүдүүлгүүдийн дунд өссөн хүн үлгэр жишээ болох зүйл яахин гаргаж чадах билээ. Харин яваандаа Жюльен иймэрхүү хэрэгт амархан суралцаж байр төлөв үг хэл нь улам бүр нарийсаж хэнээс ч дутахгүй боллоо. 

	Дө Реналь гуай түүний зарц нь хөрөнгө өвлөн авч эзэн суусан цагаас хойш уйтгартай болсныг гайхдаг боллоо. Зарц охин нь үргэлж даа ламынд очоод тэндээс уйлж буцаж ирдэг болсныг үзэв. Элиз охин хүнтэй суухаар оролдож байгаагаа дө Реналь авгайд хэлжээ. 

	Тэгэхэд дө Реналь авгай мэл гайхав. Реналь авгайн бие гал шатах, хүйт оргих хосолсоор унтахаа байлаа. Дэргэд нь зарц охин буюу Жюльен хоёрын хэн нэг нь суугаа цагт Реналь авгай санаа амар тайван суудаг боллоо. Тэр хоёр залуу ханилан суугаад яасан аз жаргалтай амьдрах бол гэхээс өөр бодол эс төрнө. Өөрсдийн таван зуун луидрын түрээсээр суух ядуу жижиг байшин улам ч гоё болон үзэгдэнэ. Жюльен Веррьерээс хоёр мод зайтай Брэд ажилд орвол байн байн харж байх бололцоо олдоно байх гэж дө Реналь авгай бодно. 

	Би галзуураа юу гэж Реналь авгай бодно. Үүнийгээ нөхөртөө хэлээд удсан ч үгүй үнэхээр өвчин тусаж хэвтэрт орлоо. Зарц охин оройн хоол авч ирж өгөхдөө уйлсан байхыг дө Реналь авгай ажжээ. Элизийг хараад дотор цухалдахдаа чанга хашхираад дараахан нь хамаагүй хашхирсан буруугаа хүлээжээ. Элиз охин уйлан мэгшээд эзэн авгай зөвшөөрвөл тохиолдсон зовлонгоо ярья гэжээ. 

	— Зовлонгоо ярь гэж дө Реналь авгай хэлэв.

	— Надтай суухгүй гэсэн. Бодвол зарим ховч улсаас миний тухай муу үг сонсоод түүнд үнэмшээд байх бололтой. 

	— Хэн суухгүй гээ вэ? гэж Реналь авгай тэсэж ядан асуужээ.

	— Жюльен гуай л байхгүй юу. Ноён лам түүнийг ятгасан, гэмгүй охиныг зарц гэж голоод суухгүй байвал алдаа болно гэж лам гуай хэлсэн байна. Жюльенд их зан гаргах хэрэг алга. Эцэг нь ердийн модчин хүн. Жюльен өөрөө танайд ирээгүй бол ямар ч янзтай явах байсан байж болно гэж зарц охин уйлсаар хэлэв. 

	Дө Реналь авгай цааш сонсохоо байжээ. Баярлахдаа бараг ухаан алдах дөхсөн ажээ. Жюльен суухгүй гээд дахин хэзээ ч эргэхгүй боллоо гэдгийг зарцаар дө Реналь авгай дахин давтан хэлүүлжээ. 

	— Би сүүлчийн удаа ярилцаад үзье. Би өөрөө Жюльентэй нүүр учран ярья гэж дө Реналь авгай амлав. 

	Маргааш өдөр өглөөний цайны дараа дө Реналь авгай өөрийн өрсөлдөгч охины сонирхлыг хамгаалан Жюльентэй ярилцахад Элизтэй суух ч үгүй, хөрөнгөнд нь эзэн болох ч үгүй гэдэг шийдэмгий үг сонсон бүтэн цагийн турш баясан мансуурч байсныг яана аа. 

	Жюльен аяндаа хаяагаа манахыг байж дө Реналь авгайн зөв сайн зөвлөгөөнд тохирсон хариуг хэлэх боллоо. Олон хоног тарчилж явсан гэнэт сүрхий баярласнаас болж дө Реналь авгай бие муудаж ухаан алдав. Ухаан ороход өрөөндөө хэвтэж байжээ. Реналь авгай тэр өрөөндөө ганцаараа байя гэж гуйжээ. Реналь авгай ер бусын сэтгэлийн догдлолд ороогдсоноо мэджээ. 

	— Би Жюльенд сайн болчихлоо гэж үү? гэж өөрөөсөө асуулаа. 

	Урьдын цагт Реналь авгай ингэж асуулт тавихад хүрсэн бол адгийн буруу хэрэг хийлээ гэж амь тэмцэх байжээ. Одоо тэр нь ерийн нэг хэрэг шиг бодогдох болжээ. Санаанд оромгүй тохиолдолд нэрвэгдсэн сэтгэл нь эмзэглэхийг байж сандарч зовох чадвар үгүй болжээ.

	Дө Реналь авгай юм нэхэх гээд чадсангүй үхсэн юм шиг унтав. Сэрэхэд аюултай санагдмаар байсан болгон нь гайгүй юм шиг бодогджээ. Дө Реналь авгай сэтгэлийн баясал жаргалд дарагдаад мууг харах завгүй, чадваргүй. Хөдөө тосгоны энэ цэвэр доторт, гэнэн бүсгүй сэрэл мэдрэл буюу гомдлын үл мэдэгдэх хэсгийг аль болох хурцаар мэдрэхийг хэзээ ч хичээж байсангүй. Жюльенийг ирэх хүртэл дө Реналь авгай Парис хотоос бусад газарт эмгэн эхчүүдэд ноогддог гэр аж ахуйн үй түмэн ажилд дарагдаад, янаг дурлалыг аз болж хожих магад гэж ухаан алдах мөрийтэй тоглоомд дуртай хүнийг бид хэрхэн үздэг адилаар анхаардаг байлаа. 

	 Үдийн хоолонд орох дохионы хамтаар гаднаас хүүхэдтэй ирж яваа Жюльений дууг авгай сонсоод бачимдав. Авгай хүнд сэтгэлтэй болсноос хойш бага зэрэг мэхлэх арга сураад царай нь гэнэт улайхад толгой өвдсөнөөс боллоо гэх болжээ. 

	— Эмэгтэйчүүд бүгдээрээ адилхан. Дандаа нэг юм нь болохоо байчихсан байдаг! гэж дө Реналь гуай чанга инээн хэлэв. 

	Дө Реналь авгай иймэрхүү шог ярианд дассан мөртөө энэ удаа зэвүү хүрч, тэр байдлаасаа ангижрахаар Жюльенийг ширтэв. Жюльен буг чөтгөр шиг муухай байлаа ч гэсэн дурлахгүй байж чадмааргүй санагдав. 

	Хааны ордны дээд хэргэмтнийг алдалгүй дуурайгч дө Реналь гуай хаврын дулаан өдөр болмогц Вержийд нүүдэг. Энэ тосгон «Габриэлийн эмгэнэлт түүхтэй»14 холбоотойгоороо алдаршжээ. Үзэмжит эртний хот сүмийн балгаснаас хэдэн алхмын цаана дө Реналийн мэдлийн дөрвөн дуганат цамхаг бий. Эргэн тойронд жилдээ хоёр удаа хяргуулдаг эвэрлэг модон хажаастай туулайн бөөр шугуй Тюильрийн цэцэрлэг адил сүүдэр татна. Хажууд нь зугаалгын хамгийн тохитой газар болох алимын модот хэсэг зурвас бий. Жимсгэнийн энэ төглийн адагт найм буюу арваад асар том мөчрөө алс өндөрт сагсайлгасан самрын сайхан модууд сагсайна. Эхнэр нь эдгээрийг сонирхон харахад дө Реналь гуай үглэх нь:

	— Энэ муусайн самрын моддоос болоод би ургацынхаа хагасыг алдаж байна. Сүүдэрт нь тарьсан улаан буудай болж гүйцэхгүй юм гэнэ. 

	Дө Реналь авгай сая л байгалийн гуа сайхныг харсан юм адил үзсэн болгоноо ухаан жолоогүй магтана. Сэтгэл хөдөлсөндөө болоод улам шийдэмгий хөнгөн шаламгай болно. Вержийд ирээд хоёр хоносны дараа дө Реналь гуай хотын даргын үүрэгт ажилдаа татагдаад хот руу буцсан хойгуур дө Реналь авгай өөрийн мөнгөөр ажилчид хөлслөн авчээ. Жимсний цэцэрлэгийн тойронд самрын том модууд хүртэл нарийн зам засаад элсээр өнгөлбөл зүгээр юм гэдэг санал Жюльен хэлсэн ажээ. Тийм замтай байвал хүүхдүүд өвсний чийгт хөлөө норголгүй өглөө эртээр зугаалах санжээ. Нэг хоноогүй байтал Жюльений хэлсэн саналыг авгай биелүүлжээ. Дө Реналь авгай ажилчдыг удирдан ажиллуулж Жюльентэй хамтаар бүхэл өдрийг маш баясгалантай өнгөрөөлөө. 

	Веррьер хотын дарга буцаж ирэхдээ зам бэлэн болсныг үзээд маш гайхав. Нөхрийнхөө тухай таг мартаад байсан авгай нөхрөө ирсэнд ихэд гайхав. Зөвлөж ярилгүйгээр тийм том хэргийг ганцаар шийдвэрлэнэ гэж байх уу? гэж ноён дө Реналь бүтэн хоёр сар шогширчээ. Гагцхүү гарсан зардлыг дө Реналь авгай өөрөө төлсөнд түүний сэтгэл тайвширсан ажээ. 

	Реналь авгай хүүхэдтэй хамт эрвээхэй хөөцөлдөн өдөр турш цэцэрлэгт өнжинө. Тэд гялгар сав хийгээд хайрс далавчтай хорхой шавж барих арга хийжээ. Хайрс далавчтан гэдэг нэрийг дө Реналь авгай Жюльенээс сонсжээ. Безансоноос Годарын15 нэрт зохиол захиалан авчээ. Тэр номын дагуу Жюльен эдгээр хорхой шавжийн ер бусын амьдралын тухай Реналь авгайд ярьж өгчээ. 

	Хайрсан далавчтаныг бариад Жюльений зааж өгснөөр өргөн хатуу цаасан самбар дээр хайр гамгүй зүүгээр хатган хаддаг байлаа. 

	Ингэсээр байтал Реналь авгай Жюльен хоёрын хооронд яриа үүсэж, дуугүй байхад тэвчиж боломгүй зовлонд ордгоо Жюльен илчлэхэд хүрчээ. 

	Тэд хамгийн энгийн зүйлүүдийн тухай эцэж цуцахыг мэдэлгүй шохоорхон ярилцдаг байлаа. Үргэлж сонирхолтой зав зай муутай ийм амьдралыг гар хумхилгүй ажил хийдэг Элизээс бусад хүмүүс цөм сайшаана. 

	— Эзэн авгай маань Веррьерт багт наадам болох үеэр ч гэсэн ингэж гоёж гангалж байгаагүй билээ. Одоо өдөртөө хоёр гурав дахин даашинз солих боллоо! гэж Элиз охин гайхна. 

	Бид хэнийг ч хуурах зорилгогүй учраас торгон зөөлөн биет дө Реналь авгай богино ханцуйтай, нэлээд гүнзгий ухаадастай даашинз өөртөө оёх болсныг нуухгүй. Авгай цогцос маш сайхантай болохоор тиймэрхүү хувцас зохихыг хэлээд яах вэ. 

	Веррьерээс Вержийд үдэлж амрахаар ирдэг хүмүүс сайхан зан гаргаж:

	— Эзэгтэй та улам залуужаад байна. Таныг ийм залуухан болчхоод байхыг үзээгүй юм сан гэлцэнэ. 

	Дө Реналь авгай царай зүс, хувцас хунараа үнэн голоосоо засаж гангалдаг болсонд хүн үнэмшихийн арга алга аа. Өөрт нь гоёж гангалахаас илүү зугаатай зүйл үгүй, Жюльен болон хүүхдүүдтэйгээ хамтарч эрвээхэй агнаагүй цагтаа юм л бол зүү утас барьж Элизийн дэмжлэгтэйгээр шинэ гоёлын хувцас оёхыг яана. Веррьерт нэг удаа очихдоо гагцхүү өөртөө зуны шинэ тэрлэг оёхоор Мюлузаас ирсэн сайн даавуу худалдаж авахаас өөр зорилго тавьсангүй. Тэндээс буцаж Вержийд ирэхдээ төрлийнхөө залуу охиныг дагуулж иржээ. Дө Реналь авгай хүнтэй суусныхаа дараа дээр үед Есүсийн Сүнс сүмд хамт суралцаж байсан Дервиль авгай гэгчтэй дотно үерхжээ. 

	Дервиль авгай өөрийн танилын санаанд оромгүй элдвийн юм оролддогийг дооглон сэтгэл зугаацуулахдаа «Би хэзээд ийм юм хийнэ гэж зүүдлэхгүй хүн» гэж ярьдаг. Парист уран ухаан гэж нэрлэгдэх ийм соньхон санаачилгаа дө Реналь авгай ер тоохгүй юман төдийд бодохгүй, нөхрийнхөө дэргэд ярихаас ичдэг. Дервиль байхад ичих нь бага. Эхэндээ санаанд орсноо зоригтой хэлж чаддаггүй байв. Дервильтэй хоёулхан үлдэж тайван хүүрнэж суухад дө Реналь авгай үг олшрон улам идэвхжиж өдөр хэдийдээ өнгөрснийг мэддэггүй, хоёул тун зугаатай. 

	Энэ удаа садан бүл нь Дервиль эмэгтэйд хөгжил багатай боловч их л жаргалтай хүн шиг үзэгдэв. 

	Жюльен энэ тосгонд ирээд хүүхэд шиг хөгжилтэй болж, багачуудтай ана мана өрсөлдөн эрвээхэй агнан хөөнө. Биеэ ихэд барьж, хамгийн хянамгай бодлого явуулдаг байгаад энд ирэхдээ түүнийгээ мартаж бүрэн чөлөөтэй, дө Реналь авгайгаас айлгүй явах боллоо. Насан залууд тохиолддог нандин жаргалд бялхаж дэлхийн бөмбөрцгийн хамгийн үзэмжит уулуудын дунд мансуурах боллоо. 

	Дервиль авгай анхны өдрөөс эхлэн Жюльенд дотно хүн шиг санагдах болжээ. Уулзангуутаа самрын модны тэндэх замаас цааш хэчнээн сайхан байгальтайг Дервильд зааж өгчээ. Эндхийн байгаль үзэмжийн хувьд Швейцар ба Италийн нууруудын эрэг хөвөөний байгалиас сайн уу гэхээс биш муугүй санжээ. Эндээс хоёр алхмын цаана байгаа уул өөд өгсөн үзвэл голын эрэг хүртэл үргэлжилсэн царсан ойтой гүн жалга харагдана. Байшинд сүр оруулж байгаа өндөрлөгийн орой дээр хоёр эмэгтэйг Жюльен дагуулан гараад гоё сайхныг магтан зааж өгдөг байв.

	— Энэ чинь надад Моцартын хөгжим шиг санагдаж байна гэж Дервиль авгай хэлдэг байв. 

	Жюльений бодоход Веррьерийн хавийн уулын гоёмсог үзэмжийг байнга сэтгэл ханаагүй ууртай цухалдуу байдаг эцэг эх ах дүү нар нь бузарлаж байгаа ажээ. Вержийд ирснээс хойш Жюльенд сэтгэл зовох зүйлгүй болсон мэт. Анх удаа амьдралдаа Жюльен эргэн тойрондоо дайсангүй болсон байжээ. Хот руу ажлаар олон дахин явдаг дө Реналь гуай байхгүй хойгуур Жюльен ном уншиж, шөнөөр тосон дэнгийн гэрэлд ном шагайхын оронд тайван унтаад хүүхдүүдэд хичээл заахын хооронд ном авч өндөр толгой дээр гарч амьдралын ганц үнэнч хань болсон түүнээс шинэ мэдлэг олж гайхан сууна. Ном уншихад сэтгэлийн гунигт явдлууд мартагдан мөрөөдөл жаргалтай учирдаг байлаа. 

	Наполеоноос эмэгтэйчүүдийн тухай хэлсэн зарим үгс, тэр үед их сонирхогдож байсан зарим романуудын тухай бодлууд Жюльенийг өөр бусад залуу хүмүүст нэлээд эрт төрдөг шинэ сэтгэгдэлд анх оруулжээ. 

	Аагим халуун цаг болоход тэд оройн цагаар гэрийн хажууханд байгаа маш сүрлэг далдуу модны ёроолд суудаг заншилтай байжээ. Далдуу мод сүүдэр ихтэй. Жюльен заримдаа өөрөө сайн ярьдагтаа бахархан сонин юм хүүрнэж суухдаа залуу эмэгтэйчүүд сонсож байгаад баясдаг байв. Жюльен сэтгэл хөөрч гараа гозолзуулан ярьж байснаа цэцэрлэг болгонд тавиастай байдаг будагт сандал түшин сууж байсан дө Реналь авгайн гарт санамсаргүй хүрчхэв. 

	Реналь авгай гараа тэр дор нь авсанд Жюльен намайг хүрэхэд энэ авгай гараа авахгүй суух арга хайя гэж гэнэт боджээ. Санасандаа заавал хүрч, хүнд ад үзүүлсэн байдалд орохгүй байх сан гэдэг бодол Жюльений бүх баясгаланг үгүй болгожээ. 

	
IX : ТОСГОНЫ ҮДЭШ

	Ноён Гериний «Дидон эмэгтэй» зохиол хачин сонин.

	Стромбек

	 

	Маргааш өглөө нь Жюльен дө Реналь авгайг одоохон тулалдах гэж байгаа дайснаа ажиж байгаа мэтээр хэд дахин зэвүүнээр харжээ. Өчигдөр оройноос хойш Жюльений харц ер бус эвгүйгээр өөрчлөгдсөн нь эмэгтэй хүн аль болох зөөлөн харьцаатай байхад Жюльен уурлаад байхлаар дө Реналь авгай ихэд зэвүүцжээ. Тэгээд Жюльенийг харахгүй байж чадсангүй.

	Дервиль авгай байгаа үед Жюльен санаанд ордог наад захын хэдэн үгээс илүү юм ярьдаггүй байлаа. Жюльен санаа зоригийг хатуужуулах сонин номууд уншиж өөрийгөө хүмүүжүүлэхээс өөр юм хийдэггүй байлаа. 

	Жюльен урьдынхаас нэлээд эрт хүүхдэд заах хичээлээ дуусгаад дө Реналь авгайг хараад гүйцэтгэх үүрэг, нэр хүндийн тухай бодолд бүрмөсөн орж, өнөө орой дө Реналь авгайн гар атгад нь яасан ч орсон байх арга хэмжээ авахаар шийдлээ. 

	Нар уулын цаагуур орж нөгөө шийдвэрээ заавал биелүүлэх мөч ойртоход Жюльений зүрх тогтож ядан байлаа. Үдэш боллоо. Шөнө маш харанхуй болохыг таагаад хүнд зовлонгоос ангижирч байгаа мэт Жюльен сэтгэл тайвшрав. Хүчит салхинд хөөгдсөн хар үүл тэнгэр бүрхсэн нь аянгат бороо орохын шинж. Үерхдэг хоёр эмэгтэй орой болтол зугаалж хийж сэдэж яваа бүхэн нь Жюльенд ер бусын онцгой харагдаж байлаа. Зарим нэг авхаалжтай хүний сэтгэлийн дурлалыг хүчтэй болгодог бүгчим харанхуйд хоёр эмэгтэй ханаж ядан зугаална. 

	Бүгдээрээ сууцгаав. Жюльен дө Реналь авгайн дэргэд, цаана нь Дервиль зэрэгцэн суужээ. Жюльен санасандаа яаж хүрнэ гэхээс өөр юм бодсонгүй учир яриа хөөрөө үүссэнгүй. 

	«Би анх удаагийн халз учрах тулалдаанд орвол ингээд л айж чичирч байх хулчгар амьтан уу даа?» гэж өөрийгөө ба өрөөл бусдыг хардаж сэрдэж явдаг Жюльен энүүхэн зуур чухам ямар байдалтай байгааг мэдэж ядан өөрөөсөө асууна. 

	Жюльен ийм зовлонд орсонд орвол өөр ямар ч бэрхийг туулсан дээр гэж бодно. Хэрэг гараад дө Реналь авгайг дуудвал бушуухан цэцэрлэгээс явах сан гэж Жюльен тэсэж ядна. Жюльений хийх гэсэн хэрэг хэт шаналгаатай байсан учир үг хэлэхэд дуу хоолой нь эрс ондоо болжээ. Хажууд нь дө Реналь авгайн хоолой бас өөрчлөгдөв. Жюльен түүнийг бас ажсангүй. Жюльен ёс зүй шийдвэргүй байдал хоёрын хоорондын тэмцэлд ороолдон бүгчимдээд ганц биеэс гадна юу болж байгааг сэтгэх сэхээгүй. Сүмийн цамхагт цаг ес хагас болоод байхад Жюльен нөгөө л шийдэж ядсан хэвээрээ. Аймхайгаа гайхсан Жюльен «Цаг яг арав болоход өнөөдрийн турш амласандаа хүрч хийдгээ хийнэ. Эсхүл бөндгөртөө сум зооно» гэж өөртөө хэлнэ. 

	Төдхөн сүүлчийн секунд ойртож Жюльен айхдаа ухаан тавих шахаж байтал тэртээ дээр цагийн хонх арав болсныг мэдэгдэн цохилоо. Цагийн хонхны гайт цохилт болгон зүрхийг минь төөнөж, тогтон суухад бэрх болгоно. 

	Хамгийн эцэст хонхны арав дахь цохилт дуугарч дуу нь агаарт замхарч арилаагүй байтал Жюльен гараа сунгаж дө Реналь авгайн гарыг атгатал эмэгтэй гараа дорхон нь угз татлаа. Жюльен юу хийж байгаагаа сайн сэтгэхгүй мөртөө нөгөө гарыг дахин атгав. Жюльен хэчнээн сандарсан ч гэсэн тэр гарын хүйтнийг мэдлээ. Жюльен тэр гарыг чичгэнэн атгатал тэр гараа тавиулах гэж эцсийн удаа оролдоод чадсангүй нам гүм боллоо. 

	Жюльений сэтгэл дө Реналь авгайд дурласандаа ч биш харин санасандаа хүрсэндээ багтаж ядан баясав. Дервиль авгайд энэ бүхнийг мэдэгдэхгүйн тулд яриа ярих хэрэгтэй бөгөөд Жюльен шийдмэг чанга дуугаар яриа эхлэв. Гэтэл дө Реналь авгайн хоолой сандарснаас болж түгдрэхийг Дервиль мэдээд бие нь муу байгаа болов уу гэхдээ харья гэж хэлжээ. Жюльен аюул гарах вий гэж сэргийлэн: «Хэрэв дө Реналь авгай одоо гэртээ орвол би өнөөдөр өдөржин зовсон эвгүй байдалдаа орох нь ээ. Би гарыг нь атгасаар удаагүй байна. Миний үүрд эдэлж явах эрхийг хүндэтгээгүй хэрэг болно» гэжээ. 

	Дервиль авгай гэртээ оръё гэж дахин хэлсэнд Жюльен яг тэр үеэр Реналь эхнэрийн өөрийн эрхгүй суларсан гарыг чанга атгав. 

	Суудлаасаа босож байсан Реналь авгай гэдрэг суугаад арай сонсогдохоор:

	— Миний бие нэг л базаахгүй байна. Цэвэр агаарт байзнавал зүгээр болох биз гэжээ. 

	Жюльен энэ үгийг сонсоод баярлахынхаа эрхэнд нисэх шахаад муу санаагаа мартан учир зүггүй ярихад хоёр эмэгтэй сонсон суугаад Жюльен шиг аятай хүн хорвоод байхгүй гэж бодоцгоов. Гэнэт ингэж урсан гарсан үгийн дотор гэвч эгзэгтэй зүйл байгаа ажээ. Аянгын борооны өмнөх салхинд тэсэж ядан суугаа Дервиль авгай ганцаараа босоод гэр лүү явчих вий гэхээс Жюльен тун их айна. Тэгвэл дө Реналь авгайтай хоёул халз үлдэх болно биз. Жюльен мухар сохор зориг гарган урьдынхаа үйлдсэнийг давтсан боловч дө Реналь авгайд нэг ч үг хэлж чадсангүй. Авгай хэчнээн зөөлөн үг хэлсэн ч Жюльен гомдож дийлдсэн болж, дөнгөж саяхны хийсэн ялалт хүчингүй болох санжээ. 

	Аз болоход энэ орой Жюльений сэдэж ярьсан яриа урьд нь Жюльенийг хүүхэд шиг хөнгөн хийсвэр, анхаарал татах онцын юмгүй гэж олонтоо ярьдаг байсан Дервилийн сэтгэлд бас тохирчээ. Жюльенд гараа атгуулаад сууж байсан дө Реналь авгай мангуу юм шиг юу ч бодсонгүй. Дам яриагаар бол зоригт Шарлийн суулган тарьсан сүрлэг далдуу модны ёроолд цугтаа өнгрөөсөн энэ үе авгайн амьдралд үүрд үлдэх хамгийн жаргалт дурсгалт зүйл мөн. Дө Реналь авгай далдуу модны сагсгар мөчир салхинд шуугин, эхэлж байгаа борооны ганц нэг дусал навчин дээр хэрхэн унаж байгааг ханаж ядан сонсож суулаа. Сэтгэлийг тун ихээр баясгаж болох нэг тохиолдлыг Жюльен анзаарсангүй. Юу гэвэл салхинд хийсэн газар хөлийн дэргэд унасан цэцгийн тавиурыг өндийлгөх гэсэн үеэлдээ л туслахаар дө Реналь авгай гараа Жюльений атгаас салган авч босоод гэдрэг суумагцаа сайн дураараа нөгөө гараа дахин атгад нь хийжээ. Ийм заншил тэр хоёрын хооронд дээр үеэс тогтсон бол юутай сайхан билээ. 

	Шөнийн арван хоёр цаг болоход тэд цэцэрлэгээс таран явав. Янаг амрагийн үйлдэлд бүрэн автагдсан дө Реналь авгай жаргалдаа живж заяасан биеэ зэмлэх завгүй байлаа. Жаргалд булхсан сэтгэлийн догдлолоос шалтгаалж хурамхан зуур ч нүд аньсангүй хонов. Өдөр туршийн сэтгэлийн бачимдал, бардам зан хоёрын тэмцэлд бүрэн туйлдсан Жюльен толгой дэр дээр тавингуут үхсэн адил унтжээ. 

	Өглөө болоход түүнийг таван цагт сэрээжээ. Дө Реналь авгай хэрэв түүний дотор байгааг мэдсэн бол хүнд байдалд орох билээ. Жюльен тэр авгайн талаар юу ч бодсонгүй. Жюльен өөрт ноогдсон үүрэг, баатарлаг зорилгоо биелүүлснээс өөр зүйлгүй. Энэ бодолдоо сэтгэл цадсан Жюльен өрөөгөө дотроос нь цоожлон, баатарлаг хэргийн тухай цоо шинэ бахдалт бодолд оржээ. 

	Агуу их армийн тулалдааны тухай тодорхой мэдээ уншиж мэдсэн Жюльен урьд орой байгуулсан өөрийн бүх ялалтуудыг мартан сууж байтал өглөөний цайны хонх цохижээ. Хоолны газар орохдоо тэрээр: «Энэ авгайд би дурлаад байна гэж хэлээд үзье» гэж доогтой бодол бодов. 

	Ядрангуй энхрий харцтай учрах байх гэж Жюльен бодоод ортол Ноён дө Реналь хоёр цагийн өмнө Веррьерээс ирээд, Жюльен бүтэн өглөө хүүхэдтэй хичээл хийгээгүйг мэдэж тун аягүй ууртай суугааг үзжээ. Энэ хүн шиг сэтгэл ханаагүй, түүнийгээ мэдэгдэхийн тулд хялайн суугаа тийм муухай царайтан тун ховор оо. 

	дө Реналь авгай нөхрөөсөө эвгүй үг сонсох болгондоо дотор харанхуйлна. Хэдхэн цагийн өмнө агуу иХ хэргүүдийг санаандаа бодож сэтгэл тэнгэрт гартал хөөрсөн Жюльенийг тэр байдлаас ангижруулан ердийн байдалд оруулахад бэрх байсан учир ноён дө Реналийн хатуу үг түүний чихэнд сонсогдсонгүй билээ. Жюльен уурласан янзтай:

	— Би өвчтэй байсан гэж хариулжээ. 

	Ийм үг хэлсэн түүний маяг нь Веррьер хотын даргаас илүү уцаарлангуй бус хүний зэвүүг ч хүргэмээр байлаа. Дарга тэр дорхноо Жюльенийг зайл гэж арай хэлчихсэнгүй тэвчив. Яарвал даарна гэдэг санаанд орж тайвширчээ. Ноён бодсон нь:

	— Энэ олиггүй жаал толгой дээр гарах нь; Валено үүнийг гэртээ аваачих байх; тэгэхгүй бол энэ хүү Элизтэй суух байх; тэгээд хаа ч гэсэн далдуур намайг дооглон инээж явах болно вий. 

	Ноён дө Реналь хэдийгээр ингэж зөв бодож байсан боловч тэссэнгүй хараал тавьсанд Жюльений уур хүрлээ. Дө Реналь авгай уйлалгүй байж чадсангүй. Авгай ширээний араас босонгуут Жюльений дэргэд очоод гарыг нь сугавчлаад, явж зугаалъя гээд эвтэйхнээ түшин хөтлөв. Жюльен авгайн хэлсэн болгонд:

	— Баячуул ийм байдаг гэдэг нэг янзын бүдэг хариу хэлдэг байв.

	Дө Реналь тэдэнтэй зэрэгцэн явна. Харин Жюльен түүнийг харахдаа тэсэж ядан уурлана. Авгай хэт нялганан түшиж явааг Жюльен гэнэт мэдээд зэвүү хүрч авгайг чангаар цааш нь түлхээд гараа суганаас нь угз татан авав. 

	Аз болоход Жюльений энэ шинэ зэрлэг байдлыг дө Реналь мэдсэнгүй гагцхүү Дервиль авгайг харахад үеэл найз нь уйлж байжээ. Яг энэ үеэр дө Реналь төмсний цэцэрлэгийн цаад үзүүрийг огтлон гардаг хориот замаар үл таних тариачин охин гүйж явахыг үзээд чулуугаар шидэв. 

	— Жюльен гуай та биеэ барьж үз. Хүн болгонд бүгчимдэх цаг ирдэг шүү дээ гэж Дервиль авгай яаран хэлэв. 

	Жюльен тэсэж ядан хорссон харцаар Дервилийг хүйтэн ширтэв. 

	Энэ харц Дервиль авгайд аягүй санагдав. Чухам тэр харц юуг илэрхийлж байгааг Дервиль авгай мэдэхийг оролдсон бол хонзонгоо авах гэсэн бүдэг бодол байгааг тааж болох сон билээ. Иймэрхүү гунигт минут Робеспьерчүүдийг бий болгодог нь илэрхий. 

	— Танай Жюльен хачин ярдаг хүн байна. Би айж байна гэж Дервиль авгай үерхдэг эмэгтэйдээ аяархнаар хэлэв. 

	— Яаж гайхахгүй байх бил ээ? Хүүхдийг өдий их номд сургасан хүн ганц өглөө завсарлаж болохгүй яасан юм бэ? Үнэнийг хэлэхэд эрэгтэйчүүд горьгүй гөжүүн улсууд юм гэж нөгөө Реналь авгай хариулав. 

	Дө Реналь авгай амьдралдаа анх удаа эр нөхрөөсөө өшөө авах гэсэн бололтой хүсэлд автагдав. Баячуудыг үзэн яддаг Жюльений галзуу хорсол ил гарахад бэлэн байлаа. Харин ашгүй дө Реналь цэцэрлэгчийг дуудаад тэд хүч хавсран өргөст төмрөөр жимсний цэцэрлэгийн хориот зам хаах ажил хийв. Зугаалгын үеэр хүндэтгэлийн өдий төдий үг сонссон боловч Жюльен хариу нэг ч үг хэлсэнгүй. 

	Дө Реналь дөнгөж холдмогц хоёр авгай ядарлаа гэдэг нэрийдлээр Жюльенийг хоёр талаас нь сугадан авав. 

	Сандарч учраа алдахдаа нүүр улайсан хоёр эмэгтэйн дунд орсон Жюльен дээрэнгүй зэвүүн мөртөө цэх шулуун дүр үзүүлэн яваа нь түүний байдал эрс ондоог харуулна. Жюльен энэ хоёр эмэгтэйгээс эхлэн орчлонгийн нинжин сэтгэл бүхнийг үзэн ядаж явна. 

	«Би жилийн таван зуун францийн орлоготой бол эрдэм сурах боломжтой болох сон! Түүнийг цааш нь харуулсан ч яах вэ!» гэж ганцаараа ярина. 

	Олиггүй ийм бодолд орсон Жюльен хоёр авгайн налигнахыг анзаарахгүй явлаа. Тэдний зарим нэг нялуун үг сонсогдох нь ямар ч утгагүй, хуурамч ашиггүй мэт, өөрөөр хэлэхэд чавганц нарын хов жив шиг санагдаж уур хүрч явав. 

	Ямар нэг юмны тухай дуугарч яриа тасалдуулахгүйг хичээгч дө Реналь авгай хэлэхдээ түүний нөхөр нь газрын эзнээс эрдэнэ шишийн сүрэл худалдан авахаар ярилцаад өнөөдөр Веррьерээс ирсэн юм гэж дурсжээ. Эндхийн хүмүүс эрдэнэ шишийн сүрлээр дэвсгэр хийж ашигладаг байжээ.

	— Манай нөхөр эргэж ирэхээс өнгөрсөн, зарц цэцэрлэгчин хоёрыг дуудаад гурвуул гэрийн бүх ширдэг дэвсгэр гүвэх гэж байгаа. Өнөөдөр тэд нэгдүгээр давхрын бүх гудаснуудыг шинэтгэн сэлбэсэн. Одоо хоёрдугаар давхрынхыг засаж байна гэж дө Реналь авгай хэлэв. 

	Жюльен царайгаа хувьсгаж дө Реналь авгайг эвгүй ширтсэнээ алхаагаа хурдасгаж түүнийг хурдан урагш нь явуулав. Дервиль авгай тэднийг гүйцэх гэж оролдсонгүй. Жюльен дө Реналь авгайд:

	— Намайг та аварч хайрла. Та үүнийг бүтээж чадах ганц чадвартай хүн. Энэ зарц намайг үзэн яддагийг та мэднэ. Үнэнийгээ хэлэхэд би нэг зураг хадгалж явдаг хүн. Тэр зураг ширдэг дотор буй гэв. 

	Дө Реналь авгай энэ үгийг сонсоод дорхноо царай нь хувьсав. 

	— Та ганцаараа миний өрөөнд орвол сайн байна. Хүнд үзэгдэлгүй тэмтрээд үзээрэй. Тэгэхэд чинь ширдгийн цонхон талын өнцөгт тэмтрээрэй, гарт чинь гялгар хар цаасан хатуу жижигхэн хайрцаг тохиолдоно. 

	— Хайрцаг дотор хүний зураг байгаа юм уу? гэж дө Реналь авгай хөл нь чичирч байгаагаа мэдэн хэлэв. 

	Авгайн царай барайсныг Жюльен ажаад ашиглахаар шийдэв.

	— Ахиад нэг хүсэх юм байна. Та эрхэм эзэгтэй надад тус болоорой. Зураг руу бүү хараарай. Миний нууц байгаа юм. 

	— Нууц гэв үү? гэж дө Реналь авгай шивнэв. 

	дө Реналь авгай хэдий баялгаараа бардаж, хөрөнгөжихөөс ондоо ямар ч бодолгүй шунахай хүмүүсийн дунд өссөн боловч янагийн сэтгэлд хөтлөгдөж буянтай байдалтай болжээ. Хэчнээн хүнд зовлонд орсон ч биеэ барьж, даалгаврыг биелүүлэхэд хэрэг болно гэдэг нэрийдлээр Жюльенээс улам нарийн асуудлууд асуув. Авгай явахдаа:

	— Мөн. Гяв гялгар жаахан бөөрөнхий хар хайрцаг юм биз ээ гэв. 

	— Тийм ээ, тийм эзэгтэй минь гэж Жюльен хүнд байдалд орсон хүний зэвүүн хоолойгоор хариуллаа. 

	Цаазаар авхуулах ял заагдсан хүн шиг хувхай царайлсан дө Реналь авгай хоёрдугаар давхарт гарлаа. Тэвчиж боломгүй энэ хүнд зовлонг туулж эцэст нь хүрээд дотор харанхуйлах шиг болсноо Жюльенд туслах ёстой гэж бодохдоо зүгээр боллоо. 

	«Би яасан ч гэсэн тэр хайрцгийг авах ёстой болсон» гэж дотроо бодлоо. 

	Нөхөр нь яг энэ үеэр Жюльений өрөөнд ороод зарцтайгаа хүүрнэж байгааг авгай сонсжээ. Тэгтэл тэд ашгүй хүүхдийн өрөөнд орлоо. Авгай ширдгийг өргөн, доторх сүрэл рүү нь гараа ширүүн шургуулаад хамаг сарвуугаа шалбалав. Өчүүхэн юмнаас ёолж байдаг авгай одоо болоход гар шалбарснаа ч мэдэхгүй цааш зүтгүүлэн жижиг гялгар хайрцгийг тэмтрэн олов. Хайрцгийг дор нь суга татан аваад өрөөнөөс үсрэн гарав. 

	Нөхөртөө үзэгдэх вий гэж айж явсан бодлоос дөнгөж ангижиртал хайрцгийн тухай бодол бодоод арай л багтарсангүй. 

	«За Жюльен дурласан байна. Түүний сэтгэл дурыг булаасан эмэгтэйн зураг энд байгаа» гэж хардлагын хамаг зовлонд автагдсан дө Реналь авгай хаалганыхаа үүдний сандал дээр хүйтэн хөлс даан унав. Харанхуй бүдүүлэг явсан нь энэ удаа тус болов. Элдвийг бодоход шаналах зовлонгоо самгардан мартав. Жюльен орж ирээд хайрцгийг гараас нь булаан авч баярлалаа ч гэсэнгүй, юу ч хэлсэнгүй, өрөөнд харайж ороод гялсхийн гал асааж нөгөө хайрцгаа галд хийжээ. Гомдсон өөдгүй царай гарган зогсоно. Аюул ойртон байна гэж тэр айсан байв. 

	Жюльен толгой сэгсрэн бодохдоо:

	«Наполеоны хөргийг ховдог шунахай хүнийг үзэн ядагч би хадгалж байлаа. Надад уурласан Реналь хаант дэглэмд дуртай, тэгээд тэр хөргийг олно гэдэг золгүй хэрэг болж мэднэ. Хөргийн ар талын цагаан цаасан дээр би өөрийн гараар бүхэл бүтэн мөр бичиж орхиод хамаагүй хаяна гэж байх уу даа. Би түүний өмнө биширдгээ нууж чадахгүй нь ямар ч эргэлзээгүй хэрэг. Янаг дурлал хөөцөлдөж яваагаа би өдөр дараалан тэмдэглэсэн. Эцсийн тэмдэглэлийг би өчигдөр оройхон хийсэн»

	Жюльен шатаж байгаа хайрцгаа хараад дотроо бодсон нь: «Миний үйл хэрэг нүд ирмэх зуур дуусаж устах шахлаа миний насны ганц хүсэл мөрөөдөл зүйл дуусах шахлаа... Ээ дээ мөн хөөрхийеэ». 

	Цагийн дараа өөрийгөө өрөвдсөн Жюльен ядрахдаа бодож санах ч юмгүй болж, дө Реналь авгайтай учран гарыг нь атган уруулдаа ойртуулж, санаанд нь оромгүй энэрэнгүйгээр үнсжээ. Авгай баярлан зүрх хөөрөхдөө тэнцвэрээ алдаж, бас хардахын эрхэнд цааш түлхэх шахлаа. Саяын тусламжид баярласан Жюльений бардам зан ч алга боллоо. Дө Реналь авгай баян эхнэр болохоос илүүтэй юу ч үгүй гэж бодоод эгдүүцэн атгасан гарыг нь тавиад холдлоо. Гүн бодолд орон цэцэрлэг дундуур хэсэж явснаа за яасан ч яах вэ гэж биеэ хуурав. 

	«Би ёстой эзэн хүн шиг тайван зугаалж байна даа. Хүүхдэд огт анхаарал тавихгүй би. Ноён дө Реналийн уцаарлахыг дахин сонстлоо хүлээгээд алдана даа. Эзэн зөвдөж би буруудна биз». 

	Ингэж бодсоор яваад Жюльен хүүхдийн өрөөнд орлоо. 

	Хайртай бага хүү эрхлэн наалдсанд Жюльений дотор жаахан зөөлрөв. 

	Энэ хүү намайг ад үзэхгүй байна гэж Жюльен бодсоноо тэр дорхноо би хэтэрхий зөөлөн сэтгэл гаргалаа. Энэ чинь миний сул талыг харуулж байна. Эдний намайг энхрийлэх нь өчигдрийн худалдаж авсан анчин нохойг өхөөрдөхтэй адил байна гэж бодов. 

	
X : СЭТГЭЛИЙН САЙХАН МӨНГӨНИЙ БАГА

	Үүлэн харанхуйд бүрхэгдсэн тэнгэр 

	Үлээх шуурга зөгнөх адил 

	Үүрдийг мөрөөдөх сэтгэлийн хор 

	Удахгүй илрэх учиртай юм. 

	 

	Дө Реналь гуай цамхгийн бүх өрөөнүүдийг хэсэж үзээд шинэчлэн сэлбэсэн ширдэг чирсэн зарц дагуулсаар хүүхдүүдийн өрөөнд орж ирлээ. Энэ хүн гэнэт үзэгдсэн нь Жюльенд цуцал дээр дуссан тос шиг санагджээ. Зүс нь хувьссан Жюльен урьд өмнө үзэгдэж байгаагүй зэвүүн шийдмэг байдалтайгаар дө Ренальд ойртов. Дө Реналь зогсоод өөрийн зарц нарыг харав. Жюльен хэлсэн нь:

	— Таны хүүхдүүд хэн нэг хүмүүжүүлэгчтэй учирвал надтай хамт байсантай адил их юм сурна гэж та бод оо юу? гэснээ хариулт хүлээлгүйгээр, хүүхдүүд чинь муу сураагүй байтал та намайг юунд тэднийг орхилоо гээд байна вэ? гэж асуув. 

	Дө Реналь цочсоноо зүгээр болоод энэ хогийн хүү ихэрхээд байдаг нэг учиртай, илүү хөлс өгье манайд оч гэдэг үг сонссон байж таарна. Тэгээд хүүхдээс холдох гээд байгаа байх гэж боджээ. Жюльен биеэ барьж чадахаа бүр байгаад:

	— Танайхгүйгээр би амьдрахдаа л амьдарна шүү гэв. 

	— Таныг ингэж сандраад байгаад би зэвүүцэж байна гэж дө Реналь гуай түгдрэн хэлэв. Зарц нар ор засаж арваадхан алхмын цаана зогсоцгоож байжээ. Ууртаа багтарсан Жюльен:

	— Эзэн танаас би энэ үг сонсох гээгүй юм. Намайг та доромжилсноо, тэр мөртөө эмэгтэйчүүдийн дэргэд доромжилсноо сайхан мэдээрэй гэв. 

	Жюльен чухам ямар учраас ийм хэрүүл үүсгэж байгааг дө Реналь сайн ойлгоод яая даа? гэж дотроо цухалдаж байв. 

	Багтарч балардсан Жюльен:

	— Танайхаас гарсан ч очих газраа мэдэж байна гэж хашхирав. 

	Энэ үгийг сонсоод дө Реналь гуай Жюльен ноён Валеногийн ямар байхыг бодов. Реналь дарга санаа алдан, хамгийн хүнд мэс засал хийхээр шийдсэн мэс засалчид хандаж байгаа янзаар:

	— За тэгвэл би таны хүслийг хүлээн авлаа. Нөгөөдрөөс эхлэн өөрөөр хэлбэл яг нэгний өдрөөс би танд сарын тавин франк төлнө гэв. 

	Мөнгөний тоог сонссон Жюльен хаврын тэнгэр шиг хувьсан сайжраад золтой л инээчих шахав. 

	«Энэ малыг бас л зовоох байж. Энэ адгийн амьтан үүнээс илүү сайхан зан гаргахаа ч мэдэхгүй биз ээ» гэж бодов

	Томчуулын энэ яриаг амаа ангайн гайхаад харж байсан хүүхдүүд цэцэрлэгт очиж ээждээ, Жюльен гуай учиргүй уурлан хэрэлдээд одоогоос сардаа тавин франк авахаар болсныг хэлэхээр гүйлдэв. 

	Жюльен салганан уурлаж тогтож ядан байгаа дө Реналийг ажиг ч үгүй орхиод хүүхдийн хойноос явав. 

	«Валено гуай надаас зуун жаран найман франк илүү амласан байна. Зулбасгуудад чадагдаж байгааг нь хэлээд алдъя байз» гэж дө Реналь гуай бодно. 

	Нэг мөч өнгөрөөгүй шахуу байтал Жюльен дахин орж ирсэн байв. 

	— Би лам багш Шелан гуайтай уулзаад ирье. Хэдэн цаг танаас хагацах болсноо мэдэгдэх завшаантай байгаагаа соёрхуулъя. 

	Ноён дө Реналь санаанд оромгүй хуурамч маягаар!

	— Жюльен минь яв даа. Бүтэн өдөр ч яах вэ. Шаардлага байвал маргааш бүтэн өдөр яваад ир. Веррьер ортол явган явалтай биш, цэцэрлэгчнээс морь авч унаад яв гэжээ. 

	«Тийм бий, чи. Валенод хариугаа хэлэхээр явж байна. Тэр надад ам гараагүй. За яах вэ энэ нусгай жур тархиа сэргээгээд ирэг» гэж дө Реналь бодов. 

	Жюльен дорхноо ууланд гарч Вержийгээс шууд Веррьер орж болох ойг дамжин хөдлөв. Тэрээр дорхноо Шелан гуайнд очно гэж шийдсэнгүй. Хоёр нүүр гаргаж ашиг хонжооны хойноос хөөцөлдөхийг өчүүхэн ч бодсонгүй. Юун түрүүнд өөрийгөө сайн ойлгож дүгнэлт хийх хэрэгтэй байлаа. 

	«Тулалдаан минийхээр төгслөө. Би нэг муу юм чадав шиг байна» гэж огт харах хүнгүй ойд орсон хойноо Жюльен бодов. 

	Энэ бодол өнгөрсөн бүхнийг өөрт ашигтай болсон мэт сэтгэгдэл төрүүлж зовох юмгүй болгожээ. 

	«Би сарын тавин франк авах боллоо. Дө Реналь гуай яаж ам ангайгаа юм бэ. Тэр юунаас айсан юм бэ?»

	Цагийн өмнөхөн салганан уурлаж байсан тэр нөлөөт баян хүн чухам юунаас айдаг билээ гэж бодож явсан Жюльен аяндаа сэтгэл тайвшрав. Хоромхон зуур орчны байгалийн ганган үзэмж сэтгэл зүрхийг уусгах адил болжээ. Алин галавт уулаас салсан асар том хаднууд ганга жалгаар барсайна. Асга хадын оройтой өндрийг булаалдсан багсгар ногоон модууд бараан сүүдрээ буулгаж сэрүү татахуйяа сэтгэлд сайхан тааламжтай, тэрүүхэнд холгүй гуравхан алхмын цаана нарны илч нохой гасалтал халаана. 

	Жюльен асар том модот асгын сүүдэрт сэрүүцэн амраад цаашаа уул өөд улам өгсөн явав. Удсан ч үгүй ямаачны явдаг бүдэг зөрөг замд нийлэн өндөр хавцлын оройд гараад орчны ертөнцөөс бүрэн хагацсанаа мэдэв. Өндөр дээр гарсандаа баярлаж үл мэдэг инээх нь түүний бие ийм байдалд орох сон гэж мөрөөдөж явсны шинж ажээ. Уулын тунгалаг агаар ухаан санаа сэргээж учиртай нэгэн бодол уушги зүрх хөөргөнө. Веррьер хотын дарга ертөнцийн бүх баячууд, зэрлэгүүд хуруу хумсаа чимхлэгчдийн ганц тод жишээ мөн шиг санагдана. Жюльенийг саяхан тарчлаан зовоож байсан хорсол занал, үе үе буцалсан уур өөрөөс нь шалтгаалсан хэрэг огт биш мэт. Жюльен дө Реналийг харахаа байгаад нэг долоо хоног өнгөрмөгц түүний орон байшин, тэжээвэр нохой, үр хүүхэд, гэр бүлийг мартах байлаа. 

	«Түүнийг ийм сүрт зориг гаргуулахад хүргэснээ би мэдэхгүй юм. Жилдээ тавиас илүү экю мөнгө авч байх нь ээ. Энэ минут хүртэл нүсэр аюулаас би арай чамай мултарсан билээ. Нэг өдөр хоёр ялалт байгуулахаас илүү яах билээ. Хоёр дахид нь миний зүгээс оруулсан гавьяа тун баг аа. Тийм болно гэж хэн мэдэх билээ. За маргааш болтол элдэв муу юм бодохоо байя» гэх зэргээр бодно. 

	Жюльен өндөр хавцлын орой дээр гараад найман сарын халуун наранд гялбан униартсан тэнгэрийг ширтэнэ. Хавцал даган жиргэх царцаа шавжийн дуу намдахад орчлон дэлхий нойрссон адил нам гүм болно. Өмнөө хориод километр хэр газрын барааг ажин харлаа. Өндөр хаднаас үсрэн салан хальсан харцага толгой дээгүүр далавч дэвэн нэг үе далд орон нэг үе торойн гарч үзэгдэнэ. Тэр шувуу зарим үе шидсэн чулуу доош унах адил шумбан буух буюу харвасан сум шиг дээш цойлон хөөрч харагдана. Харцага шувууны тайган хүчит хөдөлгөөн тун бахдам сайхан, агаарт ганцаар цэнгэх харцага начин шиг ганцаардмал болох сон гэж атаархана. 

	Наполеон ийм л амьдралтай байсан. Жюльен түүн шиг болох болов уу? 

	
XI : ҮДЭШ ОРОЙН ЦАГААР

	Зэвүүн зан гаргасан ч сэтгэлд дулаан санагдах 

	Зүйтэй төрсөн охины ганган цагаан гар 

	Учралт залуугийн атганаас тавигдаж ядан байх нь 

	Өнчин ганц зүрхний утсан урхинд ороолдсон 

	Ургах насны залуу учраа олохоо байгаад 

	Унахаас наахнуур дэвхрэн сандарч байгаа шиг харагдана. 

	Байрон 

	 

	Юу ч гэсэн Веррьерт үзэгдэх хэрэгтэй байлаа. Ламынхаас тэр дөнгөж гарч явтал замд нь Валено гуай дайралдахад тэрээр хөлс шангаа нэмүү авах болсноо ярилгүй өнгөрч чадсангүй. 

	Жюльен Вержийд эргэж ирээд харанхуй болохыг хүлээж байгаад цэцэрлэгт орлоо. Өнөөдрийн туулж өнгөрсөн хүнд бэрх бүхнээс ядарч гүйцсэнээ сая мэдэв. Эмэгтэйчүүдийг дурсаж явахдаа тэдэнд юу гэж хэлье дээ гэж бодов. Сэтгэлийн нь догдлол энэ үед эмэгтэйчүүдийн эргүүлж тойруулан боддог өчүүхэн тохиолдлуудаас огтхон ч хэтрээгүйг Жюльенд анхаарах сэхээ байсангүй. 

	Дервиль авгайн үеэл найз нь заримдаа Жюльенийг ойлгодоггүй, Жюльен өөрөө тэдний ярьдаг ярианы талыг ч ойлгохгүй жишээтэй. Алдрын араас хөөцөлдөгч энэ залуугийн үүрдийн мөрөөдөл, хийх зүйлийн нөлөө иймэрхүү байлаа. Ер бусын энэ амьтны сэтгэлд үргэлж будилаан үймээн болдог ажээ. 

	Тэр орой Жюльен цэцэрлэг рүү явж байхдаа нинжин сэтгэлт үеэлүүдийн ашиг сонирхлыг хичээе гэж бодов. Эмэгтэйчүүд түүнийг тэсэж ядан хүлээж байлаа. Жюльен хуучин заншлаараа дө Реналь авгайн хажууд суув. Удсангүй хав харанхуй боллоо. Жюльен алин хэзээнээс сандлын түшлэг дээр цайран байгаа хурган цагаан гарыг атгах сан гэж бодон суув. Тэгээд Жюльен тэр гарыг барин авсанд анхандаа атгуулаад удсан ч үгүй уурласан янзтай угз татагдан тавигдав. Жюльен тэр гарыг дахин атгая ч гэсэнгүй, элдвийг хүүрнэн суутал дө Реналь гуайн хөлийн чимээ сонсогдов. 

	Өглөөний хэлсэн хатуу үгс Жюльений чихэнд хадаастай хэвээрээ «Мөнгөөр, хөрөнгөөр түрээ барьж дуртай болгоноо хийж туульж явдаг энэ хогийг өдөөд үзвэл яасан юм бэ. Өөрийг нь байсаар байтал эхнэрийн нь гарыг эрхэндээ оруулбал яадаг аж. Би санаагаа биелүүлэхээ л биелүүлнэ. Адгийн муугаар доромжлуулчхаад би зүгээр сууж чадахгүй» гэж Жюльен бодов. 

	Энэ мөчөөс хойш Жюльений ер бусын тайван байдал алдагдлаа. Дө Реналь авгайн гарыг эрхэндээ заавал оруулъя гэдэг ганцхан хүслэн ороогоод салахаа бүрэн байлаа. Өөр бодол толгойд эс орно. 

	Дө Реналь гуай Веррьерийн хоёр гурван үйлдвэрийн эзэд баячуудын тоонд орсныг үзэн ядаж улс төрийн бодлого ярилцана. Тэд удахгүй өөрөөс нь илүү баячуул болох төлөвтэй. Тэд сонгуулийн үеэр замын саад болох сон гэхээс бас тэвчиж ядах билээ. Ийм яриаг Дервиль авгай сонссоор, Жюльен энэ яриаг сонсон уурлахдаа дө Реналь авгайд ойртон суув. Хав харанхуйд юу ч үзэгдэхгүй байна. Авгайн тохойноос урагш нүцгэн зөөлөн цагаан гарын хажууд Жюльен гараа дажгүй ойртуулав. Жюльен хөлс дааж, ухаан балардана. Тэр хөвөн зөөлөн гарт хацраа наалдуулснаа уруулаа наалдуулан үнсэв. 

	Авгайн хамаг бие халуу оргино. Харвал нөхөр нь дөрөвхөн алхмын цаана сууж байна. Авгай гараа Жюльен рүү хурдан сунгаснаа далимд нь түүнийг цааш түлхсэн маяг үзүүлнэ. Алхам алхмаар хогшил хөрөнгө хурааж хүч чадал нэмэгдэн байгаа баячуудыг дө Реналь харааж байх зуур Жюльен өөр лүү нь сунгасан гарыг ханаж ядан үнсэнэ. Авхайн сэтгэлд мөн тийм санагдах бололтой. Үхэх сэхэхээ үзэх энэ өдөр тэр хөөрхий авгай хүндэтгэн хайрлаж явдаг хүн нь өөр хүнд дур сэтгэлтэй болсны баталгааг бариад зогсож байсныг яана. Өдөржин, Жюльенийг байхгүй хойгуур авгай уйтгарлан бодолд орж байжээ. Дө Реналь авгай дотроо эргэлзэх нь: 

	«Би дурлаа юу даа? Би янаг дурлалд автагдаа юу? Би нөхөртэй авгай байтлаа гэнэт дурлах гэж үү? Юу гэсэн үг вэ. Өдий болтол би нөхөртөө гомдож яваагүй. Гэтэл одоо Жюльенд дасаад мартаж чадахаа байдаг хачин хэрэг ээ! Үнэндээ Жюльен бол хүүхэд шүү дээ. Тэр намайг их хүндэтгэдэг үнэн. За тэгээд учир олдоно байх. Би энэ залуутай ямар харьцаатай байгаа нь миний нөхөрт падгүй хэрэг биш үү? дө Реналь, Жюльен бид хоёрын яриа хоосон элдэв мөрөөдлөөс уйдаж үхэх юм биш үү? Тэрүүнд ямар пад байна аа? Ренальд хийх ажил мундахгүй байна. Жюльенд өгөх гэж би түүнээс юу ч авахгүй нь лав» Хэнд ч байдаггүй хэлэхэд бэрх мөрөөдөлд төөрөлдсөн гэнэн хонгор энэ сэтгэл бузарлагдаж байсан удаагүй юм аа. Авгай мэхлэгджээ. Мэхлэгдэхээ ч мэдсэнгүй. Гэсэн ч сэтгэл нэг л тогтворгүй. Авгайн дотор ийм бэрх зовлонт тэмцэл болж байхад Жюльен цэцэрлэгт орж иржээ. Жюльений дуу сонсогдмогц хажууд нь хүн суух шиг болжээ. Жюльен үнэхээр зэрэгцэн суусан байлаа. Хоёр долоо хоногийн турш өдөр болгон гомдохын оронд ямагт авгайн санаа хөдөлж байлаа. Гэтэл энэ удаа түүний сэтгэл зол жаргалд бялхсан адил хөгжиж, зүрх нь гал асах шиг халуу оргижээ. Хэдэн секунд өнгөрлөө. Авгай өөрөөсөө асуух нь: «Юу болоод байна вэ? Би түүнийг үзэхтэйгээ зэрэг сэтгэл уярч энхрийлж байна» Авгайд эвгүй санагдаад дорхноо гараа татан авчээ. 

	Авгайн гарыг хэн ч хэзээ ч Жюльен шиг хомхой үнсэж байсангүй. Жюльений хомхой үнсэлтээс болж Реналь авгай Жюльенийг өөр эмэгтэйд сэтгэлтэй байж магад гэж бодохоо байжээ. Авгайн бодоход Жюльений буруутай гэж зэмлэх шалтаг ер алга аа. Үл итгэх явдлаас үүссэн гашуун бодол үлээсэн үнс шиг замхарч, зүүдэнд хэзээ ч ороогүй дүүрэн баясгалан цээжинд багтаж ядан, янаг сэтгэлийн баригдамгүй хөгжөөн хөл хөнгөрүүллээ. Энэ үдшийн цаг баяжсан эздийн тухай мартаж ядсан даргаас бусад хүн болгонд туйлын намуун тэнүүн санагджээ. Жюльен ч гэсэн өөрийн хар санаа, бэрх болгоныг туулж олох нэр алдрын мөрөөдлөөс ангижирсан байлаа. Амьдралдаа анх удаа үзэмжийн үлэмж нөлөөнд автан суулаа. Хэлэхэд бэрх, амтат тэр минутад хөөрхөн зөөлөн гарыг энхрийлэн атгаж, нандин аятайд нь үл мэдэг мансууран суусан Жюльен, шөнийн зөөлөн салхинд ганхах далдуу модны навчсын шуугиан, Дү голын эрэгт байгаа тээрмийн тэндээс хуцах нохойн алс дууг бүдэг бадаг сонсож элий балай байв. 

	Жюльений энэ байдал нь шунал биш зөвхөн тааламжтай амралт байлаа. Өөрийн өрөөнд очихдоо дуртай номоо гартаа аваад уншиж суух хэчнээн сайхан жаргал билээ гэдэг ганцхан бодол бодож явжээ. Хорь хүрсэн залуу хүнд ихийг мэдэж, түүнийхээ чадлаар бүхнийг дийлж явахаас илүү юу байх билээ. 

	Удсангүй уншиж суусан номоо тавилаа. Наполеоны ялалтуудын талаар бодож сууснаа өөрийнхөө ялалтыг зүйрлүүлэн өөр өөрөөр бодов. Тэр дотроо «Би тэмцээнд дийлсэн. Түүнийгээ ашиглах нь чухал. Ухарч байгаа дээр нь энэ зальт тайжийн дээрэнгүй занг устгах хэрэгтэй, омгийг нь дарах чухал. Наполеон яг ингэж ажиллаж байсан. Шаардсаар байж гурван хоногийн чөлөө аваад өөрийн найз нөхөр Фуке дээр очъё. Хэрэв дө Реналь чөлөө өгөхгүй бол би бүрмөсөн явна гэж хяхна. Тэгэхэд бууж өгнө гарцаагүй» гэж боджээ.

	Дө Реналь авгай хоромхон ч дугжирсангүй. Одоо хүртэл ёстой амьдралаар амьдарч үзээгүй мэт тэр авгайд бодогдоно. Жюльенд гараа ханаж ядтал үнсүүлж хамаг биеэ хураан, эгдүү хөдлөн хөлс чийхарч сууснаа дахин дахин бодох мөн ч сайхан байв. 

	Гэнэт авгайн санаанд жөтөө гэдэг муу үг оржээ. Атаа жөтөө амраг янагт хамгийн хортой, бохир болхи муу юм учруулахаас өөр зүйлгүй мэт. Ийм бодол Жюльений тухай нандин сэтгэл ховор мөрөөдлийг, дурлахын олдошгүй завшааныг бузарлах гэсэн шинжтэй. Ирээдүй хамгийн урагшгүй юм шиг бодогдоно. Хүн болгон авгайг зүхэж байгаа үзэгдэнэ. 

	Энэ аймшигт мөч авгайн сэтгэлд ордоггүй болгоныг бодогдуулжээ. Санаанд ороогүй сайхан янаглалын амт амсаж эхэлтэл аль муу шившгийн ёроолд унажээ. Ингэж зовно гэж авгай огт бодоогүй явжээ. Ухаан бодол булингартах болжээ. Жюльенд дурлахаас айж байна гэж нөхөртөө хэлээд үзэх юм бил үү ч гэж бодно. Үүнд тулбал цөмийг ярих хэрэг тохиолдох болно. Аз болоход аль дивангарт хурим найр хийхийн өмнө эмгэн эх нь хэзээд ноогдсон эхнэртээ заавал эзэн байдаг эр нөхөртөө үнэнийг тоочих сайн юманд хүргэдэггүй юм гэснийг гэнэт санаад арга барагдахдаа гараараа оролдсон ажээ. 

	Эсрэг тэсрэг шаналгаат бодлууд эрэмбэ дараагүй төрнө. Нэг үе Жюльен дурлахгүй байна гээд бүгчимдэнэ, зарим үед үс арзайж гэмт хэрэгтэн болсон мэт хүйтэн хөлс дааварлана. Хар хэл аманд идэгдсэнээ ард түмэнд үзүүлэхийн тулд хүзүүндээ дөнгө мод зүүгээд дүүжлүүрийн ёроолд зогсож, маргааш өдөр Веррьерийн төв талбайд нийтийн өмнө цаазлуулж байгаа мэт салганана. 

	 Дө Реналь авгай амьдралын өчүүхэн ч туршлагагүй учир нийтийн өмнө хараалгаж зүхүүлэн шийтгүүлэхээс дутуугүй муухай хэрэг бурхны өмнө үйлдэнэ гэж зүүдэлсэн ч үгүй.

	Хар хэл амны хор, сайн юманд хэзээ ч хүрэхгүй гутамшиг хэргийн тухай бодлоос тэр зуур ангижрахдаа Жюльентэй эрээ бараагүй амьдарвал юутай сайхан билээ гэж бодно. Хуучин хэвдээ дахин ороход Жюльен лав өөр эхнэрт дурладаг байх гэдэг тэсэмгүй хардалд багалзуурдуулж нулимс мэлтгэнүүлнэ. Жюльен нөгөө хөргийг булаалгана гэхээс айж царай хувьсах буюу тэр зургийг бусдад үзүүлнэ байх гэж бачимдахдаа өөрийг нь мэхлэх гэж буй мэт дотор нь бодогдоно. Жюльенийг анх удаа ингэж айж байгааг харж байгаа юм шиг санагдана. Жюльен ингэж авгайн өмнөөс, хүүхдүүдийн төлөө санаа зовж байсан удаагүй. Зовлонгоос ангижрах арга олж ядан байгаа мэт хүнд бодол тохиолдсон гасланг улам ихэсгэх шиг болно. 

	Ингээд дө Реналь авгай өөрийн эрхгүй ёолон тарчилсанд зарц нь цочин сэрэв. Сэрсэн чинь авгайн орны дэргэд Элиз охин лаа барьсаар зогсож байжээ. 

	— Тэр танд дурлаа юу гэж авгай үг алдчихав. 

	Эзэгтэйн бие муу байгаад санаа зовсон зарц охин харин санаснаас тэр асуултыг анхаарсангүй. Авгай ч мөн анзааргагүй хөнгөмсөг юм хийж байгаагаа бас ойлголоо. 

	— Бие гал шатаад нэг л биш. Ухаан орж гараад байна. Надтай хамт байлц гэж зарцаа хэлэв. 

	Аргагүйдэж биеэ барьсан авгай аажмаар бие тавигдаж тайвшрав. Ухаан балар байхад мартагдсан бодол одоо дахин санаанд орох боллоо. 

	Авгай зарцын гөлөрсөн харцнаас ангижрахаар арга хайж зарцыгаа сонин авч чангаар уншиж өг гэв. «Өдөр тутмын» сониноос ямар нэг өгүүллэгийг гунганан уншиж байгаа охины дуу сонссоор аяндаа тайвширсан дө Реналь авгай аль болохоор хянамгай хэрсүү харьцаж байхгүй бол хэрэг биш болох нь гэж шийдвэрлэв. 

	
XII : АЯЛАЛ

	Парист хувцас сайтай хүмүүс олон байдаг бол хөдөөгөөр хашир хүмүүс нэлээд тохиолдоно. 

	Сийес16

	 

	Маргааш нь өглөөгүүр таван цагт Жюльен авгайг орноосоо босоогүй байхад нөхрөөс нь гурван өдрийн чөлөө аваад явах гэж байтлаа нөгөө арилгасан сонгино шиг арван цагаан хурууг санаж уулзах хүсэл төрөв. Жюльен цэцэрлэгт ороод авгайн гарч ирэхийг хүлээж суув. Хэрэв Жюльен сэтгэлээс дурласан бол нэгдүгээр давхрын цонхны хөшигний цаана бүгэлзэн зогсоо түүнийг ажих ёстой билээ. Авгай духаа цонхонд нааж Жюльенийг харан зогсоно. Авгай эрс хатуу байхаар шийдсэн боловч түүндээ хүрсэнгүй өөрийн эрхгүй гадагш гарч цэцэрлэг рүү орлоо. Хуучны цонхигор царай ягааран туяарч эхлэв. Энэ гэнэн бүсгүй сэтгэл догдолсон нь гарцаагүй. Гэрийн ажил хамаг муу муухайг үзэн ядсан маягтай цухалдаж, дургүйцсэн байдал хэвийн тайван төлөвийг эвдсэн үзэгдэнэ. Эмэгтэй хүн хэдий чинээ тайван бол төдий үзэмжтэй. Гэтэл авгай тийм биш. 

	Жюльен түргэн урдаас нь угтан ойртож, яаран хөдөрсөн урт өргөн ороолтын дороос мөлчийн цухуйж байгаа булцгар гарыг гайхан ширтэв. Урьд шөнийн зовсноос болж ягаан өнгө орсон хоёр хацар өглөөний тунгалаг агаарт бүр ч яв ягаан болсон үзэгдэнэ. Сэтгэлийн догдлолд автагдсан Жюльенд авгайн царай улам сайхан шиг санагдлаа. Цааш нь лавлан харахад Жюльений сэтгэл сэргэж орчны юм болгон үргэлж сайхан юм шиг боллоо. Авгайн үзэмжийг ханаж ядан харсан Жюльен сайхан зантай угтуулна гэдэгтээ өчүүхэн ч эргэлзсэнгүй. Гэтэл түүнийг эрхэндээ оруулах гэсэн бололтой хиймэл хүйтэн харцтай учраад их гайхав. 

	Жюльений инээмсэглэх төлөв дорхноо арилав. Ялангуяа баян тарган эмэгтэйн нүдэнд ямаршуу маягтай үзэгддэгээ Жюльен сэргээн бодлоо. Жюльений царай зүс нүд ирмэх зуур өөрчлөгдөж, өөрийгөө зэмлэсэн байдал, ихэмсэг зангаас ондоо шинж ер үлдээгүй мэт ажээ. Энд авгайг юунд цаг илүү хүлээлээ дээ гэж өөрийгөө туйлын их буруушаана. Сайхан зантай хүнтэй уулзана гээд өөрийгөө доромжлуулсанд бүр их харамсана.

	«Тэнэг хүн л бусдыг зэмлэх байх. Чулуу доошоо унадаг нь хүндээс болдог. Би үргэлж ийм гэнэн хонгор явах уу? Баячуулын мөнгөтэй, хөрөнгөтэй тэмцэх ухаанаар би тэднийг сэтгэн ойлгож чадахгүй юм гэж үү? Тэд намайг хүндэтгэж, би өөрийгөө үнэлж явахын тулд би зөвхөн ядуудаа болж эдний мэдэлд ороод зүтгэж байгаа ба харин миний сэтгэл зүрх тэдний хомхой бузар үйл ажиллагаанаас алс хол хэдэн мянган уулын цаана тэдний олиггүй хогшил хөрөнгө атаархал хөндөж чадамгай тийм ариун байгааг би эдэнд ойлгуулах ёстой» гэж бодно.

	Залуу хүмүүжүүлэгчийн сэтгэлд ийм бодлууд багтарч байхад нүүрэнд нь атаархлын их зан, тэсэж ядсан уур илэрч байв. Дө Реналь авгай бүрэн учраа олохоо байлаа. Жюльенийг хянамгай хүйтэн харцаар угтах гэсэн нь байж, гэнэт нүдэн дээр нь халз үүссэн өөрчлөлт үл итгэх төлөв, айсан байдлыг яана гэсэн сэтгэлд оржээ. Мэнд амраа асуулцан цаг агаарын байдлыг ярилцдаг ердийн үг тэр хоёрын хэний нь ч амнаас гарсангүй гацжээ. Атаархал ер төрөөгүй төлөвтэй Жюльен тэдний харьцаанд нөхөрсөг дотно юм огт алга гэдгийг арга сүвэгчлэн ойлгуулаад, явах гэж байгаагаа ч хэлэлгүй, мэхэлзэн ёслоод алга болжээ. 

	Өчигдөр оройхон хачин нөхөрсөг шинжтэй байгаад өнөөдөр ийм эвгүй байдалд шилжсэн түүний харцыг мартаж ядсан авгай Жюльений араас харан зогсож, байтал ууган хүү нь гүйн ирж хүзүүгээр тэврэн:

	— Бид амралттай. Ноён Жюльен өнөөдөр явна гэжээ. 

	Дө Реналь авгай энэ үгийг сонсоод гунигт байдалд оржээ. Сайхан зан гаргах гэж яваад саар юманд орлоо би гэж өөрийгөө зэмлэнэ. Сэтгэл зөөлөн явах гэдэг мянган зовлонд учруулдаг юм байна гэж бодно.

	Энэ шинэ учрал авгайн бүх байдлыг өөрчиллөө. Авгай тэр дурласан хүнээ гартаа яаж барьж байх вэ гэж бодохоо болиод харин түүнээс үүрд мөнх яаж хагацна даа гэж, яая аа? гэж сандарна. 

	Авгай арай чамай биеэ бариад өглөөний цайнд орлоо. Санаснаас энэ удаа дө Реналь, Дервиль авгай хоёр Жюльений явснаас ондоо юм ярьсангүй. Явах хэрэг гараад байна гэдгээ Жюльен шийдмэг зоригтой хэлснийг Веррьерийн дарга гайхан сууна. 

	Залууг илүү мөнгөөр ажилд авъя гэж хэн нэг этгээд хэлсэн нь гарцаагүй. Ноён Валено л хүмүүжүүлэгчид жилийн зургаан зуун франк өгнө гэсэн байж таарна. Өөр хэн байх билээ. Тийм мөнгөнөөс хэн ухрах юм бэ! Өчигдөр Веррьерт очиход нь гурван хоног хүлээж бай, энэ зуур бодоод хариу хэлье гэсэн байж таарна. Түүнийгээ мэдэгдэхгүйн тулд тэр жаал бушуухан алга болсон байх. Хэнд ч хэрэггүй ерийн нэг хар хүүд чадагдаад ийм болно гэдэг хачин хэрэг ээ гэж бодогдоно. 

	«Миний нөхөр тэр Жюльенийг хэчнээн муугаар доромжилсноо ойлгохгүй, зөвхөн түүнийг гэрээсээ явуулахгүй байлгах арга хайж, байхад би ямар үүрэг гүйцэтгэх ёстой вэ? Бодоод ч хэрэг алга, бүгд өнгөрчээ!» гэж дө Реналь авгай бодно. 

	Ханатлаа уйлж, Дервильд байцаалгахгүй байхын тулд авгай толгой лут өвдөөд байна гэх нэрийдлээр өрөөндөө ороод орондоо хэвтэв. 

	— Энэ эмэгтэйчүүдийг яана аа. Дандаа нэг юм нь өвдөж байдаг юм. Мөн ч горьгүй зальтай улсууд аа! гэж дө Реналь гуай давтана. 

	Дө Реналь гуай инээсээр гарч одов. 

	Ханашгүй сэтгэлээсээ болж хачин ихээр тарчилж, зол жаргалаа олоогүйдээ харамсан зовж байхад Жюльен замаар инээд алдан баясан алхаж, уулын байгалийн үзэмжид ухаан сэргэн урагшилж явлаа.

	Жюльен Веррьерийн арын уулыг давах ёстой байжээ. Далдуу модны өтгөн шугуй завсрын замаар алхаж байтал зам, Дү голын арын талыг халхалсан уулуудын завсраар мурийж тахирлан өгссөөр байв. Хоорондуур нь Дү гол өмнө зүг эргэн урсдаг намхан толгодын дэргэдүүр өнгөрч яваа хүүгийн нүдэнд Бургон ба Божолегийн шимт тэжээлт өргөн тал зэрэглээтэн харагдана. Энэ залуу, алдар нэр хөөцөлдөгч хүний сэтгэл ийм юманд төдий л их хөдөлдөггүй боловч хааяа хааяа зогсож орчин тойрны үзэмжит сайхныг ширтэх ажээ. 

	Явсаар өндөр уулын оргил дээр гарлаа.

	Өөрийн найз, модны худалдаачин залуу Фукегийн байдаг алсын талд тэр уулыг даван хүрэх байжээ. Жюльен тэнд очоод Фукегээс эхлээд тэндхийн хэнтэй ч уулзахаар яарсангүй. Өндөр уулын оргилын арзгар нүцгэн хавцлуудын дунд махчин шувуу шиг нуугдан далд орсон Жюльен тэртээ зүгээс ирэх хүн болгоныг ажин харах боломжтой. Нэг хавцлын шовх өнцөгт жижиг агуй байхыг харжээ. Жюльен тэр агуйд орж суув. Жюльен баярласан нүдээ гялалзуулан: «Эндээс намайг хэн ч олохгүй» гэв. Ондоо газар бичихэд нууц задрах гээд байдаг зарим бодлоо энд тавтай тэмдэглэе гэж шийдэв. Дөрвөн өнцөгт чулуугаар ширээ хийгээд бодлоо тун арай чамайн гүйцэж тэмдэглэн орчныг ажих өчүүхэн ч завгүй суув. Нэг харахад нар Божоле уулын цаагуур сууж байгаа ажээ. 

	«Энд хоноход намайг хэн байг гэх юм бэ? Идэх талх байна. Би чөлөөтэй байна» гэж боджээ. Эрх чөлөө гэдэг энэ агуу сайхан үгийг бодоход сэтгэл сэргэжээ. Байнгын муу санаанаас болж Жюльен Фукегээс тусдаа чөлөөтэй байгаадаа ч итгэхгүй байв. 

	Хоёр шанаагаа тулж жижиг агуйд суугаа Жюльен гүн бодолд орон эрх чөлөөтэйдөө бахдан энэ орчлон дээр хамгаас илүү жаргалтай хүн болсон шиг санана. Жаргаж буй нарны эцсийн улбар шар туяа энд тэнд сүүдгэнэн байгааг ажсангүй. Сэтгэлийн хэмжээгүй өргөн мөрөөдөлд орж амьсгаа хураан ирээдүйд Парист очоод хэрхэн амьдрах тухай олон талаас эргэцүүлэн бодов. Юун түрүүнд нэг сайхан ганган эмэгтэйтэй учирч байна гэж бодов. Тэр эмэгтэй хязгаар хөдөө нутагт байдаг эмэгтэйчүүдээс зүйрлэшгүй ганган, зангаар хэнийг ч дагуулахгүй. Жюльен ч тэр эмэгтэйд дурлаж, цаадах нь ч өөрт нь халамжтай болсноор бодогдоно. Хэрэв тэр авгайгаас хоромхон зуур салдаг юм гэлээ гэхэд Жюльен алдар гавьяа байгуулж ачит тэрнийхээ амраг сэтгэлийг улам татахын тулд салж байгаагаар бодогдоно. 

	Парисын гунигт үнэн байдлын дунд өссөн залуу Жюльен шиг баян хүслэнтэй байлаа ч гэсэн ийм үл бүтэх юм мөрөөдвөл хүний инээдэм болмоор ажээ. Сэтгэлийнхээ ханийг гомдоосон хүн сайныг үзэхгүй саартай учирна гэсэн үг санаанд нь орвол агуу их алдар гавьяаг олж байгаа мэт мөрөөдөл нь, хагарсан хөөс шиг алга болох санжээ. Хамгийн баатарлаг гавьяа байгуулахад гагцхүү цаг үе нь тохироогүй мэт энэ залуу тариачинд бодогдоно. 

	Ингэсээр байтал гэгээн өдөр харанхуй шөнөөр бүрэн солигдсон байжээ. Фукегийн байгаа газар хүртэл есөн километр явах ёстой байлаа. Жюльен агуйгаас явахын өмнө гал асаагаад нөгөө бичсэнээ нэгд нэгэнгүй шатааж устгав. 

	Жюльен шөнө дунд хаалга цохисонд нөхөр нь туйлын гайхжээ. Фуке унтаагүй дансаа шүүж суужээ. Фуке хавчгар туранхай, өрвөгөр өөдгүй царайтай, балин хамартай, харахад муухай царайтай, аягүй байдалтай боловч яндашгүй буянт сэтгэлтэй. 

	— Эш чи минь дө Ренальтайгаа хэрэлдчихээд ухаан жолоогүй зугтаж яваа юм биш үү? 

	Жюльен урьд өдрүүдийн болсон явдлуудыг нөхөртөө сонсгох нь зүйтэй гэж үзээд бүгдийг ярьжээ. 

	— Оо чи манайд суу. За чи тэдний занг сайн ойлгосон шиг байна. Дө Реналь, Валено, дэд дарга Можиран, лам Шелан нарын ааш занг амталж арга учрыг мэдсэн бололтой. Чи бушуухан худалдаачин бол оо. Чи тоо бодлогод надаас хавьгүй дээр. Чи миний данс хөтөл. Би худалдаа хийгээд юм базааж олохгүй байна. Бие ганцдаад байна. Сайн түнштэй болъё гэхэд тохирох хүн дайралдахгүй юм аа. Үүнээс болоод өдөрт хамгийн хожоотой наймааг алдаад байх юм. Саяхан би зургаан жил уулзаагүй явсан Сент-Аман нутгийн Мишотой Пентарльегийн зах дээр гэнэт дайралдаад зургаан мянган франк олох боломж нэг сарын өмнөхөн олгосон. Чи зургаан мянгыг олдоггүй юм гэлээ ч гэсэн гурван мянгыг олоод байж чадахгүй гэж үү? Чи бид хоёр ганзага нийлбэл энэ модуудыг аль ашигтай үнээр худалдаад хэнээс ч дутахгүй хөрөнгөтэй болно шүү. Чи надтай хамтран панз хөдөлгөөд үз гэж Фуке ятгав. 

	Фукегийн санал Жюльений санаанд тохирсонгүй харин сэтгэлийг зовлонт байдалд оруулав. Гомерын зохиолын баатрууд шиг энэ хоёр найз хоол идэж суухдаа тус тусынхаа байдлыг нэг нь нөгөөдөө ярив. Фуке Жюльенд дансаа харуулан модны худалдаачин болох хэчнээн их ашигтайг батлахыг оролдов. Фуке Жюльенийг их мэдэцтэй зан сайтай хүн гэж итгэдэг ажээ. 

	Жюльен ганцаараа банзан шалтай шургааг ханатай өрөөнд үлдээд өөртэйгөө хүүрнэх нь: «Би энд нэлээд олон мянган франк олно гэдэг үнэн. Хөрөнгөжиж авсан хойно тэр үеийн францын байдалд тохируулан бодож цэрэг дарга болсон дээр үү эсхүл лам болсон нь ашигтай юу гэдгийг амархан сонгож олж болно. Тэр болтол миний хураах хөрөнгө, замын муусайн бэрхшээлүүдийг туулах боломж өгөх болно. Хүнгүй эзгүй энэ уулын дунд би баяд ноёдын унаж үхчих гээд байдаг янз бүрийн эдүүдийн талаар боддог харанхуй бодлоос хагацан санаа амрахыг бодъё. Фуке өөрөө гэрлэх дургүй мөртөө ганцаардаад уйдаж үхэх гэж байна гэх юм. Өөрт нь ямар ч тус хүргэж чадамгүй хүнийг талдаа авах гээд байгааг үзвэл тэр лав хажуудаа байнгын ханьтай болохыг мөрөөддөг бололтой» гэв.

	Би нөхрөө хуураад яах юм бэ? гэж Жюльен гайхан өгүүлэв. Өөрийгөө хэнтэй ч холбоогүй гэж үздэг явдал өөд ахих ердийн арга нь болсон энэ хачин залуу өөрийг нь хайрладаг нөхрийгөө гомдоох өчүүхэн ч эвгүй зүйл гаргахгүйг хичээв. 

	Гэтэл Жюльен нөхрийнхөө саналыг хүлээж авахгүй байх шалтаг олоод баясав. «Хэцүү хэрэг ээ? Долоо найман жилээ хоосон гарздах гэж үү? Тэгсээр байтал миний нас тэр үед хорин найм хүрнэ. Бонапарт тэр насан дээр хамгийн агуу ихийг үйлдсэн хүн байв. Энэ худалдаа хийж, адгийн тэнэг түшмэлийн зэрэгт хүрч ядсаар би муу адгийн амьтан хэдэн мөнгөтэй болох гэсээр мунгинаж явтал алдар гавьяа байгуулах хүч чадал авьяасаа хадгалж чадах болов уу!» гэж бодно. 

	Асуудал нэгэнт шийдэгдсэн гэж санаа амар явсан Фукед маргааш өглөө нь Жюльен үнэхээр хүйтэн царай гарган хэлэхдээ лам болох их хүсэлтэй учир нөхрийн үгэнд орж худалдаа хийж чадахгүй гэжээ. Фуке ийм үг сонсоно гэж зүүдэлсэнгүй учир мэл гайхлаа. Фуке түүнд хэлэх нь:

	— Чи юу болов оо? Би чамд гомдоохгүй хөлс өгнө. Жилд дөрвөн мянган франк өгье гэхэд дургүйцэх юу вэ? Чи ийм орлогоос ухраад өнөө маргаашгүй чамайг хөөн тонилгох гэж байгаа дө Реналийнд дахин очих гээд юугаа хийнэ. Чи хоёр гурван зуун алтан франктай болбол хаашаа ч явсан чиний дур биш үү? Чи миний үг сонс: Би чамд манай тойргийн хамгийн сайн ашигтай газрыг биеэрээ олж өгье. Би тэр олон ноёдод түлээ өгөхөд нааш эргэцгээх болно. Би тэдэнд дээд зэргийн царс буулгаад өгөхөд тэд над хариуд нь хэтэвчтэй хэдийгээ өгч дуусна байх. Би аргацаахаа л аргацаана гэж Фуке дуугаа намтган хэлнэ.

	Жюльен урьдын адилаар лам болох хүсэлтэй гээд салдаггүй. Фуке нөхрөө бага зэрэг солиорч байна гэж бодов. Гурав дахь хоногтоо Жюльен үүрийн үнэгэн бүрэнхийгээр хавцлуудын дотор очиж өдөр өнгөрөөхөөр найзынхаасаа хөдлөв. Явсаар нөгөө жижиг агуйдаа очиход, Фукегийн санал түүний бодолд орж сэтгэл зовж эргэлзэж байв. Гераклын адилаар замаа сонгож авах хэрэгтэй боллоо. Жюльен үл бүтэх юмыг ч мөрөөдсөнгүй, харин биед нь найдвартай сайн аж ахуй, бүх залуу насны хүслэнг нь хангах бодит амьдралтай зууралдах зам шилэн авах гээд, эргэлзэнэ. «Би жинхэнэ зоригтой эр биш байна. Агуу их хүмүүс тодрон гардаг ахуйн дундаас би төрөөгүй бололтой. Найман жил худалдаа хийхдээ агуу ихийг бүтээх нандин мөрөөдлөө гээчихнэ гэж айсан ч юм биш» гэж дотор харанхуйлан өгүүлэв. 

	
XIII : ХИЙЦ САЙТАЙ ОЙМС

	Роман бол амьдралын толь мөн. 

	Сент-Реаль17

	 

	Жюльен Вержийн эртний сүмийн гоё балгас дахин хараад ойрдоо хэдэн хоногийн турш дө Реналь авгайн тухай дурссан удаагүйгээ санав. «Намайг явах өдөр тэр авгай бид хоёр зам нийлэхгүй гэдгийг сануулж, надтай энгийн нэг ядуу хүү гэсэн маягтай харьцсан. Тэрнээс урьд өдөр нь надад гараа захируулаад байснаа зэмлэж байгаагаа ойлгуулахыг оролдсон билээ. Тэр гар мөн ч хөөрхөн харагдсаныг яана! Нүдний харц, авир хоёрын дулаан аятайг яана» гэж Жюльен санана. 

	Фукегийн хэрэг хөтлөөд нэлээд мөнгө хурааж болно гэснийг санахад Жюльений дотор тэнүүн, сэтгэл нь байн байн гуньхрахгүй, орчны хүмүүсийн нүдний өмнө заяагүй хоосон болж ад үзэгдэж байгаа гашуун зовлонд орсон бодолд дарагдахгүй байлаа.

	Цээж ер нь дээгүүр. Хөндий цээж гарган байдлаа дээрээс нь доош харж үзвэл түүний хүртээл болж ноогдсон хоосон гуйланч байдал харагдах мэт ажээ. Жюльен өөрийнхөө байдлыг гүн ухаантны нүдээр харсангүй, гэвч уулаар өчүүхэн аялал хийсний дараагаар эрс ондоо хүн болоод буцаж яваагаа сайн ойлгох чадвартай байжээ. 

	Дө Реналь авгайн хүссэнээр Жюльен хэрхэн аялал хийснээ товч ярьж байхад авгай маш сэтгэл догдолсон шинжтэй сонсож байхыг хараад гайхлаа. 

	Фуке гэрлэе гэж аль хэзээ боддог байжээ. Нэг хүнтэй амьдрал холбох гэснээ ухардаг туйлбаргүй явснаа Жюльентэй хүүрнэж суухдаа тоочсон ажээ. Юуны түрүүнд сэтгэл хөөрдөг Фуке олсноо ганцаараа эдэлдэггүй байв. Ийм ярианууд Жюльенд маш сонин байсан болохоор олон шинэ юмыг мэджээ. Байнгын бодолд дарагдахын зэрэгцээгээр орчин тойрондоо бүрэн итгэлэггүй Жюльен хэчнээн сонин яриа сонсовч санаа тайвширдаггүй байлаа. 

	Жюльен байхгүй хойгуур дө Реналь авгай амарч хэвтэж чадахгүй үйлээ үздэг байв. Толгойд орохгүй бодол гэж ер байсангүй, бүгд тэвчихэд бэрх. Аргагүйдээд гайхаш тасран суужээ. 

	Дервиль ангай Жюльений айсуйг хараад:

	— Чи оройн цагаар цэцэрлэгт бүү зугаал. Бие чинь муу байна. Чийгтэй газар байгаад байвал улам доройтно шүү гэжээ. 

	Дө Ренальд хэтэрхий хээгүй хувцаслалаа гэж зэмлүүлдэг авгай гоёх учрал тохиолдоогүй байтал хийц сайтай оймс, парис маягийн ганган өндөр өсгийт шаахай өмссөнийг Дервиль үзээд гайхжээ. Дө Реналь авгай сүүлчийн гурван хоногийн турш гагцхүү учиг шингээж цаг өнгөрөөдөг байлаа. Дөнгөж саяхан худалдаанд гарсан нандин эдээр өөртөө зуны тэрлэг эсгээд Элизийг аль болох түргэлж оёж дуус гэж шаарджээ. Тэрлэгийг, Жюльен эргэж ирсний дараахан оёж дуусгав. Авгай тэрлэгийг дор нь өмсөхөд энэ ч лав учиртай болсон эмэгтэй байна гэж боджээ. «Эвий энэ эхнэр лав дурласан байна» гэж Дервиль бодов. Үүнээс болоод түүний бие мууддаг нь илэрхий боллоо. 

	Дө Реналь авгай Жюльентэй ярилцаж суухад царай нэг цайгаад, нэг улайгаад байсныг Дервиль харжээ. Зовлонгоор бүрхэгдсэн харц нь Жюльенээс салахгүй байлаа. Дө Реналь авгай Жюльенийг тэднийхээс явах гэж байгаа үгүй хоёрыгоо түргэн хэлээрэй гэж тогтож ядна. Жюльен энэ талаар юу ч бодоогүй болохоор нэг ч үг хэлсэнгүй. Дө Реналь авгай байж ядахдаа байдлаа нууж чадалгүй, түгдэрсэн хоолойгоор:

	— Чи жижиг шавь нараа орхиод өөр газар очих гэж байгаа гэсэн байх аа? гэж асуув. 

	 Авгайн хоолой бөглөрч харц нь хачин байгааг үзээд Жюльен гайхав. «Энэ авгай надад сэтгэлтэй болжээ. Зөөлөн сэтгэл гаргаад тэр дорхноо биеэ зэмлэдэг намайг явна гэхээс айхаа байхлаараа энэ авгай чинь дээгүүр зан гаргаад намайг тоохгүй шахуу болох болно доо» гэж дотроо бодов. Жюльен өөртөө ашиггүй энэ байдлыг дорхон нь эргэцүүлэн бодов. Гуйвж байснаа:

	— Ийм хөөрхөн хүүхдүүд, тохилог айлаас явна гэдэг надад маш хохиролтой хэрэг, гэвч би явж магад байгаа. Хүн бүр хар толгойгоо аргацаахыг боддог шүү дээ гэж хариулав. 

	Дөнгөж саяхан сурч үгийнхээ санг баяжуулсан Жюльен «тохилог» гэдэг үг хэлээд дараа нь тун их зэвүү хүрчээ. 

	Энэ авгай намайг томоогүй гэж үзээд байх бололтой гэж Жюльен бодно. 

	Дө Реналь авгай Жюльений үгийг сонсож байхдаа түүний ухаан, ганган үзэмжийг гайхан бахдаж зүрх догдлон суув. Жюльен тэднийхээс явж магад гэж хэлсэн нь бүр ч хачин. Жюльенийг байхгүй хойгуур Веррьерээс Вержийд ирсэн авгайн танилууд түүний нөхрийн олсон тэр сэргэлэн цовоо залууг бүгд магтдаг байв. Тэд хүүхдүүдийн ном их сурсныг хараад тийм үг хэлсэнгүй нь лав. Шашны судруудыг Жюльен латинаар цээжээр мэддэг байсан явдал Веррьерийн хүмүүсийн анхаарлыг туйлын сүртэй татсан байна. Тэд зуун жил болсон ч энэ талаар мартахгүй сэтгэгдэлтэй болсон байна. 

	Жюльен өөрөө хэнтэй ч ярьдаггүй байсан болохоор ийм яриа явагддагийг мэддэггүй байжээ. Дө Реналь авгай арга зальтай сан бол Жюльен тийм их нэр хүндтэй болж байгааг сонсоод өмссөн шинэ тэрлэг нь шохоорхож байгаа Жюльений омгийг дарж өөрийн талд дуулгавартай байлгаж чадмаар байжээ. Өөрийн шинэ гоё тэрлэгт сэтгэл ханасан дө Реналь авгай Жюльенээс мөн энэ талаар сайн үг сонссондоо баярлаад, цэцэрлэг дундуур зугаалъя гэж хэлжээ. Явах гэтэл хоёр хөл гишгэдэггүй, тэгээд Жюльенийг түшин явна. Жюльенд ойртсондоо авгайн хүч нэмэгдсэнгүй харин түүний гарт биеэ хүргэснээс болж хамаг бие улам сулрав. 

	Харанхуй болж эхэллээ. Тэд дөнгөж суумагц Жюльен эртнийхээ давуут байдлыг ашиглан авгайн арилгасан сонгино шиг ариун гарыг шимэн үнсээд тэр гарыг төдий удсангүй эрхшээлдээ оруулж авчээ. Дотнын нөхөр Фукег яаж аргацаасан тухай Жюльен бодсоноос биш дө Реналь авгайн тухай бодсон зүйлгүй. Тохилог айл гэж хэлсэндээ тун их харамсана. Гэнэт гарыг нь чанга атгах нь мэдэгдэв. Үүнд мань хүний сэтгэл өчүүхэн ч хөдөлсөнгүй. Энэ орой авгай эелдэг зөөлөн зантай, биед нь наалдсан маягтай байгааг Жюльен анзаарсан ч үгүй, юман төдий бодсон ч үгүй, авгайн үзэсгэлэнт царай, уян хатан хөдөлгөөн, баярт байдал Жюльенийг огт баясгасангүй. Сэтгэлийн ариун тунгалаг, нэг ч муу санаа байхгүй явбал хөгшрөхгүй залуу хэвээрээ удаан амьдардаг гэдэг үнэн. Ихэнх ганган эмэгтэйчүүдийн нүүр юунаас түрүүнд овортой байдаг. Жюльен тэр оройдоо тогтож ядаж байлаа. Хүнийг нийгмийн ямар нэг давхаргад оруулдаг тохиолдол байдгийг Жюльен энэ удаа хүртэл ойлгоогүй явжээ. Фуке баяжих энгийн арга зааж өгснөөс хойш Жюльен өөрийгөө буруушаах боллоо. Биеэ зэмлэхэд бүх анхаарлаа хандуулсан Жюльен үе үе хажуугийн эмэгтэйчүүдтэй хоёр гурван үг солилцож, өөрөө мэдэлгүйгээр атгадаа байгаа дө Реналь авгайн гарыг тавив. Ингээд хэрэг дуусаж байгаа мэтээр авгай ойлгон дотор нь пал хийжээ. 

	Авгай Жюльений налигнах мэт зангийн учрыг мэдэж үнэмшсэн бол Жюльенийг татах арга сүвэгчлэх байлаа. Жюльенээ үүрд алдана гэж айхдаа авгай биеэ барихаа байж, түшлэг дээр байгаа хүүгийн гарыг өөрийн мэдэлгүйгээр атган авав. Авгайн энэ атгалтаас хар хүү гэнэт сэргэж, баян харамч ноёд, зоогийн үед хүүхдийн хамтаар ширээний ард сууж байхад ямбатны дээрэнгүй харцаар харж байсан ноёдод байдлаа харуулах сан гэж ихэд бодов. «Энэ авгай намайг зүхэх нь барагтай биз. Хэрэв зүхэхгүй бол би түүний үзэсгэлэнт царайд унаж, нэр хүндээ хадгалан, зугааг нь гаргах хүн болох хэрэгтэй» гэж Жюльен бодов. Жюльен өөрийн нөхрийн гэнэгүй хэлснийг сонссонгүй сон бол ийм бодол толгойд нь орохгүй байжээ. 

	Гэнэтийн энэ шийдвэр сэтгэлийг нэлээд тайвшруулав. Энэ хоёр эмэгтэй хэн нэг нь минийх байх ёстой гэж бодно. Дервиль авгайг оролдвол дээр юм шиг санагдана. Дервильд дуртайдаа биш харин тэр бүсгүй Жюльенийг эрдэмтэй нэртэй хүмүүжүүлэгч гэж үздэг, анх удаа дө Реналь авгайн нүдэнд сугандаа цэмбэн цамц хавчуулсан дорой дагалдан мастер хүн мэтээр харагдсанаас ондоогоор Жюльенийг тэр эмэгтэй ойлгодогт нь сэтгэл татагдах ажээ. 

	Хаалганы дэргэд ирээд хонх дуугарахаас айж, хөлс бурзайн улайж зогссон ажилчин тэр залууг өөрөөр хэлбэл Жюльенийг дө Реналь авгай онц дотноор хайрлагдаг билээ.

	Ойрын байр байдлыг ажиж байсан Жюльен, дө Реналь авгайтай холбоотой байгааг нь тааварладаг Дервиль бүсгүйг зовоохоо байсан нь дээр гэж шийдэв. Тэгээд мань Жюльен аргагүй дө Реналь авгайг шилж авлаа. 

	Энэ авгай ямар хүн болохыг надад мэдэх юм байна уу? Би явахаасаа өмнө гарыг нь атгаж байснаа лавтай мэднэ. Тэгэхэд гараа цааш татаж авч байсан. Одоо болоход би гараа татан авдаг боллоо. Авгай миний хойноос хөөцөлдөж гарыг атгах боллоо. Энэ байдлыг ашиглаад доромжлуулсныхаа өшөөг авбал юутай тохиромжтой. Ханилан дурлаж явсан хүн түүнд хэчнээн ч байж болно. Надтай энд уулзаж байх боломжтойг ашиглаад надад ойртоод байж магад аа? гэж Жюльен дотроо бодно. 

	Хэтэрхий соёлжсон хүн гэдэг ийм л элдвийг боддог. Бага зэрэг мэдлэгтэй болсон хорин наст залуугийн сэтгэл юм болгоноос хөндийрч холын холд тэнүүчлэх мэт, дурлал гэдэг амьд явахын нэг ерийн дагуул шиг ажээ. 

	Хожмын өдөр хэн нэг хүнд адгийн муу хүмүүжүүлэгч гэж доромжлуулахгүйн тулд би энэ эхнэрийн сэтгэлийг өөртөө булаах ёстой. Ам асуух хүнд би дурлалаас болоод тэгсэн юм гэж би хариулах үгтэй байя» гэж Жюльений будилаант зүрх шивнэнэ. 

	Жюльен дахин өөрийнхөө гарыг суга татан аваад дараа нь дө Реналь авгайн гарыг барин чанга атгав. Тэгсээр тэд шөнө дунд хүргээд байшиндаа ороход дө Реналь авгай түүнд аяархнаар:

	— Та биднийгээ орхиод явах юм биз дээ? Та манайхаас явах уу? гэж асуусанд Жюльен санаа алдаад хариулах нь:

	— Би явалгүй болохгүй. Яагаад гэвэл би танд ухаангүй дурлаад байна. Энэ бол нүгэл. Залуу ламд үүнээс илүү нүгэл байхгүй. 

	Дө Реналь авгай түшсэн хүн болоод хацраа Жюльений халуун хацарт хүргэв. Энэ хоёр шөнийг эрс ондоогоор өнгөрүүлэв. 

	Дө Реналь авгайн сэтгэл дээд зэргээр ханаад зуурдын дурлалд уусан мансуурч байлаа. Залуу шалиг охин учраа олоогүй байж дурлаад дараа нь янаг амрагийн зовлонд ордог. Тэгээд ид гал халуун, ханашгүй тачаалт нас ирэхэд сонирхох юмгүй болсон байдаг. Уран зохиол ер уншиж яваагүй дө Реналь авгайн хамаг мөч сэргэн жаргалд живэв. Ямар нэг муухай бодол, ирээдүйн болох эвгүй явдлыг эргэцүүлэн бодох зав байсангүй. Арван жил өнгөрсөн ч энэ хэвээрээ жарган суух мэтээр сэтгэнэ. Нөхөр дө Ренальд үнэнч ариун явах гэдэг бодол хэдхэн хоногийн өмнө санаанаас гардаггүй байсан бол одоо тийм бодол бодогдсон ч анхаарах сэхээгүй болжээ. Уригдаагүй зочныг учрыг нь олон тонилгох адил үнэнч байх гэдэг бодлыг бас санаанаас таягдан хаяжээ. «Би түүнийг хааш нь ч явуулахгүй. Энэ сарыг өнгөрөөсөн шигээ бид Жюльентэй амьдрах болно. Жюльен миний найз хань байг» гэж дө Реналь авгай дотроо шийдэв. 

	
XIV : АНГЛИ ХАЙЧ

	Арван зургаан наст залуу охин хацар ягаан мөртөө бас нүүр улайна.

	Полидори18

	 

	Фукегийн санал сонссоноос хойш Жюльен зовлонд орж чухам юуг гол болгохоо мэдэхийг байв. 

	Би юманд туушгүй хүн шиг байна. Наполеоны цэрэгт орвол лав өөдтэй цэрэг болохгүй байсан байх. Тун арга тасарвал гэрийн эзэгтэйтэй нөхөцсөн минь намайг жаахан зуур саатуулах байлгүй гэж Жюльен дүгнэлт хийнэ. 

	Өчүүхэн энэ учралын улмаас гарсан холбоо харьцаа аз болоход Жюльений дотоод сэтгэхүйтэй нийцэхгүй байв. Дө Реналь авгайн шинэ даашинз залуугийн биеийг бас айлгана. Энэ даашинз Жюльений бодоход Парисын үлгэр жишээ мөн мэт. Жюльений дээгүүр зан гэнэт тохиолдол буюу хэрэгцээт цагт түүнд тус хүргэж болохуйц хувийн авхаалждаа найдах боломж олгохгүй байлаа. Фукегийн амлалт, дурлалын талаар судраас харсан өчүүхэн зүйлүүдэд тулгуурлаад Жюльен довтолгооны нягт нямбай төлөвлөгөөг өөртөө боловсрууллаа ч, хэдийгээр тогтворжоогүй, тэр байдлаа өөрөө мэддэггүй боловч уг төлөвлөгөөг биелүүлье гэж шийджээ. 

	Өглөөгүүр дө Реналь авгай хүлээлгийн өрөөнд халз учирлаа. Та Жюльен гэдэг нэртэй. Өөрөөр хэн гэдэг вэ? гэж авгай асуув. Эвгүй энэ асуултад мань баатар хариулт огт хэлж чадсангүй. Ийм хэрэг гарна гэж тэр төлөвлөгөөндөө оруулж бодоогүй явжээ. Урагш хараагүй адгийн энэ төлөвлөгөө байгаагүй сэн бол түүний авхаалжит оюун нэгийг сүвэгчлэн гэнэтийн явдлаас аятайхан мултрах сан байлаа. Бэлтгэлгүй явснаас бантаад залуу бүр ч эвгүй байдалд орлоо. Дө Реналь авгай түүний сандарсныг өршөөн уучлав. Жюльений сандарсан байдал авгайд аятайхан харагджээ. Авгайн боддогоор бол олонд ухаантайгаараа гайхагдсан энэ залуугийн зан харьцаанд уян хатан хөдөлгөөн байхгүй байжээ. 

	— Танай хүмүүжүүлэгчид би ер итгэхгүй боллоо. Бүхнийг нягтлан боддог учраас боловсруулаагүй байж нэг ч үг алдамгүй шинжтэй. Их дотор тамиртай хүн гэж Дервиль бүсгүй авгайд нэг бүс удаа хэлдэг байжээ.

	Жюльен дэмий уймран сандраад дө Реналь авгайд хариу өгч чадаагүйдээ сэтгэлээр маш их гутав. 

	«Над шиг хүн өөрөө өөрийнхөө алдааг засах хэрэгтэй» гэж Жюльен шийдэв. Тэд нэг өрөөнөөс нөгөөд очиход байдал дээр болсныг ашиглаад алдаагаа өөрөө засна гэдэг бодлоо биелүүлэхийн тулд Жюльен дө Реналь авгайг барьж үнсэв. 

	Хүнд хамгийн эвгүй, хэрэггүй мунхаг хэрэг гэж үүнээс ондоо хэрэг байна гэхэд бэрх боллоо. Тэр хоёрыг гаднын хүн харчих шахжээ. Энэ хар хүү солиороо юу, гэж дө Реналь авгай бодов. Авгай айхын хамт зэвүү нь айхавтар хүрэв. Энэ тэнэг явдал ноёхойд ноён Валеног бодогдуулав. 

	«Би энэнтэй гав ганцаараа байсан бол яах байсан бэ?» гэж авгай бодов. Янагийн сэрэл аяндаа бүдэг болж авгай хэвийн байдалд оров. 

	Авгай хүүхдүүдийнхээ нэгийг байнга хажуудаа байлгах арга хайхыг оролдов. 

	Жюльений хувьд өдөр уйтгартай удаан. Жюльен төлөвлөгөөгөө хамгийн болчимгүйгээр амьдралд нэвтрүүлэхийг оролдов. Дө Реналь авгай нэг ч удаа эгц харсангүй, хааяа нэг нүдний булангаар шагайна. Гэсэн ч наалинхай зантай, хуурамч авиртай амьдарч чадахгүй юм гэдгээ огт ухамсарлахгүйгээр зүтгэх тэнэг хүн биш байлаа. 

	Жюльен туушгүй, туйлбаргүй эгдүү зэвүү хүргэм авир гаргасныг дө Реналь авгай үзэн ядаж хэлэх үг үгүй сууна. 

	«Магадгүй ухаант хүн анхны дурлалд автагдаад тэсвэр алддаг байж болох юм. Тийм тохиолдол байх уу? Нөгөө хүүхэн нь лав дурлаагүй байж болох нь ээ?» гэж авгай тааварлаад тэнгэрт хөөртлөө баярлав. 

	Өглөө цайны дараа дө Реналь авгай хүлээлгийн өрөөнд ортол Брэгийн дэд дарга ноён Шарко дө Можирон ирсэн байв. Авгай дөрвөлжин ширдэг дээр суугаад юм оёж эхлэв. Хажууд нь Дервиль бүсгүй суув. Дө Реналь авгай хийц сайнтай оймсоо цухуйлган, парис маягийн ганган гутлаа гялалзуулан тойргийн дэд даргын анхаарал татаж байх яг тэр үеэр Жюльен гуталтай хөлөө сэм ойртуулан ноёхойн мөлчгөр хөөрхөн хөлийг гишгэв. 

	Авгай дө Реналь сүрхий цочихдоо хайч, ээрүүлт утас, зүүгээ алдаж газар унагав. Жюльен тус хүргэх гэсэн шинжтэй унаж яваа хайчийг замд нь шүүрээд авах гэв. Англи болдоор хийсэн тэр хайч газар унаж хугарчээ. Дө Реналь авгай Жюльенийг тэр хайчийг замаас нь бариад авсангүй гэж гомдохдоо:

	— Та хайч унахыг харсан. Надаас түрүүнд харсан байж хайчийг унагаалгүй бариад авахын оронд та далимд нь миний хөлийг өвдтөл цохичихлоо гэжээ. 

	Энэ бүхэнд тойргийн дэд дарга хууртсан боловч Дервиль бүсгүй хууртсангүй учрыг мэдсээр байжээ. Энэ хөөрхөн хархүүгийн зан нь замаг болсон юм байна гэж Дервиль бодов. Хөдөөгийн догичууд тийм хэргийн анзаарахгүй өнгөрөх гэж ер байдаггүй юм. Авгай минут хэртэй байснаа Жюльенд

	— Болгоомжтой бай гэж би танд тушааж байна гэв. 

	Жюльен эвгүй зүйл үйлдсэнээ ухамсарлаад маш зовох ажээ. «Танд тушааж байна» гэсэнд уурлах хэрэг байна уу, үгүй юү гэж нэлээд дотроо бодов. Эргэцүүлэн бясалгавал: «Үр хүүхдийн боловсрол хүмүүжил мэтийн ойр зуурын юмны талаар авгай надад «тушааж байна» гэдэг үг хэлэх нь зүйн хэрэг. Хэрэв авгай миний сэтгэлийн хайрыг хариулж байгаа юм бол бид хоёр яг адил тэгш эрхтэйг ойлгох ёстой. Эрх тэгш бус бол дурлал гэж байгаад яах вэ...» гэдэг бодол төрөв. Тэгш эрхийн талаар хаана юу гэж бичсэн байдгийг олж мэдэхийн тулд бүх анхаарлаа Жюльен тавих болов. Хэдэн хоногийн өмнө Дервилийн уншиж өгсөн Корнелийн шүлгийг амандаа давтан хэлж шүд зуув.

	... ... янаг амраг гэдэг ямагт эрх тэгшхэн байдаг, яасан ч өөрчлөгдөхгүй. 

	Жюльен улам цаашлан Дон Жуан зан гаргаж, амьдралдаа нэг ч хүнд дурлаж үзээгүй явсан тэр өдөр турш хамгийн адгийн тэнэг хүний шинж гаргаж байв. Гэсэн ч тэр ганцаараа зөв ойлгож; өөрийн бие ба авгайг зэмлэхийн зэрэгцээгээр үдэш орой ойртон байгааг сэтгэл түгшин харж, удахгүй авгайтай харанхуйд цэцэрлэг дотор зэрэгцэн суух болно гэдгийг санан, Веррьер орж даа ламтай уулзах хэрэгтэй гэж дө Реналиас чөлөө аваад үдийн хоолны дараахан яваад шөнө дунд орчим буцаж иржээ. 

	Жюльен ноён Шеланыд очиход тэднийх нүүх гэж байлаа. Яваандаа түүнийг ажлаас халаад оронд нь Маслон гэгч орсон байжээ. Жюльен өвгөн ламд тус хүргэж нүүлгэлцэж байтлаа Фукед захиа бичиж, шашин номд бүх сэтгэлээсээ үнэмшиж явсан учир түүний хэлсэн саналыг хүлээж аваагүй, харин одоо болоход маш шударга бус явдлыг биеэрээ үүрч, амь сүнсээ аврахын тулд лам гэгээнтэн болохоос ухарвал юутай вэ гэдэг эргэлзээ төрөх боллоо гэдгээ илэрхийлье гэж боджээ.

	Ламын халагдаж байгааг өөртөө ашигтайгаар ашиглан, эргэлзэж мунгинаж явахын оронд зоригтой алхам хийж худалдаа хийх бололцоо олъё гэдэг санаа төрсөндөө Жюльен баяртай гэж учиргүй. 


XV : ТАХИАН ДОНГОДЛОГО

	Дурлалыг латинаар амор гэнэ, 

	Дурлалаас хэрэг үүснэ. 

	Усан нулимс уйтгар гуниг 

	Угийн гутамшиг үүрдийн зовлон. 

	Дурлалын сүлд дуу

	 

	Жюльен хий сүржин зан гаргахын оронд өчүүхэн зальтай явсан бол сүүлчийн өдөр Веррьер орохдоо бүтээсэн амжилтаа магтахгүй явж чадмааргүй сэн билээ. Жюльен Веррьерээс алга болоход дурсах ч хүн байхгүй болжээ. Өдөржин зан муутай явсан Жюльен орой болоход гайхмаар хачин бодол төрөөд түүнийгээ тэр дорхноо ер бусын зориг гарган дө Реналь авгайд мэдэгджээ. Цэцэрлэгт ороод суунгуут Жюльен харанхуй болохыг ч хүлээсэнгүй дө Реналь авгайн чихэнд уруулаа ойртуулан, нэрийг нь гутаахаас буцахгүй маягаар:

	— Би тантай ярилцах хэрэг байна. Өнөө шөнө яг хоёр цагт би өрөөнд чинь орно гэж хэлжээ. 

	Авгай ямар хариу хэлэх бол гэхээс Жюльен тогтож ядна. Хүнээр оролдоод байгаадаа санаа бас зовно. Хэрэв болдог сон бол Жюльен эмэгтэйчүүдийг огт харахгүйн тулд хэдэн өдөр өрөөндөө цоожтой суугаад баймаар байжээ. Урьдынхаа олсон хамаг сайхан амжилтаа өчигдөр оройн гайхалт явдлаар бүгдийг хөөдсөнөө бас сайн ойлгож байв. Тэгээд одоо чухам хэрхэхээ мэдэхгүй сууна. 

	Дө Реналь авгай Жюльений зориглон хэлсэн эгзэгт үгийг сонсоод цаана наанагүй үнэн сэтгэлээсээ дургүй байгаагаа илчлэв. Товчхон хэлсэн хариуг нь Жюльен үзэн ядсан хэрэг гэж ойлгов. Бараг шивнэн хэлсэн энэ өгүүлбэрийн дотор «пөх!» гэсэн чимээ орсон нь гарцаагүй. Жюльен тэдний өрөөнд очиж ирээд дө Реналь авгайгаас аль болохоор холдож Дервиль бүсгүйн хажууд суужээ. Ингэснээрээ авгайн гарыг атгах боломжийг өөрөө үгүй болгожээ. Яриа ширүүсэв. Жюльен ч ярианд идэвхтэй оролцлоо. Түр азнаснаа Жюльен дахин элдвийг бодон биеэ зовоож гарлаа. «Яая даа байз. Гурван хоногийн өмнө авгайн миний гарт орсон байдлыг хэрхэн сэргээх билээ. Яавал дө Реналь авгайг эрхэндээ оруулъя!» гэж Жюльен мунгинана. Өөрөө өөрийнхөө хэргийг бүтэлгүй байдалд оруулсандаа Жюльен маш их зовно. Байдал ашигтайгаар өөрчлөгдвөл мань Жюльен бас сандрах төлөвтэй байлаа. 

	Арван хоёр цагийн орчимд бүгд тарахад Дервиль авгай туйлын ихээр үзэн яддаг, мөн дө Реналь авгайг оролдоод сайнаа үзэхгүй нь гэдэг харанхуй бодол Жюльений сэтгэлд оржээ. 

	Адгийн муугаар доромжлууллаа гэдэг хэлэхийн аргагүй муу бодолд ороогдоод Жюльен ер унтаж чадсангүй. Гэсэн ч Жюльен маяглахаа больж, төлөвлөснөөсөө ухрах, өдөр дараалан дө Реналь авгайн дэргэд амьдрахаа байх, солигдох өдрийн байдал хараад хүүхэд шиг хууртан сууя гэж огтхон ч санасангүй. 

	Жюльен янз бүрийн зохиомол бодлууд үүсгэж толгойгоо зовоож байтал хэдхэн секундийн дараа тэдгээр нь шал олиггүй юм шиг бодогджээ. Хамгийн арчаагүй хүн болсон мэтээр өөртөө санаа зовж байтал цамхгийн цаг яг хоёр болсныг заав. Цагийн хонхны цохилтоос Жюльен сүрхий цочсон нь Пьер гэгээн тахианы дуунаас цочин сэрсэнтэй адил байжээ. Хамгийн аймшигтай юм болж буй мэт ажээ. Авгайд шөнө очно гэж хэлсэн мөчөөс хойш Жюльен авгайн тухай огт дурссангүй, учир нь авгайн их уурласнаас болжээ. Жюльен орноос өндийж байхдаа:

	«Танайд шөнийн хоёр цагт очно гэж би хэлсэн. Тариачны хүүд тэнэг хатуу ширүүн гэхүүлэхээс өөр юу байх билээ. Дервилийн үгнээс энэ нь илхэн мэдэгдсэн. Би ч шагтаа буусан эр биш гэдгээ харуулна аа гайгүй» гэж ганцаараа ярина. 

	Жюльен өөрийн зоригт байдлаар эрдэж болох бүрэн үндэстэй; өөрийгөө энэ удаагийнх шиг аюулт хүчирхийлэлд оруулж байсан удаагүй. Өөрийн өрөөний хаалга нээнгүүт туйлын айсан учир хөл чичрээд аргагүйдээ хана түшив.

	Тэгэхээс тэгэх гээд гутлаа ч өмссөнгүй. Гудамжаар явж дө Реналь авгайн хаалган дээр очоод чагнавал чанга хурхирах чимээ дуулдана. Жюльен улам шулуудав. Авгайн өрөөнд орохгүй байж яасан ч болохгүй. Ээ дээ бурхан минь! Тэр тэнд ороод юу хийх бол оо? Түүнд ямар нэг тодорхой төлөвлөгөө байсангүй. Байлаа ч гэсэн тэр ухаан алдталаа сандарсан учир биелүүлэн хэрэгжүүлэх арга олохгүйд хүрсэн байлаа. Цаазлуулахаар явж байсан сан бол мянган хувь дээр байх байсан гэж Жюльен хамаг хүчээ дайчлан бодож биеэ бариад дө Реналь авгайн унтлагын өрөөний наахны жижиг зайнд оров. Хаалгыг гараа салгануулан онгойлготол учир тоймгүйгээр чийхран дуугарав. 

	Авгайн унтлагын өрөө гэрэлтэй байв. Зуухан дээр дэн асна. Энэ гэрлийг яана аа? Ийм гай бас байдаг аа! Авгай мэдэнгүүтээ орноос босон харайв. «Гай чи хаачиж явна аа?» гэж эхнэр хашхирав. Жаахан будилаан гарлаа энүүхэн хооронд. Жюльен сандарч айхаа бүрэн байгаад шулуудсан маягтай болжээ. Ийм сайхан эхнэрт гологдох шиг гутамшигт явдал хорвоод үгүй мэт санагдана. Авгайн хэлсэн үгний хариуд Жюльен хөлд нь ойртож сөгдөн өвдгийг нь тэвэрчээ. Авгай туйлын хатуугаар аашлан хараахад Жюльен уйлан мэгшив. 

	Жюльен хэдэн цаг болсны дараа дө Реналь авгайн унтлагын өрөөнөөс гарчээ. Роман зохиолд бичдэг шигээр Жюльен дахин хүсэх зүйл ер үлдсэнгүй ажээ. Сэтгэлд орсон янаг дурлал, авгайн наалинхай ганган биеийг хараад ухаанд туссан сэтгэгдэл эд бүхэн олиггүй зальт аргаар оролдоод ч хэзээ яасан ч байгуулшгүй ялалтыг заяан бэлгэджээ. 

	Тэнэг бардам зандаа дарагдсан энэ залуу насны хамгийн зугаат мөчийн үед ч гэсэн эмэгтэйчүүдийн зүрх сэтгэлийг булаагч болохыг оролдож, анхаарал татмаар бүхнийг нь бузарлах гэж хэлэхүй бэрх зүтгэл гаргадаг байлаа. Өөрийн сэтгэхүйд орсон гайхсан зугаат бодол, түүнийг хөгжөөж байгаа урамшилд живж ханахын оронд Жюльен нэг минутын төдийд ч өөрийн үүргийг мартсангүй байжээ. Өөрөө хар толгойныхоо төлөө бодож боловсруулсан үзэл санаа хүсэл мөрөөдлөөс өчүүхэн ч гэсэн ухарвал өөрөө өөрийгөө амьтны шившиг болгоод амаа барьж суух хэрэг тохиолдоно байх гэхээс айдаг байлаа. Нэг үгээр хэлэхэд Жюльенийг дээд зэргийн амьтан болгож байгаа учрал аяндаа гарт нь орж байгаа амар жаргалан амсан суухад нь яг саад болж байжээ. Энэ нь хөвөн зөөлөн хацартай, хөгжөөнт эелдэг зантай арван зургаан наст алиа жаал охин бүжигт наадамд очихдоо булцгар цагаан хацраа ягаан тусгалтай болгохыг хичээдэгтэй адил ажээ. Жюльенийг гэнэт үзсэн дө Реналь авгай анхандаа үхтлээ айж самгардан сандарсан боловч жаал азнахад хуучин хэвдээ уймран байлаа. Тэгээд Жюльений дуслах нулимс, дуулгаваргүй тэмүүлэлд тэссэнгүй дотор уярчээ. 

	Жюльений эрхэнд өөрийн мэдэлгүй ороод байхдаа ч гэсэн авгай гэнэтийн эвгүй зэвүүцлээс болж түүнийг цааш түлхэх гэснээ дорхноо байж, залуу хүүгийн халуун тэврэлтэд дахин бүүвэйлэгдэж байжээ. Энэ бүхнийг урьдаас бодож боловсруулсан зүйл ер үгүй. Авгай өөрийгөө эргэлтгүй баларч тамын хаалганд ойртсон мэт үзэж, Жюльений халуун элгэнд наалдаж, хээрийн салхины үлээлт шиг зогсолтгүй энхрийлэн үнсэж байлаа. Ингэж манай баатрын бүрэн цэнгэж мансуурах боломж нээгдсэн байлаа. Жюльен өөрөө энэ эмэгтэйн дотор янаг дурлалын сэрэл төрүүлэн сэджээ. Одоо Жюльений ханатлаа цэнгэж чадах эсэх нь өөрөөс нь зөвхөн хамаарагдах байлаа. 

	Жюльен гараад явчихсан хойно авгай юунд ийм байдал үйлдлээ гэж бодон тоймгүй их бүгчимдэн, дотор гал шатаж суулаа.

	Жюльен өрөөндөө орсон хойноо ганцаараа зогсож: «Бурхан минь! Янаг сэтгэлийн цэнгэл жаргал гэдэг ийм байдаг юм уу? Ахин тохиолдоосой» гэж хамгийн түрүүнд боджээ. Жюльен урт удаан хугацааны турш хүссэн нандин мөрөөдөлдөө хүрсэн хүн ямар янзтай уймранхан тэвдэж байдаг вэ, яг тэрүүн шиг тогтворгүй, гайхсан бачимдсан байдалд орсон байжээ. 

	Авгай юмыг хүсэж сурсан заншилтай билээ. Одоо хүсэх юм дууссан мэт, өөр бодол бодох ч чадваргүй. Жюльен жагсаалаас буцаж ирсэн цэрэг адил үзсэн харсан болгоноо ухаандаа эмхлүүлэн бүгдийг цуглуулж эхлэв. «Үүргийнхээ ёсоор гүйцэтгэвэл зохих зүйлээсээ би ямар нэг юм орхиогүй байгаа даа? Би үүргээ сайн биелүүлж чадсан уу?» гэж бодно. 

	Ямар үүрэг вэ? Эмэгтэйчүүдийн нүдний өмнө шантаршгүй байдал үзүүлж дассан хүний үүрэг шүү.

	 


XVI : НӨГӨӨДӨР

	Бүлээн хацрыг нь үнсэн таалж 

	Бужгар үсийг нь илбэн энхрийлнэ. 

	Байрон

	«Дон— Жуан» I, т„ 170

	 

	Жюльений аз болоход дө Реналь авгай гайхсан сандарснаасаа болоод, нүд ирмэх зуур өөрийг нь эрхэндээ оруулсан энэ залуугийн бүтэлгүй хөдөлгөөн байдал болгоныг ажиж амжсангүй. 

	Үүр хаяарч эхлэхэд авгай Жюльенийг өрөөнөөсөө гарч үз гэж гуйх болов. 

	— Бурхан минь. Нөхөр минь намайг хүнтэй хамт байгааг мэдвэл би дууслаа гэсэн үг гэж авгай хэлнэ. 

	Энэ хугацаанд янз бүрийн өгүүлбэр цөөнгүйг боловсруулсан Жюльен тэдгээрийнхээ нэгнээс:

	— Та үхнэ гэж их харамсаж байна уу? гэв. 

	— Одоо юу? Хэлээд яах вэ! Би таныг мэддэг болсондоо харамсахгүй шүү. 

	Жюльен бүрэн гэгээ орсон хойно ямар ч ажиггүйгээр авгайн өрөөнөөс гарах нь нэр алдраа хадгалахад хэрэгтэй юм гэж үзэв. 

	Туршлагатай догь эрэгтэй болох гэж мунгинан оролдож хөдөлгөөн бүрээ байнга ажиж зогсолтгүй анхаарч явдаг нь аргагүй хэрэг болж, өглөөний цайн дээр дө Реналь авгайтай уулзахдаа Жюльен хэт болгоомжлон өнгөрөөв. 

	Авгай бас Жюльений нүүрийг харж ядна. Гэтлээ уушги шиг улайна. Жюльенийг харахгүй сууя гэж хичээвч секундийн төдий ч тэвчиж чадахгүй зовно. Авгай ичээд байгаагаа өөрөө мэдэж суув. Түүнийгээ нуун далдлах гээд бүр ч эвгүй байдалд орно. Жюльен цор ганцхан удаа авгайг харав. Дө Реналь авгай анхандаа Жюльений тэсвэртэйг гайхаж суужээ. Жюльен ганцхан удаа хараад дахиж харахгүй болохоор авгайн сэтгэл зовов: Жюльен надад дурлахаа байлаа гэж үү? Яана! Би ч хөгшиднө л дөө. Би түүнээс даруй арван насаар ах шүү дээ!» гэж сандарна. 

	Тэд хоолны газраас хөдөлж цэцэрлэгт ороход авгай нөгөө Жюльений гарыг шүүрэн авч чангаар атгав. Янаг хайрын ер бусын энэ илрэлд зүрх хөдлөн самгардсан Жюльен авгайг гал шатсан нүдээрээ харжээ. Авгай хоол идэж суусан нь түүнд маш тааламжтай харагдсан ажээ. Тэгэхэд Жюльен газар шагайн сууж, тэр авгай яасан гоё хүн бэ гэж дотроо бодож суужээ. Жюльений сүүлчийн харц авгайн сэтгэлийг тайвшрууллаа; гэсэн ч бүх зовлонг нь арилгасангүй. Яагаад гэвэл авгай нөхрөөсөө айж, яахаа ч мэдэж ядан байжээ.

	Өглөөний цайн дээр нөхөр нь юу ч ажигласангүй боловч Дервиль авгай зүгээр суусангүй. Дө Реналь авгай мордохын хазгай гэгч болж байна даа гэж Дервиль бодлоо. Зоригт шийдэмгий нөхөрлөлийн сэтгэлд сэтгэл хөөрсөн авгай бүхэл бүтэн өдрийн турш үеэл бүсгүйгээ элдэв янзаар зогсолтгүй ятгаж байв. Гэсэн ч наад авгай өөрийгөө аюулт хүнд байдалд оруулж муу юм зөгнөж байгааг мэдэхгүй хүн хэн байх билээ. 

	Дө Реналь авгай яаж байгаад Жюльентэй хоёул үлдье дээ гэж тэсэж ядна. Жюльенээс надад дурлаж байна уу, үгүй юү гэдгийг асуух сан гэхээс авгай тогтож ядна. Хүнд эвгүй юм сануулчих вий гэж хязгааргүй зовдог авгай дүүрсэн хэрэг гэж шийдээд Дервиль бүсгүйг яв, бид хоёр эндээ үлдье гэж хэд дахин хэлжээ. 

	Үдэш орой Дервиль бүсгүй аргалаад дө Реналь авгай Жюльен хоёрын хооронд сууж амжжээ. Түүнээс болж Жюльений гарыг чанга атгаад үнсэнэ гэж хамгийн сайхан бодол бодож явсан дө Реналь авгай тэр залуутайгаа ганц ч үг ярих боломжгүй боллоо. 

	Үүнээс болоод авгай улам дургүйцэв. Ядрахдаа өөрийгөө зэмлэн суув. Өнгөрсөн шөнө юугаа хийж над дээр очсон хүн бэ гэж Жюльенийг дотроо дэмий л загнана. Өнөө шөнө ирэхгүй бол яана гэж айн салганана. Авгай цэцэрлэгээс эрт гарч өрөөндөө орж хаалгаа түгжив. Тэгээд суух гэснээ тэвчиж сууж чадсангүй. Жюльений хаалга руу ойртож очоод чагнав. Авгай мөрөөдөж сандарсан хэдий боловч Жюльений өрөөнд орохыг зориглосонгүй. Өөрөө орно гэдэг хамгийн адгаар бууж өгсөн хэрэг болох ажээ. Эмэгтэй хүн эрэгтэйн хойноос гүйвэл энэ хөдөө нутгийнхан доог хийгээд салдаггүй бас нэг аюултай. 

	Зарц нар цөм унтаагүй. Байн байсаар болгоомждоо дийлдэн дө Реналь авгай өөрийн эрхгүй өрөө рүүгээ буцлаа. Хоёр цагийн хүлээлт нь хоёр зуун жилийн зогсолтгүй тарчилгаатай адил санагдав. 

	Санасан төлөвлөсөндөө бүрэн итгэсэн Жюльен өөрийнхөө зохиосон төлөвлөгөөнөөс ямар нэг хэмжээгээр ухарна гэж бодох ч дургүй, зөгнөх ч хүсэлгүй байжээ. 

	Яг нэг цагийн хонх дуугарахад Жюльен сэмхэн өрөөнөөсөө гарав. Гэрийн эзэн бөх унтаж байгааг мэдэж аваад дө Реналь авгайн өрөөнд оржээ. Энэ удаа мань Жюльен сэтгэлт тэрнийхээ дэргэд мөн ч жаргалаа. Ямар бодолтой яваагаа ч мартан мансуурав. Нүдээ нээхдээ сонсож дуулах чадалтай болно. Дө Реналь авгай өөрийнхөө насны тухай хэлснийг бодоход Жюльенд өөртөө итгэх зарим нэг итгэл төрнө. 

	— Аах, бурхан минь! Би танаас арав ах шүү дээ! Та надад дурлана гэдэг байж болох уу, үгүй юу гэж авгай голыг нь харлуулж байсан бодлоо илэн далангүй Жюльенд хэлжээ. 

	Ноёхой чухам юунаас тэгж сандраад байгааг Жюльен ойлгосонгүй, харин ноёхой инээд хүргэмээр эвгүй харагдах вий гэдгээ бүрмөсөн мартаад үнэн голоос гомдоод байгаа царайтайг ажжээ. 

	Ядуу зарц болохоор нь дурласан болж замын ханиар ашиглаж байгаа магад гэдэг Жюльений бүдүүлэг хардалт мөн алга болон замхрав. Жюльений авхаалжит хөдөлгөөн авгайн янагийн сэтгэлийг тайвшруулан баясгах тутам авгай бага зэрэг санаа уужирч, хайрт түүнийгээ ажин шинжих чадвар оржээ. Өчигдөр оройн уулзалт сэтгэлийн зугаа биш харин зөвхөн ялалт болж хоцорсон Жюльенд элдвийн юм бодож муу санаа агуулсан шинжгүй нь юутай сайхан бэ? Хэрэв Жюльен үүргээ биелүүлэх ганц зорилго тавьж байгааг авгай мэдсэн сэн бол тэр гунигт нээлт нь хамаг зол жаргалыг нь баллан бузарлах байжээ. Тэгвэл авгай энэ явдал насны асар их ялгаанаас болж үүслээ гэж дотроо бодох байжээ. 

	Гэвч дө Реналь авгай янаг дурлалын асуудлыг нарийвчлан бодож явсангүй. Насны тэнцүү бус ялгаа, дараа нь хөрөнгөний адилгүй ялгаа эд бүхэн нь хайр дурлалын асуудал гарахад дандаа хөдөө нутгийнхны амаа саартал чалчих ашгүй сайн шалтагт сэдэв болдог билээ. Нэлээд хэдэн өдөр өнгөрлөө. 

	Жюльен ёстой хорьж болдоггүй хорин насны чадлаар ухаан жолоогүй дурлалаа. Өөртэйгөө ярилцахдаа: «Үнэнийг хэлэхэд авгай тун сайхан элэгсэг, ёстой дагина гэдэг мөн байх, үзэмж царайны хувьд авгай шиг цэвэр сайхан амьтан хаа байна аа?» гэжээ. 

	Үүргээ биелүүлж чадна гэдэг бодлоо Жюльен бараг орхилоо. Харамгүй сэтгэл төрөх үедээ Жюльен авгайд өөрийнхөө бүх нууцыг тоочих боллоо. Энэний нь янаг сэтгэлийн ямар их оргилолтоор угтсаныг тоочих бэрх ээ! «Надтай өрсөлдөөд Жюльенийг булаах гээд байгаа хүн алга байж таарлаа!» гэж авгай тааж ядан дотроо бодож өгүүлэв. Жюльений хайрлаж харамлаад байсан зураг чухам хэнийх байсныг асууя гэж авгай шийджээ. Эрэгтэй хүний зураг байсан юм гэж Жюльен үнэнээ хэлжээ. 

	Бодол бодох чадвартай байгаа үедээ дө Реналь авгай төгсөлгүй гайхах сэтгэлд орно. Хорвоод ийм ханашгүй зол жаргал байсаар байтал түүнийг ер анхаарахгүй явсан нь тун ч хачин. 

	«Арван жилийн өмнө би Жюльентэйгээ учрах минь яалаа. Би тэгсэн бол гоё гангандаа найдаж байж болох байсан» гэж авгай дотроо бодно. 

	Иймэрхүү бодол Жюльений толгойд ер орсонгүй. Түүний дурлалын сэтгэл хэсэгтээ мансууран төөрөлдөж амьтан болгонд ад үзэгдсэн адгийн муу хархүү энэ сайхан авгайд дурлана гэдэг, эрхэндээ авна гэдэг мөн сайн аа гэж сэтгэл баясаж байжээ. Түүний халуун сэтгэл, дурласан бүсгүйн үзэсгэлэн төгөлдөрт сөгдсөн бишрэл аяндаа насны хөгшин залуугийн талаар эргэлзэж явсан бодлыг балардуулав. Соёлт хэсгийн дунд өссөн гучин наст эмэгтэйн хураасан туршлага, хар санаатай адил туршлага суусан бол авгай зогсолтгүй зовж, ийм дурлал удаан үргэлжилж чадах уу гэдгийг эргэцүүлэн шаналах байжээ. Шинэхэн заяасан дурлалаас илүү шимтэй юм хорвоод ховор мэт сануулахгүй, бодуулахгүй юм үгүй ажээ. 

	Жюльен нэр алдрын төлөө хөөцөлдөх мөрөөдлөө мартахдаа авгайн өмссөн малгай, даашинз ч хүртэл хосгүй сайхан санагдана. Жюльен хайрын дурлалын халамжит амьсгалаар цээж дүүргэж, янагийн жаргалд живж байлаа. Жюльен дурлалын зүрхний алтан тольтыг нээж ургах ухаанаа зориулна. Авгайн тольт шүүгээний хаалга онгойлгоод тэнд юм болгон нарийн дэглэмтэй, гоё сайхныг олон цагаар мэлрэн ширтэх ажээ. Авгай түүнд наалдан зогсоод нүд салгалгүй ширтэнэ. Жюльен, хурим найрын өмнө сүйлсэн хүүхний хуримын сагс хийж бэлтгэдэг янз бүрийн гоё чимэглэлийн зүйлсийг гөлрөн байна. 

	Дө Реналь авгай заримдаа:

	«Би ийм хүнтэй ханилан сууж болох байсан юм! Ёстой галтай эр чинь энэ ээ! Ийм галтай цогтой хүнтэй ганц амьдралаа холбох хэчнээн сайхан жаргал вэ!» гэж бодно. 

	Жюльен хувьдаа амьд насандаа эмэгтэй хүний соронзонт дотоод ертөнцийг ингэж ойртон шагайсан удаа ер үгүй билээ. «Парист ч хүртэл энэ эхнэрээс илүү ганган амьтныг хайвч олохгүй шүү гэж дотроо шагширна. Яг ийм үед амьдралд ямар ч саад тотгор байхгүй юм шиг санагдана. Дурласан бүсгүйн сэтгэлийн үнэнч хөдлөл, баяр баясгалан, Жюльений ирсэн анхны өдрүүдэд харилцааг нь өөдгүй, хуруу хумсаа чимхэлсэн байдалд оруулж байсан бүтэлгүй бодлуудаа мартахад хүргэж байжээ. Дандаа баашилдаг заншилтай Жюльенд амьдралын янз бүрийн дүрэм заншил огт мэддэггүйгээ өөрийг нь үнэн ариун сэтгэлээр хүндэтгэж байгаа баян эхнэрт тоочин ярих тоолшгүй сайхан байдаг байлаа. Дурласан эхнэр нь баян буурьтай болохоор Жюльен мөн тийм болсон гэж үзнэ. Дө Реналь авгайн хувьд гэвэл олны хэлдгээр хол явах авьяаст энэ залууд ахуй амьдралын элдэв жижиг нарийн журмыг хэлж сургаж суух сэтгэлийн ёстой жинхэнэ зугаа байжээ. Тойргийн дэд дарга, мөн ноён Валено нар бас магтан гайхдаг байлаа. Авгайн боддогоор тэд мунхаг улсууд бас биш ээ. Ганцхан Дервиль бүсгүй тэгж хэлэхдээ дургүйцдэг байлаа. Дө Реналь авгай Жюльенд сурган хэлж байгаа зүйтэй зөвлөгөөг Дервиль сонсох дургүй, сонсвол цухалдаж сүйд болдог байжээ. Үүнээс болж дотор их харласан Дервиль сэтгэл их зовохдоо ямар ч хэл яриагүйгээр Вержийгээс гэнэт явжээ. Битгий яваач ээ гэхэд дуулсангүй. Дервилийг явахад дө Реналь авгай албын хүчинд доголон нулимс гаргаад удсан ч үгүй урьдынхаасаа хэдэн хувь илүү байдал дээрдлээ гэж баясжээ. Танил бүсгүй явсан хойно дө Реналь авгай сэтгэл зүрхээ өгсөн залуутай өдөр турш хоёулхнаа зугаацан цаг өнгөрөөдөг байлаа. 

	Жюльен мөн авгайтай хамт байж хамаг сэтгэлээ хангаж ядна. Ийм сайхан зугаатай байж байтал Фукегийн хэлсэн гэнэт санаанд орж гол горойхыг яана! Насандаа янаг дурлалын амтыг үзээгүй, нэг ч хүний сэтгэл булаагаагүй явсан Жюльен шинэ амьдралын анхны өдрүүдэд баярлаж сүйд болохдоо хамаг байдлаа дө Реналь авгайд тоочдог, алдар гавьяаны хойноос хөөцөлдөх явдал амьд насны нь байнгын дагуул байсныг нуулгүй хэлдэг боллоо. Жюльен одоо болтол анхаарлаас нь гардаггүй явдаг болсон Фукегийн саналын талаар авгайтай зөвлөж ярих гэж хүсэж явтал нэг өчүүхэн тохиолдол гарч сэтгэлийн илэн далангүй байдлыг үгүй хийжээ. 

	
XVII : НЭГДҮГЭЭР ТУСЛАГЧ

	Хаврын тэнгэр шиг хувираад байдаг 

	Хайрын сэтгэл өнгөцхөн хуурамч нь 

	Улаан нарны илчит туяа

	Үүлэн цаагуур нуугдахтай адил 

	Шекспир «Веронагийн хоёр»

	 

	Нэг орой нар жаргаж байхад хүн амьтангүй зайдуу газар жимсгэнийн цэцэрлэгийн хоосон буланд авгайтай сууж байсан Жюльен гүн бодолд оржээ. «Юутай сайхан жаргал вэ! Би ингэж удаан жаргаж чадах болов уу?» гэж Жюльен бодов. Ямар нэг юмыг шийдэж бүтээе гэдэг бодолд дарагдан зовох ажээ. Бага насны эцэст залуу насны анхны жилд хоосон ядуу хүнд тохиолддог гарцаагүй тэр зовлонгоос яаж мултрах билээ гэж дотор харанхуйлна. 

	— Наполеон залуу францчуудад бурхны авралаар олдсон гэж хэлж болно! Наполеон шиг хүн хаа олдоно! Түүнгүйгээр энэ золгүй хүмүүс юү хийнэ ээ. Эрдэм ном сурахад төлөх хэдэн зоосноос ондоо юмгүй над мэтийн амьтад яана даа. Хорин насандаа тохирох байр эзэлж амьдралынхаа зам нээлгэх хүнийг худалдан авах мөнгөгүй бидэн хөөрхийеэ! Бид ямар ч байлаа гэсэн гай зовлонгоос ангижирч сэтгэл амар явах заяагүй улсууд байна даа гэж Жюльен гүнзгийгээр санаа алдан өгүүлэх ажээ. Дө Реналь авгай шазав гэж хүйтэн дээрэнгүй царай гаргаж, энэ муу зарц нар гэсэн шинжтэй суугааг Жюльен гэнэт ажлаа. Авгайг их баян хүн гэдгийг багаас нь итгүүлсэн байжээ. Мөн Жюльен бас өөртэй нь адил баян хүн гэж бодов. Авгай Жюльенийг хэчнээн мянга дахин хүндэтгэн хайрлана. Жюльен олиггүй хууран мэхлэгч болсон ч авгай дурласан хэвээрээ байх санжээ. Мөнгө хөрөнгө юу ч биш байгаа юм гэж авгай боддог байв.

	Гэтэл Жюльен үүнийг тааварлаж мэддэггүй байжээ. Авгай зэвүүн царай гаргасныг хараад мэл гайхаж цэл хөхөрчээ. Гэсэн ч Жюльен бүр сандарч сүйд болсонгүй, эргэцүүлэн бодоод, урт банзан сандал дээр яг хажууд нь зэрэгцэн суугаа баян эхнэрт одоогийн энэ давтан хэлсэн үгийг өөрийн найз модны наймаачныд очиж явахдаа нэлээд эрт сонссон юм гэдгийг ойлгуулжээ. Далдуур сэтгэлтэн хоёр энэ мэтээр ярилцан суужээ. 

	— Тиймэрхүү хүмүүстэй нөхөрлөхөө байвал таарна даа гэж дө Реналь авгай дөнгөж саяхан зэвүүцсэн төлөв гаргаж байсан царайгаа хэвээр нь хадгалан хэлжээ. 

	Дө Реналь авгайн зэвүүцсэн царай буюу өөрөөр хэлбэл өөрийн болгоомжгүй байдалд санаа зовсон шинж Жюльений бодолд анхны цохилт өгчээ. «Авгай сайхан зантай, сэтгэлд дулаан, надад дурлаж байгаа нь гарцаагүй. Гэм нь гэвэл өөдгүй хүмүүсийн дунд өсөж бойжсон. Өөдгүй улсууд чинь эрдэм боловсрол сайтай үнэнч шударга зоригтой хүмүүсээс айдаг явдал гарцаагүй байна. Сэргэлэн цовоо хүмүүст урагш алхах зам, ахиж дэвших нөхцөл бүрэн алга, яагаад вэ гэвэл тэдэнд хөрөнгө чинээ байхгүй байна. Эдгээр тайж нар язгууртнууд бидэнд адилхан зэвсэг бариулчхаад тулалдвал юугаа дийлэх вэ! Жишээ нь дө Реналийг аваад үзье. Веррьер хотын дарга үнэнч шударга хүн гэж ханхалзахаас өөр зүйлгүй. Би гартаа зэвсэгтэй сэн бол лам нар ноён Валено тэдний хамсаатнуудыг мөн амархан тонилгох сон оо! Тэгсэн цагт Веррьерт шударга ёс ноёрхох боломж нээгдэх сэн! Тэдний ухаан надаас дээрдэх юм ер үгүй. Баячууд цөмөөрөө бүдүүлэг харанхуй» гэж Жюльен дотроо бодов. 

	Энэ өдөр Жюльений зол жаргал ямар нэг талаар бэхжиж болох байлаа. Гэтэл манай баатарт тууштай үнэнч байх зориг хүрсэнгүй. Түргэхэн зориг гаргаад дайнд орох хэрэгтэй байлаа. Дө Реналь авгай Жюльений үгийг сонсоод гайхав. Учир нь авгайн нэг зиндааныхан доод давхрааны хүмүүсийн дундаас хэтэрхий соёлжсон залуу шинэ Робеспьерчүүд гарч магад, тэгвэл аюултай болно гэж үргэлж ятгадаг байжээ. Дө Реналь авгайн царай нэлээд болтол хуучнаараа ууртай янзтай байлаа. Жюльений харахад лав санаатай тэгж суугаа мэт ажээ. Авгай тийм зохимжгүй үгийн талаар шууд өөрийн дургүйцлийг хэлчхээд, дэмий ч юм хэлж дургүйг нь хүргээ юү дээ гэж санаа зовох боллоо. Ингэж зовж суугаа нь авгайн царайнд тод харагдана. Элдвийн хүмүүсээс хол далд байхдаа бүр ч зан сайтай, илэн далангүй харилцан ярьж суудаг байсан авгайн царай одоо болоход нэг л горьгүй. 

	Жюльен мөрөөдлөө сонсогдохоор хэлэхээ байлаа. Ухаангүй их дурладгаа жаахан татаж тайвшраад дө Реналь авгайн өрөөнд очиж уулздаг явдал ер нь болгоомжгүй гэнэн хэрэг болж магад гэж сэргэмжлэв. Авгай өөрөө Жюльен дээр ирж байг, тэгээд гудмаар явж байхад нь зарцаас хэн нэг нь дайралдвал авгайд шалтаг заагаад хэлчих арга олдохгүй яах билээ гэж үзнэ. 

	Гэтэл энэ бас эвгүй талтай. Жюльен өөрөө номын мухлагт очоод авч чадахгүй хэд гурван номыг Фукегээс авсан байжээ. Жюльен зөвхөн шөнөөр тэр номыг уншдаг байв. Шөнө ном уншиж суутал нь гаднаас хүн орж ирээд тасалдуулах бас онц биш. Авгайн хажууд цэцэрлэгт сууж байхдаа ном уншвал юу гэсэн эвгүй хэрэг болох билээ. 

	Жюльен хүү дө Реналь авгайтай сэтгэл дассанаас хойш ном уншиж олон сонин зүйлийг мэдэх боллоо. Язгууртнаас гаралгүй залуу хүнийг хэчнээн төрөлхийн авьяастай байлаа ч гэсэн бүдрүүлээд байдаг өчүүхэн жижиг зүйлүүдийг ч хүртэл Жюльен авгайгаас санаа зоволгүй асуудаг боллоо. 

	Мэдэц боловсрол ер үгүй шахуу эмэгтэйн дурлалаар хүмүүжигдэж суух шиг жаргал Жюльенд ер үгүй. Үүний ачаар Жюльен тэр үеийн нийгмийг үнэн бодит байдлаар нь харжээ. Жюльений ухаан санаа нийгэм аль эрт хоёр мянган жилийн өмнө буюу одоогоос жараад жилийн өмнө Вольтер ба XV Лүи Вангийн үед ямар байсан тухайн элдэв ярианд төөрөлдөхгүй байжээ. Жюльений нүд өөр нэг хараатай болох шиг болжээ. Баярласныг яана! Веррьерт чухам юу болж байдгийг бүгдийг ойлгожээ. 

	Безансон тойргийн даргын тухай хоёр жилийн өмнө үүссэн маш будилаант хэрэг анх түрүүнд тохиолджээ. Тэр олиггүй будилаанд францын хамгийн томчууд оролцож Парисаас захидал бичиг ирүүлдэг, дэмжлэг үзүүлдэг байжээ. Тус тойргийн хамгийн хуурамч хүн болох ноён дө Муарог Веррьер хотын даргын хоёрдугаар биш нэгдүгээр туслагчаар томилох гээд хамаг будилаан үүссэн байжээ. 

	Өрсөлдөгч нь маш баян эзэн хүн байжээ. Тэр баян эзнийг яагаад ч гэсэн замыг нь боож байгаад хоёрдугаар туслах болгох гэж дээр доргүй самбаганажээ. 

	Орон нутгийн ямбатнууд дө Реналийнд цугларч зугаа цэнгэл хийх үеэр гайхан сонсож байсан яриаг чухам ямар учиртай байсныг Жюльен саянаас ойлгожээ. Баян чинээлэг хүмүүс л цөмөөрөө Муарог нэгдүгээр туслахаар суулгах гэж маш их сонирхож байжээ. Муарогийн нэр тэр албан тушаалд заавал дэвшинэ гэж хотын бүх хүмүүс, гуйвагчид цөм итгэж байжээ. Энэ асуудал Веррьерийн төв гудамжны зүүн хэсгээр ван явж өнгөрөх чиглэлтэй болж түүнийг арав хориод метр өргөтгөх хэрэгтэй болсноос шалтгаалж маш чухлаар тавигджээ. 

	Өргөтгөх хэсэгт байгаа бөгөөд нүүлгэх гурван тооны байшинг эзэмшигч Муаро хэрэв нэгдүгээр туслагчийн албанд дэвшвэл, удахгүй дээш ахин депутат болох дө Реналийн оронд хотын дарга болоод нийтийн зам дээр байгаа тэдгээр байшингуудыг ялихгүй засварлаад байранд нь хэвээр үлдээж, ахин зуун жилд хөдөлгөлгүй ашиглах ёстой байжээ. Муаро буурь суурьтай, гарцаагүй үнэнч учир тэрээр арга зүй олно гэж бүгд хатуу найдаж байжээ. Үүнээс гадна бас үр хүүхэд олонтой. Дашрамд нүүлгэх байшингууд олон. Тэдгээрийн арав нь Веррьерийн хамгийн дээд баячуудын мэдэлд байдаг байжээ. 

	Фукегээс ирүүлсэн номын нэгд заасан Фонтенуагийн тулалдааны түүхээс илүү ач холбогдолтой юм шиг эндхийн Веррьерийн будилаан Жюльенд санагдаж байлаа. Жюльен даа ламд очиж оройн цагаар ном заалгах болсноос хойших өнгөрсөн бүтэн таван жилийн дотор сонирхол татах болсон зүйлүүд маш олон. Бурхан номын судлалд бие зориулсан залуугийн анхны шинж нь даруу зан, хүлцэнгүй байдал мөн. Жюльен багш ламаасаа нэг ч асуулт асуудаггүй хүлцэн суудаг ажээ. 

	Нэг удаа дө Реналь авгай Жюльенийг үзэн яддаг байсан зарцад үл мэдэгдэх тушаал өгчээ. 

	— Сар дуусаад өнөөдөр баасан гараг болж байна шүү эзэгтэй минь гэж зарц дурамжхан хариулжээ.

	— Тэр ч яах вэ, та яв гэж дө Ренель авгай хэлэв. 

	— Өвсний хадгаламжийн газар очих хүн байна. Тэнд уг нь сүм байсан. Саяхан дахин онгойлгосон гэнэ лээ. Тэнд юугаа хийдэг бол оо? Тайлж болшгүй нууц энэ байна гэж Жюльен хэлэв. дө Реналь авгай үүнд:

	— Тусгай онц чанартай сүнс аврагч газар байгаа юм аа. Тэр лүү эмэгтэйчүүдийг оруулдаггүй юм аа. Тэндхийн хүн болгон нэгнийгээ «Чи» гэж дууддагийг би лавтай мэднэ. Хэрэв манай зарц тэнд очоод ноён Валенотой уулзвал тэр тэнэг бардам хүн. Сен Жан түүнд «чи» гэж хандвал огт уурлахгүй мөн «чи» гэдэг үг оруулан хариу хэлэх болно. Та хэрэв тэд тэнд юу хийдгийг мэдэх хүсэлтэй байвал би Можирон, Валено нараас зөвшөөрөл олоод өгье. Бид зарц болгоныхоо өмнөөс тэнд хорин франк аваачиж тушаадаг. Ерэн гуравдугаар он дахин тохиолдож аллага хядлага явагдвал тэд биднийг харааж зүхэхгүй хайрлаж байгаасай нь гэж найддаг юм гэж хариулав. 

	Цаг амархан өнгөрснийг хэлээд яана. Жюльен алдар гавьяаны тухай бодлоос ангижирч, сэтгэлт бүсгүйнхээ ганган сайхныг санаад сэтгэл тайвшрав. Хоёул эсрэг тэсрэг лагерийн хүмүүс учир Жюльен уйтгартай гүн гүнзгий яриа ярихаас аль болохоор татгалзаад өөрийн мэдэлгүйгээр эхнэрийн хайрласан амттай зугаанд алмайрч, улам улмаар авгайн эрх мэдэлд автсаар байлаа. 

	Бүрэн ухаанд орсон хүүхдүүдийн хажууд тэд энгийн тайвнаар ярихаас өөр зүйл үл хэлэлцэнэ. Жюльен авгайг янаг хайрын гал шатсан харцаар ширтэн гэрэлт хорвоо хэрхэн тогтож байдаг тухай ярихыг бүрэн бишрэн сонсдог. Тавигдах зам буюу нүсэр шинэ дэглэмтэй холбоотой эвгүй дээрэм будилааны тухай ярьж суухдаа авгай, Жюльений гайхсан царайг хараад мэлэрдэг байлаа. Тэгэхэд Жюльен авгайн гараас чангааж анхаарлыг төвлөрүүлэхэд авгай хүүтэйгээ харьцдагийн адилаар Жюльентэй ний нуугүй хөөрөлддөг байлаа. Авгай заримдаа Жюльенд өөрийн үр хүүхдийг хайрладгийн адилаар ханддаг байлаа. Соёлт гэр бүлийн дотор төрсөн жаал хүүхэд арван таван настайдаа мэдчихсэн байдаг ерийн олон зүйлийг Жюльен асууж хоргоогоод байхад уйгагүй хэлж ухааруулж өгдөг байсныг хэн эс мэднэ? Хурамхан зуур өнгөрмөгц авгай дахин Жюльенийг өөрийн эзэн атгагч хүчин гэсэн маягаар гайхан харахыг яана. Жюльений ухаант харцыг авгай дээд зэргээр сайшаахдаа зарим үед юунд хүргэх бол гэж айна, энэ залуу банди яваандаа ер бусын суут хүн болно гэж авгай өдрөөс өдөрт улам хүчтэй итгэх болжээ. Зарим тэргүүн хамба буюу ерөнхий сайд Ришелье шиг нэрт хүн болж байгаагаар дүрслэн бодоход хүрнэ.

	— Чамайг мандах болтол би амьд байх болов уу даа? Суут хүний зам одоо онгорхой. Ван эзэн, сүм хийдэд содон агуу хүмүүс хэрэгтэй: энэ тухай баячууд өдрөөс өдөрт ярилцах болоод байна шүү. Хэрэв Ришелье мэтийн хэн нэг хүн гарч хэрүүл маргааны хүчит урсгалыг номхотгохгүй бол самуун будилаан заавал болж таарна.

	 


XVIII : ЭЗЭН ВАН ВЕРРЬЕРТ ЗАЛАРСАН НЬ

	Үхсэн хүүр шиг өөрийгөө хаяад

	Улс ардын шившиг та болох биш үү. 

	Гэгээн Клеменийн сүмд байгаа сургаалаас

	 

	Есдүгээр сарын гуравны оройн арван цагт цагдаа нар Веррьерийн төв гудамжаар тажир тужир давхилдан хотын бүх айлуудыг дүрвээв. Өнөөдөр мягмар гараг билээ. Гэгээн дээд ван ням гарагт залран ирэх болсныг морин түвэргээнээр тунхагласан нь тэр байлаа. Тойргийн дарга ноён залуучуудын дундаас хүндэт харуулд жагсах хүмүүсийг сонгон авахыг зөвшөөрчээ. Өөрөөр хэлбэл тушаал өгчээ. Юм болгоныг аль болох үзэмжтэй өнгө царайтай байлгахын төлөө анхаарал тавих цаг тулгарчээ. Мэдээ шуугиан дорхноо Веррьерээр цуурайтав. Дө Реналь гуай шөнөөр савсганан давхиж ирээд айл өрх болгоныг үймүүлжээ. Санал хэлж сайн хүн болох гэсэн амьтан учир тоймгүй. Онцгой ажилгүй нэг нь вангийн залрахыг гайхан сонирхохоор зайг олж засварлан бэлтгэхээр яаравчлав. 

	Хэнийг хүндэтгэж харуулын даргаар тавих бил ээ? Зайлуулагдах байшингийн эрх ашгийг бодвол хүндэт харуулын даргаар дө Муарог тавихаас өөр ямар ч арга алга гэж дө Реналь даруй шийджээ. Энэ нь Муарод нэгдүгээр туслагч болох эрхийг шинэтгэн олгосонтой адил болох байлаа. Дө Муарод энэ ажилд тохирохгүй гэх эргэлзээт зүйл ер үгүй ажээ. Ямар ч өөгүй ёстой тохирох хүн, гэм нь гэвэл хүн болсоор дөрөө дөрөөлж эмээл дээр сандайлсан удаагүй. Муаро нас гучин зургаатай. Харахад тэрүүн шиг журмын амьтангүй мэт. Мориноос унаж амьтны доог болно гэхээс шээс алдталаа айна. 

	Хотын дарга түүнийг өглөөгүүр таван цагт дуудуулав.

	Эзэнтэн тантай зөвлөж ярих гэж байгааг та мэдэж байгаа биз. Таныг нийт дээгүүр албаны хүмүүс зохих тушаалд дэвшин байр эзэлсэн байхыг харах гэж тэсэж ядаад байна. Манай эндэх заяагүй хотод үйлдвэрүүд хөгжиж байна. Гуйвамтгайчуудын нам сая сая хөрөнгөөрөө далайлган эрх тушаалыг байр суурьтай нь яаж ийгээд гартаа хийх гээд улангасаж байна. Вангийн эрх ашиг, эзэнт төрийн сонирхол, юуны өмнө манай мөнхийн шашин сүмийн талаар тэдгээрийн ашиг тусыг анхааралдаа авъя. Та надад санал бодлоо соёрхож үз. Хүндэт харуулын захирагч даргаар хэнийг томилбол таарна гэж та бодож байна аа? 

	Мориноос ухаан алдталаа айж байсан боловч дө Муаро ярианы явцад цааш харж уйлах шахаж, нааш харж инээж байгаад тэр хүндэт алдрыг хүлээхээр болжээ. 

	— Би нэр төрөө хүний дээдээр хамгаалж чадна гэж Муаро хотын даргад хэлжээ. 

	Үлдэж байгаа цаг тун бага тулгамдуу. Үүнээс долоон жилийн өмнө Веррьерт хаан язгууртны нэг хүн ирэхэд хэрэглэсэн тусгай хувцсыг засаж бэлтгэх хэрэгтэй боллоо. 

	Дө Реналь авгай хүүхдээ авч Жюльений хамтаар өглөөний долоон цагт Вержийгээс давхиулан ирэв. Авгайг дөнгөж хүлээлгийн өрөөнд ормогц дундыг баримтлагчдын гэргий нар угтан уулзаад либерал намыг бүрэн нэгдэлтэй байлгах нь чухал болсон одоо үед тэдгээр гэргийчүүдийн хань нөхрүүдэд нь тэрхүү хүндэт харуулын дотор багтах байр олгох нь гарцаагүй хэрэгтэйг нөхөртөө ятган үнэмшүүлэхийг авгайгаас гуйжээ. Эхнэрүүдийн нэг нь хэлэхдээ хэрэв нөхрийг нь хүндэт харуулд оруулахгүй бол дийлдэж баларсан хүний тоонд орох болно гэжээ. Дө Реналь авгай тэдгээрийг бушуухан гэр гэрт нь явуулав. Авгайн сэтгэл нэг л зовсон шинжтэй. 

	Авгай сэтгэл юунд зовж байгаагаа хэлсэнгүй гэж Жюльен гайхан уурлав. Жюльен дотроо бодохдоо: «Ингэнэ гэж би бодсон юм. Ванг хүлээн авах агуу завшаанаас илүү юм энэ эхнэрт алга. Үүнээс болж дурласан янаг сэтгэл нь самуурлаа. Тухайн байдлаас болоод авгай яах учраа олохоо байжээ. Ямбатны өмнө зусардан долигонох ажлаа дуусгаад дахин надад дурлаад унах гэж байгаа юм» гэжээ. 

	Юмны эгзэг таарах мөн хэцүү юм. Жюльен үүнээс болж авгайд улам хүчтэй дурлах боллоо. 

	Гэр орныг засаж бэлтгэж байгаа гэдэг тоймгүй. Жюльен авгайтай хэд гурван үг солих сон гэж хүлээж ядна. Авгай өрөөнөөс түүний нэг хувцас бариад гарч ирж явахад тосон уулзлаа. Ойр хавьд хэн ч байсангүй. Жюльен авгайтай ярихыг оролдов. Гэтэл авгай үг ярьсангүй шууд холдон явлаа. Ийм авгайд дурлахаар бодоход би хамгийн мунхаг эр байна. Ямбатны өмнө магтагдан товойно гэхээс нөхөртэйгөө адилхан ухаан жолоогүй гүйж байна гэж Жюльен дотроо бодно. 

	Үнэндээ авгай нөхрөө дагуулахгүй их бэлтгэл хийв. Авгайд нэг үүрдийн мөрөөдөл төржээ. Жюльен муу юм санаад гомдох байх гэхээс авгай тэр хүслээ ярьдаггүй байлаа. Тэр нь Жюльенийг нэг өдөр болох нь ээ олиггүй хар дээлээ тайл гэх гэсэн хэрэг байлаа. Авгайгаас гарамгүй уран арга урамтай санаа гаргасныг яана. Санаанд оромгүй эв зүйтэй арга олж анхандаа дө Муаро, дараа нь тойргийн дэд дарга дө Можираныг ятгаж, Жюльенийг нутгийн баячуудын тав зургаан хүүхдүүд булаацалдаад байгаа хүндэт харуулын доторх байранд оруулахыг гуйжээ. Баячуудын хүүхдүүдийн хоёр нь хүндэт харуулд орох бүрэн бэлтгэлтэй байлаа. Өөрийнхөө морин тэргэнд хотын хамгийн гоё эмэгтэйчүүдээс суулгаж норманд угсааны морьдыг нийтээр магтуулах хүсэлтэй явсан дө Валено үнэн голоосоо үзэн яддаг байсан Жюльенд өөрийн морьдоос нэгийг өгөхөөр амлажээ. Хүндэт харуулд зогсох хүмүүсийн тоонд орсон болсон хувьдаа долоон жилээс өмнө хүндэт манаач нар өмсөн гайхуулж үзэгдсэн алт мөнгөн саат хөх цэнхэр хувцас бэлтгэсэн байлаа. Дө Реналь авгай Жюльендээ заавал шинэ цэрэг хувцас олж өгөхөөр шийдэв. Хоног гуравхан үлдсэн байв. Безансонд захиалга өгч шинэ маягийн хувцас, зэр зэвсэг, бүс, малгай, өөрөөр хэлбэл хүндэт харуулд юу хэрэгтэй болгоныг гурав дөрөвхөн хоногийн дотор бэлтгүүлж амжих шаардлага авгайд тохиолдлоо. Авгай Веррьер хотод Жюльений хувцсыг захиалан хийлгэх дургүй байсанд ямар нэг учир бий. Авгай өөрөө Жюльенд ч гэсэн, нийт хотынхонд ч гэсэн гэнэт сонин юм харуулах гэж боджээ. 

	Хүндэт харуул бэлтгэх, олон нийтийн сана бодлыг зохион байгуулж нэг чиглэлтэй болгох ажил арай гэж дууссаны дараа хотын дарга шашны хүндэт ёслолд оролцож өнгөрөөхөд бэлтгэх үүрэг ноогджээ. Ван Веррьер хотод ирэхдээ гэгээн Климентэд заавал мөргөхөөр хотоос төдий л холгүй Брей-лө-О-д очих хүсэлтэй байжээ. Лам нар нэлээдийг цуглуулах шаардлага гарлаа. Лам нар цуглуулах амаргүй хэрэг боллоо. Шинэ даа лам Маслон гуай энэ ёслолд Шеланыг оруулах тун дургүй байв. Ингэж дургүйцэх нь маш болгоомжгүй хэрэг болно гэж дө Реналь батлах гээд яджээ. Эцэг дээдэс нь үеийн үед энэ мужийн захирагч нар байсан удамтай ноён дө ля Моль вангийн бараа бологчдын тоонд оржээ. Тэр хүн Шелан ламыг гучин жилийн турш мэдэх ажээ. Дө ля Моль Веррьерт ирээд Шеланыг асуух нь гарцаагүй. Тэгээд Шелан эвгүй байдалд байгааг мэдвэл гөжсөөр байгаад гэрт нь очиж сүйд манаргана. Олон дагалдагч бараа бологчидтойгоо очвол яана! ёстой баларсан хэрэг болох байлаа. 

	— Шелан миний сүмд ороод ирвэл гутамшигт хэрэг болно. Веррьер, Безансоны алинд ч ялгаагүй миний нэр бузарлана. Түүнийг оруулах гээд яах юм бэ! гэж Маслон лам зөржээ. Дө Реналь үүнд эсэргүүцэн:

	— Эрхэм лам авгай минь хэчнээн шалтаг тоочлоо ч гэсэн Веррьерийн эрх баригчдыг ноён дө ля Мольд зэмлүүлэх байдалд би оруулж чадахгүй нь ээ. Та түүнийг танихгүй. Хааны ордны дотор тэр ухаантай хүнд тоологддог юм. Энд хөдөө нутагт бүр ч хүндтэй хүнд хүн. Үүнийг эс анхаарвал хүний адаг, амьтны инээдэм болно. Дө ля Моль сэтгэлээ зугаацуулах гээд биднийг хамгийн өөдгүй байдалд оруулж дундыг баримтлагч гуйвамтгайчуудын идэш болохоос буцахгүй хүн гэжээ. 

	Ярилцсаар байтал бямба гараг боллоо. Ням гараг эхлэх шөнө гурван хоногийн хэлэлцээрийн үр дүн гарлаа. Ухаан алдталаа айж байсан дө Реналийн үгийг лам Маслон зөвшөөрөн хүлээв. Реналь нөгөө Шеланд нэлээд зусардсан маягийн захиа бичиж, эрхэм ламын нас сүүдэр, биеийн таалал боломжтой бол Брей-лө-О-д морилон ирж хүндэт ёслолд оролцохыг урьжээ. Шелан лам өөрийг нь шавь хуврагийн хувьд дагаж явах Жюльенд зориуд урилгын, захиа шаардсаар байж олж өгчээ. 

	Ням гарагийн өглөөгүүр эрт орчны уулуудын дундах тосгоноос олон мянган тариачид цувран ирж Веррьерийн гудамжаар багшралдаж байлаа. Хурц нар дээрээс халааж байлаа. Өдрийн гурван цагийн үеэр цугларагсад Веррьерээс нэлээд зайтай байгаа өндөрлөг дээр түүдэг асаахыг хараад үймэлдэв. Ван тэндэх аймгийн нутгийн хил хязгаар луу орлоо гэдгийг тэр гал тунхаглажээ. 

	Тэр дорхон хонх болгон дүнгэнэж, хотын захиргааны мэдлийн хуучны испани үхэр буунууд агуу их үйл явдал тохиолдож буй нийтийн баяр хөдөлгөөнийг илэрхийлэн удаа дараалан гал нээж пижигнэв. 

	Хүн амын хагас нь байшингийнхаа дээвэр дээр шавааралдлаа. Эмэгтэйчүүд бүгд тагт дээр ярайна. Хүндэт харуул урагшаа ахилаа. Харуулынхны хувцасны гоё ганган гэдэг тоймгүй, харсан бүхэн нүд тайлан багширна. Хүн бүр өөрийн найз нөхөр, төрөл саднаа хүндэт харуул дундаас олж үзээд шагширна.

	Юм л бол айж ухасхийн эмээлийнхээ бүүргээс зуурч байгаа аймтгай ноён дө Муарог эргэн тойронд шоолон инээлдэнэ. Олны дундаас нэг нь үг хэлэхэд хүн болгон хамгаа орхиж тэр зүг хошуурвал жагсаалын есдүгээр эгнээнд биеийн цогцос сайтай ганган эр морин дээр тогтож ядан байлаа. Түүнийг анхандаа хэн ч ажсангүй байжээ. Гэнэт зүг бүрээс дургүйцсэн чимээ сонсогдоод хүн болгоны царай зэвүүцсэн, гайхсан маяг гарч үймээн дэгдэв. Тэр ганган эр дө Валеногийн норманд угсааны морь унаж ханхалзах ажээ. Ажвал модчины хүү жаал Сорель тэр ажээ. Бүгд, ялангуяа гуйвамтгайчууд хотын даргад их дургүйцэж байгаагаа илэрхийлэв. Юу гэсэн үг вэ! Лам нэр зүүгээд даргын хүүхэд хүмүүжүүлэгч болсондоо энэ муу модчины хүү гайхуул аа юу! Хотын дарга яаж байгаа нь энэ вэ! Тэр муугийн оронд тэр баяны тийм хүүг харуулд зогсоох байсан юм гэлцэн шуугилдав. 

	— Энэ ноёд хүний адаг харцын зулбасгыг номхотгож учрыг нь олохгүй яасан бэ! гэж баячуулын авгай нар хашхиралдана. 

	— Ташаандаа сэлэм гозолзуулаад тэр муу залуугийн моодгонож байгааг хараа ч дээ! Уяаг уртасгаж угаадсыг нь өтгөдүүлбэл талийж өгөх нь хө! гэж нөгөө нэг эмэгтэй хэлнэ.

	Харчуудын дундаас гаралтНуудын бодол, үг яриа нэлээд аюултай шинжтэй. Хотын даргыг энэ муу залууг өргөмжиллөө гээд ямар арга хэмжээ авах юм бэ? гэж эхнэрүүд хошуу билүүднэ. Ноён дарга одоо болтол ядуу харчуудын талаар ер анхаарч байгаагүй ажээ. 

	Нийтийн ярианы гол зангилаа болсон Жюльен энэ үеэр хэнээс ч илүү их жаргалтай маягтай байлаа. Төрөлхийн зориг баатарлаг Жюльен эндхийн уулын дундах хотын олонх залуучуудаас хамгийн цовоо, морин дээрээ сандайлан суугаа нь тун аятайхан, нүдэнд дулаан, эмэгтэйчүүдийн нүдийг хараад өөрийнхөө тухай ярьж байгааг ойлгон нүд сортолзуулна. 

	Шинэхэн хийсэн хувцасны нь саа эмжээр бусдаас онцгой гоё тод гялалзана. Унасан морь нь үе үе дүүлэн цовхчино. Тэгэхэд Жюльен улам ч баясан хөөрч байжээ. 

	Харуулын жагсаал эртний хэрмийн ханатай зэрэгцэн ирэхэд жижиг их буу гэнэт пижигнэхийн хамтаар унасан морь урагш дүүлэн гарч давхисанд Жюльен тэнгэрт хөөртлөө баясав. Морины хүчит харайлтад унаагүй эмээл дээрээ тогтсондоо зориг улам бадрав. Наполеоны бие хамгаалагч болоод дайсны их бууны гал сөрөн довтолж байгаатай адил санагдана.

	Гэтэл Жюльенээс илүү баяссан нэг амьтан олны дотор байжээ. Тэр нь эмэгтэй хүн. Тэр эмэгтэй анхандаа хотын хорооны байшингийн цонхоор Жюльенийг ажиж байснаа морин тэргэндээ суугаад урагшлан давхисаар тохой тойрч Жюльен яг морины дүүлэлтээр урагш жагсаалаас сугаран гарч байгааг үзээд зүрх дэлбэрэх шахжээ. Үүний дараа тэр эмэгтэй тэрэгний хурдаар довтолгон өөр нэг ангийг өнгөрөн, ван явж өнгөрөх замын яг ирмэгт тулан морины ам татуулж аажмаар алхлуулан, хүндэт харуулын баатруудын бахдалт тоосонд булагдаж хориод метрийн зайнд даган явлаа. Арван мянгаад тариачин нэг дуугаар: «Эзэн ван мандтугай!» гэж хотын дарга эрхэм дээдэст баярын үг айлтган байгаа үед хашхиралдав. Дүдэмд заасан бүх үгсийг сонссон ван нэг цагийн дараа хот руу орж ирсэнд жижиг их буу зогсоо зайгүй ёслон буудаж угтав. Яг энэ үеэр гайт явдал тохиолдлоо. Тэр гай Лейциг, Монмиралийн тулалдаанд цуурайтаж явсан их буучдад тохиолдсонгүй харин ирээдүйн нэгдүгээр туслагч ноён дө Муарод учирчээ. Унасан морины зугуухан хөдөлгөөнд тогтож чадалгүй дө Муаро суга үсрээд өргөн замын дагууд байсан цорын ганц шалбаагт унахад тоймгүй их үймээн дэгдэв. Ванд морилох зам тавьж өгөхийн тулд газар хэвтээ дө Муарог бушуухан шавраас суга татан зайлууллаа. 

	Урьдаас дээд зэргээр бэлтгэн чимсэн гоё цонхтой шив шинэхэн сүмийн дэргэд ван эзэн буун хайрлав. Дараа нь зоог бариад ван эзнийг дахин морин тэргэнд суулгаж бурхан Климентэд аваачиж мөргүүлэх ёстой байв. Ван дөнгөж сүмд ормогц мань Жюльен дө Реналийн байшинд буцан давхиж хүрээд амьсгаадаж сандарсаар алт мөнгөн саат хөх цэнхэр хувцас, зүүсэн сэлэм зэргийг тайчин хаяад өөрийн элэгдсэн хар костюмаа углав. Дараа нь Жюльен мориндоо үсрэн мордож хэдэн минутын дараа хамгийн үзэсгэлэнт толгойн эгц орой дээр байдаг Брей-лө-О-д давхиж ирэв. «Мөн сүртэй юм болж байна. Улсууд зогсоо зайгүй цувсаар байна. Веррьерт тариачид үймэлдээд зогсох ч зай алга. Эндхийн муу сүмийн тойронд арваад мянган тариачид багширч байна» гэж Жюльен амандаа үглэнэ. Босогчдын зэрлэгээс болж тал нь нурсан тэр сүмийг сэргээн босголтын үед бүрэн бүтнээр нь сэлбэн босгожээ. Эргэн тойронд сайн сайхныг магтан шагширна. Жюльен нөгөө Шелан ламтай уулзсанд лам түүнийг нэлээд зэмлээд дараа нь өөрийнхөө дээл хувцсыг өгчээ. Жюльен түргэн хувцаслаад Шелан ламын хамтаар залуу банди Агдыг хайлаа. Тэр бол ноён дө ля Молийн ач мөн тул саяхан хамба цол хүртжээ. Агд эрхэм эзэн ванд шашин сүмийг үзүүлэх хүндтэй үүрэг авсан байлаа. Гэтэл Агд хаа байгаа нь мэдэгдэхгүй болсон байлаа.

	Дээр доргүй санд мэнд болцгоов. Тэр эрхэм дээдсийг эртний сүмийн хаалганы багануудын сүүдэрт хүлээх боллоо. 1789 он хүртэл хорин дөрвөн хурал номтноос бүрдэж байсан Брей-лө-О-гийн сүмийн эртний гадна байдлыг үзүүлэх ёстой. Энэ ажилд оролцох хорин дөрвөн лам бэлхэн. Хориод минут хүлээж сандрав. Хамба лам туршлага багатай нас залуу. Оронд өөр хүн тавих нь зөв гэлцэнэ. Юу ч гэсэн Шелан руу хүн явуулж, эзэн ван тун удахгүй ирэх болсныг мэдэгдэхээр болов. Шелан лам буурьтай гэгдэж тэр ажлын захирагч боллоо. Шелан Жюльенд их дургүй хүрсэн боловч дагуулан хөдлөв. Жюльений өмссөн хувцас тохирсон нь тун гайхалтай. Байдаг хүчээ гаргаж зүг бүр өрвийж явдаг үсээ гялалзтал засаж үзэмжтэй болгов. 

	Жюльений өмссөн хувцас сайн зохисон боловч хүндэт харуулын морин цэргийн гутлын товшоо цухуйж байгааг Шелан лам хараад улам дургүйцэж байлаа. 

	Тэд явсаар тэргүүн хамба ламын өргөөнд хүрэлцэн очвол ёслолын хувцас өмссөн зарц нар угтан ирээд эрхэм дээд хувилгаан гэгээнтний дүрийг харж болохгүй гэжээ. Шелан Брей-лө-О-гийн зочлол ёслолын захирлын хувьд өөрийн сүмийн тэргүүн хамбынд дуртай цагтаа бараалхах эрхтэй гэж хэлэхэд зарц нар элгээ хөштөл инээлдэнэ. 

	Угийн бардам Жюльен зар нарын бүдүүлэг авирт дургүйцэв. Жюльен гудамд гүйн гараад хоёр талаар тохиолдох үүд хаалга бүгдийг түлхчин үзэв. Нэг жижиг хаалга арай гэж дийлдсэнд онгойлгон цааш алхаад эрхэм гэгээн дээд ламын хаалгачдын байранд оржээ. Зарц нар цөм хар дээл өмсөж цээжиндээ зангиа унжуулсан байлаа. Жюльен тэр өрөөнд гэнэт үсрэн орсон учир ихэмсэг хаалгачид лав эрхэмсэг ламд дуудагдаад яарч яваа хүн байна гэж бодоод зогсоосонгүй. Жюльен хэд алхаад маш том гурвалжин харанхуй танхимд оржээ. Танхим тэр чигээрээ царсан өнгөвчтэй. Сум хэлбэрт өндөр гурвалжин цонхнуудын нэгээс бусад нь тоосгоор хийгджээ. Хатуу тоосгыг огт өнгөлөөгүй учир сийлбэрт модоор хийсэн эртний ханын дэргэд маш эвгүй харагдана. Зоригт Шарль вангаас ямар нэг буян үйлдүүлэхийн тулд 1470 оны орчимд бүргон урчуудын гараар босгогдсон ханын дагуу сийлбэр хээгээр дүүрэн өндөр модон вандан сандлууд зэрэгцэн ярайх ажээ. Сандлуудын дээр янз бүрийн өнгөт будгаар будсан модоор хийсэн хий зөгнөлийн дүрсүүд гаргасан харагдав. 

	Барзгар туйпуу, цагаан хөшиг хоёрт сүрээ даруулсан энэ нүсэр харанхуй байдлаас Жюльен цочив. Тэгээд хадагдсан адил дороо зогслоо. Танхимын нөгөө өнцөгт цор ганц цонхоор гэрэл тусна. Тэнд улаан модон хүрээтэй том гэгч гурвалжин толь байна. Тэр толиос гурван алхам зайтай, хээт ягаан нөмрөгтэй толгой нүцгэн нэг залуу зогсоно. Ийм газар тийм хүн зогсоо нь тун тохироогүй бололтой. Тэр залууг дөнгөж саяхан хотоос энд авчирсан нь гарцаагүй. Тэр залуу маш уурласан царайтай байгааг Жюльен ажлаа. Залуу баруун гараа аажим сунгаж толины зүг тарни үлээнэ. 

	«Энэ ямар учиртай юм бэ? Энэ залуу лам бодвол тусгай үүрэг аваад урьдчилан ёслол хийж байгаа байх аа. Тэргүүн ламын туслагч мөн байж магад... саяын зарц нар шиг учиргүй уурлах юм байгаа биз дээ... за яасан ч яах вэ. Яваад үзье» гэж Жюльен бодов. 

	Зогсоо зайгүй хэн нэг хүнд залбиран тарнидаж зугуухан хөдөлж байгаа залуу эр, ганц гялгар цонх хоёрыг Жюльен алдалгүй ширтэн дээгүүр харсаар яаралгүйгээр тэр том танхимыг туулан явав. 

	Улам ойртох тутам тэр залуугийн уурт царай байн байн тодрон харагдана. Жюльен тэр залуугийн угалз хээт нөмрөгийн ер бусын гоёд болж нөгөө толиос хэдэн алхмын цаана очиж зогслоо. 

	«Би энэ юун хүн болохыг заавал асууя» гэж Жюльен шийдэв. Энэ том танхимын бүдэг сүрээс Жюльен зовов. Энэ залуу одоохон загнаад унана гэхээс бас зэвүүцнэ. 

	Нөгөө залуу эр Жюльенийг толинд хараад гэнэт эргэж огт уурлаагүй царайтай болж, ер бусын зөөлөн хоолойгоор:

	— За эзэнтээн, нөгөөх чинь бэлэн болсон уу? гэж асуужээ. 

	Жюльен мэл гайхав. Залуу эрийн эргэхэд ёслолд зүүдэг чагтан зангиа хүзүүнд нь зүүлттэй байхыг Жюльен харжээ. Залуу эр нь тэргүүн хамба Агд мөн байжээ. Мөн залуухан эр ээ. Надаас зөвхөн долоо найм ахаас зайлахгүй...» гэж Жюльен бодов. 

	Жюльен гуталдаа байгаа даравч давируулаас санаа зовон ичнэ.

	— Эрхэм гэгээнтэн! Намайг ёслолын захирал ноён ахлагч Шелан тан руу явууллаа гэж Жюльен ичсэн маягаар хариулав. 

	— Аах! Түүнийг сайн гэж би сонссон. Эрхэм та намайг өршөөж хайрлаарай би таныг өөр хүнтэй андуурлаа. Надад миний шанамыг авч ирэх ёстой юм. Түүнийг Парист маш муу хийжээ: Орой нь үрчийснийг яана. Хүн харахын арга алга аа. Би аргагүй хүлээх болоод байна гэж элэгсгээр залуу хамба хэлэхэд Жюльен их баярлав. Лам «хүлээж байна» гэж хэлсний дараа гунигт бодолд оров. 

	— Эрхэм гэгээн та намайг таны шанам малгайн хойноос явахыг болгоож хайрлана уу гэж Жюльен хэлээд нүд нь гялалзан хөл нь хөнгөрөв. Тэргүүн хамба бусдыг гогодох гэсэн зөөлөн дуугаар:

	— Эрхэм минь та яваад аваад ир. Надад одоохон хэрэг болоод байна. Би нийт хүмүүсийг хүлээлгээд байдаг туйлын муу хэрэг болж байна гэв. 

	Жюльен танхимын тал дунд орж явснаа эргэн харвал лам тарни уншиж буян үйлдсээр байлаа. «Энэ юу болоод байна вэ? Өнөөдрийн ёслолын түрүүнд урьдчилсан бэлтгэл ёслол явуулж байгаагаас зайлахгүй» гэж бодов. Зарц нарын байранд Жюльен ортол тэд ламын малгайг гартаа барьсаар зогсоцгоож байлаа. Жюльений ихэмсэг алхалтыг тэд хараад нөгөө малгайгаа үг дуугүй гардуулав. 

	Жюльен тун их зантайгаар тэр малгайг аван хөдлөв. Танхимд оронгуут алхаагаа удаашруулав. Лам толины өмнө суусаар байв. Лам нэлээд залхуу нь хүрсэн бололтой баруун гараа хөдөлгөж ядан домноно. Жюльен ламын малгайг өмсгөж өгөв. Лам толгой сэгсрэв. 

	— За ингээд үз. За жаахан хойшоо болоод өг гэж Жюльен сэтгэл хангалуунаар хэлэв. 

	Лам дорхноо танхимын дунд хүрэв. Тэгээд аажмаар толь руу ойртон, юм уншиж тарни үлээсээр сүрхий ууртай царай гарган явав.

	Жюльен гайхан хөшөө шиг зогсоно. Лам тааж байгаа бололтой боловч зориглохгүй байгаа шинжтэй. Лам зогсоод гэнэт хамаг ууртай шинж нь арилж гэдрэг эргэн Жюльенийг харлаа. 

	— Та миний малгайг ямар болсон гэж санана. Тохирч байна уу? 

	— Тун сайн таарчээ гэгээнтэн минь!

	— Арай хойшдоод байна уу даа? Нэг л сүр дараад байх чинь вэ. Урагш нь болгоод духдуулбал цэргийн малгай шиг болох юм байна. 

	— Миний бодоход тун сайн зохиод байна.

	— Ван олон тооны гэгээн санваартнаар хүрээлүүлж байх дуртай байдаг. Лам нар ихэвчлэн царай баргар байдаг юм. Би нас залуу болохоор хөнгөмсөг байдал гаргачих вий гэхээс жаахан зовоод байна. 

	Лам дахин холхин явж амандаа юм уншиж дохино. «Би мэдлээ. Адис өгч сурах сургууль хийж байгаа хүн байна» гэж Жюльен өөртөө итгэсэн янзаар өгүүлэв. Лам хэдэн минутын дараа:

	— Би бэлэн боллоо. Та одоохон яваад ахлагч, бусад хүмүүст дохио өг гэжээ. 

	Хэдэн мөчийн дараагаар Шелан лам хоёр өндөр настан ламын хамтаар Жюльен анх ирэхдээ олж хараагүй, маш гоё сийлбэр хээт том хаалгаар орж ирлээ. 

	Жюльен хэргэм тушаалынхаа хувьд хамгийн эцэст нь оров. Тэгээд тэргүүн хамба ламыг нөгөө лам нарын мөрөн дээгүүр арай чамай харлаа. 

	Хамба танхимыг шууд аажим явж өнгөрөв. Хаалганд ойртоход лам нар жагсаж эгнээ болон хүндэтгэв. Түр азнаад тэд бүгд ном аялсаар цааш хөдлөв. Хамба лам Шелан, өөр нэг өвгөн лам хоёрын дунд орон явна. Шелан ламын дагалдагчийн хувьд Жюльен мөн хамба ламд улам ойртож очлоо. Бүгд Брей-лө-О өөд зүглэн явна. Сүмд орвол халуун нар тусахгүй болж харанхуй газрын чийг үнэртэж эхлэв. Тэд явсаар урт гудамж туулаад гадаа гарлаа. Жюльен лам нарын өргөн цувааг хараад хөл газар хүрэхгүй шахуу хөөрч явлаа. Залуу хамбыг хараад бүр ч их хөөрнө. Ламын баясгалант царай, сэтгэл татам эелдэг зөөлөн занг нь хараад улам сүйд болно. Ламын эелдэг авир дө Реналийн хамгийн сайхан зантай байдаг үеийн байдлаас хэдэн хувь давуу. «Нийгмийн дээд давхарга өөд ойртох тутам боловсон зантай олонтоо тохиолдох юм» гэж Жюльен бодно. 

	Тэд явсаар хажуугийн хаалга дамжин сүмд оров. Нүсэр сүрт чимээнд байшингийн шовгор орой гэнэт доргив. Одоохон нурах гэж байгаа юм шиг Жюльенд бодогдов. Ажвал нөгөө их бууг дөнгөж саяхан дөрвөн моринд хөллөн чирч авч ирээд буулгангуут лейпцигийн их бууч угтан авч буудсан нь тэр ажээ. Буучин хүний өмнө цэргүүд ханаран зогсоод байгаатай тулгарсан адил минут бүрд тав дахин нижигнүүлж гарлаа. Жюльен буун чимээнд даслаа. Тэрээр Наполеон, цэргийн алдар гавьяаны тухай огт бодохоо байлаа. «Хамба Агд мөн залуухан аа! Агд авгай хаа байна аа? Агд лам хэчнээн цалин авдаг бол оо? Лав хоёр, гурван мянган франк авдаг байх аа?» гэж Жюльен бодов. 

	Дээд гэгээний зарц нар гоё сайхан лавир авч ирлээ. Шелан лавирын нэг хөндлөвчөөс барьсан боловч түүнийг Жюльен үүрэн дамжлав. Хамба лавирын дор ороход их хөгшин дүртэй харагдах болов. Жюльен гайхах гэдэг хязгааргүй. «Арга залийг олбол аль юмыг гартаа хийж болдог байна» гэж Жюльен бодно. 

	Ван орж ирлээ. Завшаан болоход Жюльен ванг хэдхэн алхмын цаанаас харлаа. Эрхэм дээд эзэндээ эвтэй харагдахын тулд хоолойгоо үл мэдэг чичрүүлэн байж хамба лам баярын үгийг ёслолын байдлаар хэллээ. Брей-лө-О-д болсон ёслолыг дэс дараалан бичихээ байя. Хагас сарын турш манай аймгийн сонинд тэр талаар бичдэг байлаа. Хамба ламын хэлсэн үгнээс ван эзэн Зоригт Шарлийн удам угсааны хүн байсан гэдгийг мэдэж авлаа. Жюльен албан үүргийнхээ дагуу олон хоног өнгөрсөн хойно тэр ёслолын зардлыг шалган бодож үзжээ. Өөрийн нагацад хамбын таяг олгуулж амжсан ноён дө ля Моль зан сайт хүн болох гэж бүх зардлыг хариуцжээ. Брей-лө-О-д болсон ёслолд гурван мянга найман зуун франк заржээ. 

	Хамба лам, эрхэмсэг дээд ван нар харилцан үг хэлсний сүүлчээр лавринд оржээ. Тэгэхэд ван үнэн зүрхнээс бишрэн шүтээний өмнө олбог дээр тэргүүнээ бөхийлгөн мөргөв. Эргэн тойронд шалнаас хоёр төө өндөр урт зөөлөн сандлууд тавьжээ. Сандлын доод гишгэвч дээр Шелан, Шеланы хөлийн ёроолд Жюльен суусан нь Ромын Сикстиний ширээнд заларсан төрийн тэргүүний дэргэдэх бараа бологч шиг ажээ. Дараа нь мөргөл явагдлаа. Сангийн утаа, их бага бууны зогсолтгүй галлалтаас болж тэр хавийн харчуул унаж тустлаа баяр хөөр болжээ. Иймэрхүү нэг өдөр Жакобын сонины олон зуун хэвлэлийн ажлыг зогсоох чадвартай.

	Жюльен вангаас зургаан алхмын зайтай байж ван үнэн голоос мөргөж байгааг харав. Энэ үеэр Жюльен хурц нүдтэй намхан нуруутай хүнийг анх үзэв. Түүний хувцсанд алтан эдлэл огт ороогүй байв. Хувцас тийм энгийн маягтай боловч хүзүүнээс уясан цэнхэр хөх тууз намиран байв. Тэр намхан хүн, Жюльений хэлдгээр хумсын чинээ ч зайгүйгээр алтан саагаар чимэглүүлсэн хувцастай бусад олон тооны баячуудын өмнө вангийн дэргэд их ойрхон зогсжээ. Тэр хүн ноён дө Ля Моль мөнийг Жюльен дараа нь танив. дө Ля Моль их зантай, дээрэнгүй юм шиг. Жюльен бодох нь: дө Ля Моль миний залуу хамба лам шиг эелдэг зөөлөн харагдаж яасан ч чадахгүй байх аа. Лам болно гэдэг чинь хүнийг арга ухаантай болгодог юм байна. Ван энд ирэхдээ хүчний өмнө мөргөхөөр ирсэн, гэтэл тэр маань алга байна шүү дээ. Гэгээн Климент гэгч хаа байна аа?» гэжээ. 

	Жюльений хажууд байсан залуу банди бурхны хүч энэ барилгын оройд туяат Шапельд бий гэж хэлжээ. 

	«Туяат Шапель гэдэг юу вэ?» гэж Жюльен бодов. Цааш нь лавлаж асуусан ч үгүй, ёслолын хойноос хамаг чадлаараа харав. 

	Сүмд эрхэм дээд зочин морилон ирвэл хамба ламыг хүндэт зочинтой хоёулыг нь үлдээгээд бусад нь гардаг заншилтай. Гэтэл хамба лам Агд дээшээ гарахдаа Шелан ламыг дуудсан учир Жюльен хойноос нь зориглон дагав. 

	Тэд маш эгц шатаар авирсаар байж жижиг хаалгаар оров тэндхийн хана туурга дээрээс дороо хүртэл цул алтаар бүрхмэл үзэгдэв. Дөнгөж өчигдөрхөн өнгөлсөн бололтой. 

	Хаалганы дэргэд Веррьерийн хамгийн баячуудын хорин дөрвөн залуу охид өвдөг нугалан жагссан байв. Дө хамба лам хаалга онгойлгохын өмнө үзэсгэлэнт залуу охидын дунд очиж мэхэсхийн ёслов. Хамбыг өндөр дуугаар мөргөл айлдаж байхад охид түүнийг нүд ирмэлгүй ширтэж зогссон нь гэгээн ламын хувцасны чимэглэл хээ угалз, сүрт цогцос болон залуухан мөртөө эелдэг зөөлөн нүүрийг харан харан ханахгүй байгаа юм шиг үзэгдэв. Энэ байдлыг ажсан мань Жюльен баатар тогтож ядна. Энэ зуур Жюльен үнэн зүрхнээс эрүүдлийн тулалдаанд орохоос буцмааргүй шинжтэй байв. Гэнэт хаалга онгойв. Дөлд орсон юм шиг болсон жижиг шүтээний газар цугларагсдын өмнө үзэгдэв. Бурхны өмнүүр хэдэн мянга шахам зул асааж хооронд нь өнгө бүрийн цэцгийн баглаагаар зааглан найман эгнээ болгон өрж асаасан байлаа. Бурхны өрөөнөөс хүжийн сайхан үнэр хамар өөд хан тавин үнэртэнэ. Шүтээний өрөө тун жижиг. Саяхан алтадсан хана нь дээш сүндэрлэн толийсон байв. Зарим зулуудын өндөр нь арваад метр өндөр юм шиг Жюльенд үзэгдэв. Залуу охид гайхахдаа өөрийн эрхгүй дуу алдав. Шүтээний үүд рүү хорин дөрвөн охид, хоёр лам, Жюльен нарыг оруулжээ. 

	Удалгүй ван ганцхан ноён дө Ля Молийг дагуулж шадар бараа бологчийнхоо хамтаар орж ирлээ. Биеийн хүндэт харуулууд хүртэл гадаа сэлмээ барин өвдөг сөгдөн зогсож хоцорлоо. 

	Ван зүгээр бөхийсөнгүй тансар хилэн жинтүү дээр нам сөгдөн унав. Алтан хаалганд шахагдан зогсож байсан Жюльен охидын нэгний нүцгэн мөрөн дээгүүр шагайж гэгээн Климентийн сайхан хөшөө дүрийг харлаа. Гэгээний дүр шүтээн дотор залуу ром цэргийн хувцастай зогсож байв. Хүзүүний нь өргөн шархнаас цус нэвчиж байгаа юм шиг харагдана. Баримлыг хийсэн нь гайхалтай. Хаагдах гэж байгаа нүдний харцанд хорвоог энэрсэн энэрэл тод үзэгдэнэ. Сэрвэгэр зөөлөн сахалт амнаас нь маани залбирал унших дуу сонсогдох шиг болно. Жюльений хажуугийн залуу охин тэр дүрийг хараад тэссэнгүй уйлав. Тэр залуухан охины нүдний нулимсны нэг дусал Жюльений яг гар дээр унав. 

	Чив чимээгүйн дунд мөргөл үйлдэхэд ойр хавийн хол ойрын тосгодын зүгээс үе үе ном айлдлын дуу сонсогдон байв. Мөргөлийн дараа хамба Агд лам ван эзнээс үг айлдаж болох эсэхийн зөвшөөрөл гуйв. Хамба Агд сонсогч бүхний сэтгэл хөдөлгөсөн тодорхой хэдэн сургаалын үг хэлээд төгсгөлд нь:

	— Бүхнийг ялагч догшин бурхны өмнө тэргүүнээ бөхийлгөгч агуу их эзнийг та нар үзсэнээ битгий мартаарай. Алдар нэр, манай ертөнц дээр туугдан яваа бурхны зарц нар хамаг зовлонг үүрдгийг та нар гэгээн Климентийн шарх, түүнээс дааварлан байгаа цусыг хараад үнэмшиж болно. Зовлонг үүрвэл тэнгэрт халин бурхан болно. Эрхэм залуу шавь нар энэ өдрийн дурсгалыг насандаа хадгалж, хуурамч буруу хэргийг үзэн ядаж яваарай! Та нар агуу их, хатуу ширүүн мөртөө ачлалт бурхан багшид үүрд үнэнч яваарай! гэсэн эдгээр үгсийг хамба лам хэлж дуусгаад хөл дээрээ бослоо. 

	— Та нар тангараглах уу? гэж лам алга хавсран сэтгэл хөдөлсөөр хэлэхэд залуу охид:

	— Тангараглая гэж уйлан мэгшсээр өгүүлэв. 

	— Залхаагч бурхны нэрийн өмнөөс та нарын тангаргийг хүлээн авч байна гэж хамба сүрт дуугаар төгсгөл үг хэлэв. Үүгээр ёслол төгслөө. 

	Эзэн ван уйлсаар байв. Бүргоны захирагч эзэн Буянт Филипп-т ромоос ирүүлсэн гэгээн бурхны яс хаана хадгалагдаж байдаг юм бэ гэж нэлээд удсан хойно Жюльен зэвүүн байдалтайгаар асуув. Тэр ясыг энэ сайхан лаван хөшөөнд хийж далдалсан юм гэж тэд Жюльенд хариулжээ. 

	Дээд эзэн ван өөрийг нь шүтээнд дагалдан орсон ганган охид «Нүглийг үзэн ядна. Үүнийг үхтлээ дагана» гэсэн үсэг шагласан ягаан туузууд зүүж явах зөвшөөрлийг бүгдэд нь олгох хэрэгтэй гэж зарлиг соёрхов. 

	Ноён дө Ля Моль тариачдад арван мянган шил дарс олгосугай гэсэн захирамж өгчээ. Мөн орой гуйвамтгайчууд Веррьерт хааны талыг баримтлагчдаас зуун хувь илүү гэрлэн чимэглэл хийжээ. Ван морилохынхоо өмнө ирсэн явдлаа тохиолдуулан ноён дө Муарод буянаа хайрлаад хөдөлжээ.

	
XIX : БОДНО ГЭДЭГ БИЕИЙН ЗОВЛОН

	Өдөр тутмын уйтгартай явдал Үнэхээр зовлон учруулдаг. 

	Барнав

	 

	Ноён дө Ля Мольд зориулсан гэрийн хэрэгслүүдийг тасалгаанд байрлуулан тавьж явсан Жюльен дөрөв нугалсан хатуу цаас оллоо. Нэгдүгээр нүүрийн адагт: «Францын төрийн сайд вангийн одонт бөгөөд бас бусын хэргэмт эрхэмсэг ноён гэгээн тунгалаг дө Ля Мольд» гэж бичсэнийг уншив. 

	Энэ нь тогоочоос барлайлган бичсэн өргөдөл байлаа. Дурдсан нь:

	 

	«Төрийн сайд ноёнтон! Би насан туршдаа бурханд шүтсэн хүн. Би тэр гайт 93 дугаар онд бүслэлтэд ороод бөмбөгдүүлж байсан Лионд байсан билээ. Би өдөр болгон бурхан номын ёсыг дагаж манай нутгийн сүмд ням гараг бүр очиж буян үйлддэг. Гайт 93 дугаар онд ч хүртэл би шашны баярт оролцсон. Би ер нь баяр ёслол алгасаж үзээгүй юм. Хувьсгалаас өмнө манайд олон хүндэт хүмүүс ирдэг байв. Миний тогооч баасан гараг болгонд цагаан хоол бэлддэг. Веррьерт би нийтийн хүндэтгэл хүлээсэн хүн. Тэгэхдээ бүр магтагддаг юм. Ёслол болох бүрд би тэргүүн хамбатай, хотын дарга ноёнтой мөр зэрэгцэн явалцдаг. Хэрэв онцгой учрал болбол өөрийн мөнгөөр хамгийн том зул бариад авч явдаг. Эд бүхнийг харуулсан бичиг баримт надад бий. Тэдгээр баримтууд Парист сангийн яаманд хадгалаастай байгаа. Эрхэм танаас Веррьерийн лотерейны19 конторыг миний мэдэлд өгөхийг гуйж байгаадаа баяртай сууна: Учир нь тэр удахгүй эзэмших даргагүй болох нь: одоогийн дарга арай чамай байна. Саяны сонгуульд базаалтай амжилт олоогүй гэх зэрэг явдалтай байна. 

	Ёслогч дө Шолен» 

	 

	Гэжээ.

	Үүний өнцөгт дө Муаро гарын үсэг зурж дор дурдсан цохолт хийсэн байв. Үүнд:

	«Өргөдөл гаргаж байгаа энэ эрхэм найдварт хүний талаар би өчигдөр мэдэгдэх завшаантай байсан...» гэх мэт харагдана. 

	«Ийм байдаг юм бий. Энэ муу тэнэг Шолен хүртэл ямар замаар явахыг надад зааж өгч байна» гэж Жюльен бодов. 

	Ван Веррьерт ирээд явснаас хойш долоо хоног өнгөрлөө. Ван, хамба Агд, ноён дө Ля Моль, олиггүй ядуу Муарог донсолгосон арван мянган шил дарс эдгээр нь олон үгтний хэлийг билүүдэх хамгийн тохиромжтой хэрэглүүр боллоо. Муаро тушаалаас буугаад нэг сар болсны дараа загалмай одон авахаар горьдож гэрээс гарчээ. Модчины хүү тэр муу Жюльен Сорелийг хүндэт харуулын жагсаалд зүй бусаар шууд түлхэн оруулсныг хэлэлцэж ярьцгаана. Өглөөнөөс орой хүртэл гуанзанд сууж хоолойгоо сөөтөл тэгш эрхийн тухай хашхирч байгаа үйлдвэрийн баян эздийн хэлж ярьж байгаад ямар нэг хязгаар байсангүй. Янтгар дө Реналь авгай хамаг хэрэг үүсгэсэн гэлцэнэ! Авгай юунд болоод тийм хэрэг үүсгэв ээ? Учрыг тааж ядах юм алга. Залуу банди Сорелийн Жюльений солбиот хоёр нүд, туяарсан ягаан хацарт унаад л тэр байхгүй юү! гэлцэнэ. 

	Дө Реналийн гэр бүл Вержийд дахин эргэж ирсний дараахан бага хүү Станислан Ксавье өвдлөө. Дө Реналь авгай санаа зовох гэж тоймгүй. Авгай анх удаа өөрийгөө байнга хатуугаар зэмлэн шунахай сэтгэл гаргаснаа буруушаана. Янаг дурлалаас болж ямар аюулт бузар нүгэлд учирснаа гэнэт ухаарчээ. Авгай хэдийгээр маш их шашин шүтдэг боловч бурхан эзний өмнө хэчнээн гэмт явдал үйлдэж байгаа бол оо гэдгээ нэг ч эргэцүүлэн бодсонгүй явжээ.

	Авгай дээр үед Есүсийн сүнс сүм бурханд тун их бишрэн суужээ. Одоо болоход бурхнаас айх гэж сүйд ээ. Сэтгэлийг горойлгосон шаналгаат бодол тэмцэл үргэлж толгойноос гарахгүй үхтэл шаналгана. Үнэмшмээр сайн үг хэлэхэд тайвшрахын оронд хуурамч үг толгой эргүүлдэг гэж үзээд улам уцаарлаж байгааг Жюльен ажжээ. Жюльен жаал хүү Станиславт дуртай гэдэг яриагүй. Авгай зөвхөн Жюльентэй хамтарч хүүгийн өвчний талаар ярилцдаг байв. Хүү өдрөөс өдөрт улам муудсаар. Сэтгэлийн шаналалд орсон дө Реналь авгай унтахаа байлаа. Өдөржин газар шагайж уруу царайлна. Толгой өндийлгөе гэхэд хийсэн барцад туйлын их шиг санагдаад ер болсонгүй. Жюльен, авгайд ганц биед нь:

	— Би танд захья. Та бусадтай бүү ярьж хөөр. Яах вэ би ганцаараа таны зовлонг мэддэг байя. Хэрэв та надад өчүүхэн ч гэсэн дурласаар байгаа бол олон юм бүү ярь. Янаг дурлалаа ярилаа гээд Станислав хүү чинь сайжрахгүй нь лав шүү гэж хэлжээ. Жюльений хэлсэн ямар ч нөлөө үзүүлсэнгүй. Дө Реналь авгай бурхны өмнө үйлдсэн нүглээ арилгахын тулд Жюльенийг үзэн ядах буюу эсвэл хүүгээ алдсан дээр гэж үргэлж боддогийг Жюльен огт ойлгосонгүй. Ноёхой сэтгэлийн хайртай болсон хүнээ биеэсээ хөндийрүүлэх чадалгүйдээ бүр ч бүгчимдэн зовж байлаа. 

	Нэг удаа Жюльенд:

	«Намайг орхиод зайлж үз! Би бурханд мөргөж гуйя. Манай байшингаас түргэн зайлж үз. Та энд байгаагаараа миний хүүг үхүүлэх гээд байна» гэжээ. 

	— Бурхан намайг яллаж байна. Намайг шийтгэх нь зөв. Би даан ч сэтгэл зовохгүй их жаргасан юм аа. Тэгснээрээ би маш муухай нүгэл хийжээ. Бурхан намайг ганцаардуулах гэж байна. Ингэж намайг залхаах гэсэн юм байлгүй дээ гэж авгай намхан дуугаар хэлжээ. 

	«Надад дурласнаараа хүүгээ алж байна гэж авгай үнэн голоосоо итгэжээ. Гэтлээ надад хүүгээсээ илүү хайртай байгаагаа яах нь вэ. Эргэлзэх юм байхгүй. Сэтгэлийн шаналгаанаас болоод улам муудаад байх шиг байна. Нэг юмыг ойлгохгүй байна. Би түүний сэтгэл яаж татсаныг ойлгохгүй байна. Би адгийн ядуу, боловсрол огт байхгүй шахуу, хүмүүжил муутай, эелдэг зөөлөн харьцаа байхгүй мөртөө авгайг яаж дурлуулаа юм бэ!» гэж маш зовсон Жюльен үнэн байдлыг ойлгон бодов.

	Хүү нэг шөнө бүр муудлаа. Шөнийн хоёр цагийн үед дө Реналь авгай хүүгээ харахаар оржээ. Царай улайн хамаг бие нь гал шатсан хүү эцгээ ч таньсангүй. Авгай гэнэт нөхрийнхөө өмнө сөгдөн унахад Жюльен тэр эхнэр хамаг байдгаа тоочоод өөрийгөө баллах нь гэж бодов. 

	Гэтэл аз болж дө Реналь эхнэрээ илүү зан гаргав гэж уурлажээ. 

	— За баяртай, баяртай! гэж ноён хаалга зүглэн явахдаа хэлэв. 

	— Чи зогс. Миний үг сонс! Чи үнэнийг мэдэх ёстой. Би хүүгээ алаад байна. Би зовж зүдэрч гаргаад одоо болоход насыг нь залгиж байна. Бурхан тэнгэр намайг шийтгэг! Би бурхны өмнө нүгэл хийсэн хүн. Би үрээ залгигч. Би өөрөө хамаг гайг үүрч амьтны адаг болох ёстой. Тэгвэл бурхан өршөөж магадгүй гэж авгай өвдөг сөгдөн байж нөхрөө саатуулахыг оролдон хэлэв.

	Дө Ренальд өчүүхэн авхаалж ухаан байсан бол бүхний учрыг дор нь ойлгох байлаа. 

	— Хэмжээнээс хэтэрсэн юм бүү ярь! Дэмий солиогоор юу хийнэ! Маргааш өглөө Жюльен та эмч дуудаарай гэж хөлөөс нь тэврэн авах гэж оролдон буй эхнэрээ замаас зайлуулан хэлээд унтлагынхаа өрөө рүү явлаа. Дө Реналь авгай өөрийг нь түших гэж ойртсон Жюльенийг чичгэнэсэн гараар түлхэн зайлуулаад ухаангүй шахуу болж шал дээр унав. 

	«Нүгэл хийх ийм байдаг. Хуурамч лам нарт гэвч үнэн юм гэж байдаг юм уу? Нүгэлд булагдаж гүйцсэн эдгээр хүмүүс чухам нүгэл гэдэг юу болохыг мэддэг болов уу?.. Үгүй нь лавтай байх аа» гэж Жюльен бодох ажээ.

	Дө Реналь явснаас хойш хорин минут өнгөрлөө. Жюльений өмнө хайрт эмэгтэй нь энэ зуур амьсгаа хураасан мэт хэвтэж байлаа. Авгай хүүхдийн хучлага руу толгойгоо тонгойлгож ухаан алдсан адил хэвтэв. Жюльен бодоход: «Ёстой шалгарсан эмэгтэй энэ мөн. Намайг хараад л бүрэн учраа олохоо байлаа. 

	Цаг гэдэг ч дараалан өнгөрсөөр байна. Би энэ эмэгтэйд ямар тус хүргэх бил ээ? Шийдвэртэй хөдлөх цаг болжээ. Надаас болсон хэрэг бас биш. Хүмүүс хөлөөрөө толгой хийгээд явж байсан ч надад хамаа байна уу? Би энэ эмэгтэйд юугаар тус хүргэе дээ?.. Гаргуунд нь гаргаж хаяад явах уу?.. Хөөрхий амьтан гав ганцаараа гаслан зовлонд бүрхэгдэж гүйцнэ байх аа? Усан тэнэг нөхөр нь улам хар дараа болохоос биш учиртай тус хүргэх нь хол биз дээ. Дөргүй бух дөрөөгүй янгиа шиг тэр нөхөр дүйртэл нь загнаад баллах байх аа. Авгай ухаан солиороод цонхоор дэвхэрч сүйд болох магад юм!

	Хэрэв би авгайг сахилгүй ганцаарыг нь орхиод явчихвал хамаг байдгаа тоочиж шившиг тарина. Би энийг яаж даах бил ээ? Нөхөр нь ирээдүйн өв залгамжлалаа бодолгүй ичгүүрт шуугиан дэгдээхээс буцахгүй. Бурхан минь энэ эмэгтэй Маслон ламд байдгаа тоочихоо л тоочно! Маслон лам зургаан наст өвчит хүүхэд сахисан хүн болоод нэг ирвэл гарахаа мэдэхгүй. Тэгэхдээ авгай тэсгэлгүй санаснаа урсгаж гарна биз. Авгай бурхнаас хэт айгаад байгаа. Хэт айснаасаа болоод лам хүн үзвэл бурхан гэж сүйд болохдоо юу байдгаа илчлэх болно» гэж сандарна. 

	— Бушуул зайл гэж дө Реналь авгай гэнэт нүдээ нээж хэлэв.

	— Би өөрт чинь чухам юугаар туслахаа мэдвэл амь насаа өгөхөөс ч буцахгүй хөөцөлдөх сөн! Хонгор минь би чамд одоогийн шиг ер дурлаж яваагүй. Улам хайртай болоод байна. Би чамайг ядарсан цагт л улам хайртай болоод байна. Би чамаас холдоод яаж амьдрах вэ! Чи надаас болж зовлонд учирлаа гэдгийг би алхам бүрдээ бодох болно. Би хэчнээн зовж байгаагаа тоочоод яах вэ! За би зайлъя л даа, хонгор минь, зайлъя! Би чамайг орхиод, чамайг харахаа больж, чиний нөхөр та хоёрын хооронд байж байхгүй бол чи нөхөртөө хамаг байдгаа хэлээд өөрийгөө бүрэн хорлох болно. Тэгэхдээ нөхөр чинь чамайг юман төдий бодохгүй хөөх болно. Веррьер, Безансоныхон хэлэлцээд баршгүй шившиг гарна. Чамайг зүсэн зүйлээр муучлах вий. Хар хэл аманд автагдвал чи яасан ч босохгүй болно... гэж Жюльен хариуллаа.

	— Би үүнийг л хүсээд байна шүү. Би зовох ёстой. Тарчлахаас өөр зам байхгүй! гэж авгай босон харайжээ. — Шившиг тариад яах юм бэ! Нөхөрт чинь хүртэл муу болно. 

	— Хүнд нялзаах юм ер байхгүй. Бүх бурууг би өөрөө даана. Би шавхайд дарагдвал хүү зүгээр эдгэрч магадгүй. Шившгээ тарьж нийтийн инээдэм болбол нүгэл багасаж магад. Би чадлаараа эргэцүүлэн бодлоо. Ингэвэл би бурхны өмнө үйлдсэн нүглээ арилгаж магадгүй яа?.. Бурхан өршөөх магад. Тэгээд миний зовлонг зөвтгөж хүүг амьд орхих юу билээ. Хамгийн муугаар зовох өөр ямар арга байгааг зааж өг чи минь. Би бүгдийг туулна. 

	— Би өөрийгөө залхаах ёстой. Би мөн адил буруутай. Би шоронгийн хадаас болсон ч чадна. Би тэгж зовбол бурхан миний зовлонг багасгаж магад юм аа... Бурхан минь! Болдог сон бол би Станиславын өмнөөс өвдөх сөн... 

	— А, чи миний хүүд хайртай юу! гэж авгай хашхираад Жюльенд биеэ тэврүүлэв. 

	Тэр дорхноо авгай Жюльенийг цааш түлхэв. 

	— Би чамд итгэж байна. Итгэж байна! Чамаас илүү хэнийг би олох бил ээ! Чи Станислав хүүгийн эцэг байх нь яалаа! Тэгсэн бол юунд муухай нүгэл гарах вэ! Би чамд хүүгээсээ илүү дурлах байсан! гэж авгай дахин өвдөг сөхрөн үглэв.

	— Би чамтай үлдье. Одоогоос би чамд төрөл садан хүн шиг хайртай байя. Энэ нь цаг үеийн байдалд тохирно. Бурхны хилэнг бас намтгана. 

	— Би яах вэ? Яах юм бэ? Би чамд төрсөн дүү шигээ хайртай байх юм уу? Садан төрлийн хүн гэж би чамд яаж дурлаж суух бил ээ? гэж авгай босон харайж, Жюльенийг хоёр гараараа барин хэлээд цааш түлхэн зайлж нүд рүү нь эгц ширтэв. 

	Жюльен хоёр нүдний нулимсыг бөмбөрүүлж эхлэв. 

	— Чи дураараа бол! Би юу хийвэл зохихыг чи надад хэлж өг! Би чамаас үг сонсохоос өөр юм хүсэхгүй. Би ухаан балартаад байна. Яах ч учраа мэдэхгүй боллоо. Би яваад өгвөл чи байдгаа нөхөртөө хэлээд балрах болно. Ташрамд нь нөхөр чинь бас эвгүй байдалд орно. Тийм муу хэргийн дараа нөхөр чинь дахин депутат болохоос өнгөрнө. Явахгүй байвал чи, хүү чинь надаас болж нас барлаа гэж бодсоор өөрөө шаналж гүйцнэ байх. Би чамайг орхиж яваад үзвэл чи яах вэ? Би хамаг хийсэн хэргийн бурууг биеэрээ үүрье. Нэг долоо хоног холдож яваад ирье. Тэгэх үү? Чиний яв гэсэн газар луу түргэн далд ороод өгье. Брей-Лө-О-д ороод хоргодъё. Харин чи намайг байхгүй хойгуур нөхөртөө нэг ч үг хэлэхгүй байж чадна гэсэн тангаргаа өргө! Чи нөхөртөө хэл ээ юм бол би буцаж ирэх боломжгүй болохыг өөрөө бодоорой гэж Жюльен авгайн өмнө сөгдөн хэлэв. 

	Авгай нөхөртөө ярихгүй байна гэдэг ам гарлаа. Жюльен тэднийхээс явлаа. Гэтэл дөнгөж хоёр хоноод авгай Жюльенийг гэдрэг дуудуулан ирүүлэв.

	— Чамайг байхгүйд би өөрт чинь хэлсэн үгээ биелүүлж чадахгүйд хүрэх нь ээ. Чи энд байнга байж, харцаараа надад үргэлж тушаал өгч байхгүй бол би дуугүй байж чадахгүйд хүрч нөхөртөө хамгаа тоочих нь ээ. Чамайг байхгүйд минут болгон өдөр шиг урт санагдах юм. 

	Удсан ч үгүй зовлонт эхийн сэтгэл тайвшрах боломж нээгдлээ. Станислав хүү аяндаа сайжрах боллоо. Гэсэн ч бас юм болгон хэвийн биш ээ. Авгай үйлдсэн нүглээ бодох бүр сэтгэл хэвийн болж өгөхгүй байлаа. Дотор харанхуйлах гэж учиргүй. Санамсаргүй шалиглан явсан сэтгэл салшгүй зовлонд ингэж учирдаг удаа бий. Авгай нэг үе тамд умбаж, нөгөө үе шамбалд жаргаж байх шиг. Жюльенийг үзээгүй үедээ тамд орсон шиг болно. Авгай биеэрээ Жюльенийг тэврэн байхдаа шамбалд очсон шиг санагдана. Хайр дурлалд мансуурч хамгаа мартах үедээ Жюльенд: Би одоо өөрийгөө яасан ч хуурахгүй. Би дүүрсэн, гарцаагүй доройтсон амьтан болохоо мэдэж байна. Намайг хайрлаад яах юм бэ. Чи нас залуу хүүхэд шиг байна. Хажуугаас хатгах өдөлтөд чи амархан орж байна. Би чамайг өдөж хатгах хэрэг сэдсэн юм. Чамайг бурхан өршөөх байх. Намайг насаар минь шийтгэж болно. Би зөв ойлгоод байх шиг байна. Би тун их айх юм. Там хараад айхгүй хүн гэж байх уу? Би гомдохгүй. Хэрэв юм бүхэн дахин эргэж ирдэг сэн бол би энэ нүглийг үйлдэхээс буцахгүй. Харин бурхан намайг хүүхдээр минь бүү дамжуулж залхаагаасай даа. Бусад талаар яаж ч шийтгүүлсэн хамаагүй. За чи миний хайрт Жюльен чи жаргалтай юу? Нуулгүй хэл. Би чамд аль хэр хайртай дуртай болохыг чи ойлгодог уу? гэж авгай өгүүлэх ажээ. 

	Хязгааргүй хайр дурлал хүлээсэн Жюльений үл итгэх байдал, дэмий хоосон бардам зан бараг минут бүрд илэрч байгаа төгсгөлгүй янаглалд автагдахгүй байж чадсангүй. Авгайн сэтгэлийн үг урсан гарахыг хараад Жюльений дотор хайлсан лаа шиг уярна. Тэгээд бурхан шиг хүндэтгэнэ. «Баян чинээлэг авгай мөртөө энгийн модчины хүү надад дурлаад байна... Би энэ авгайн хувьд их дотно хүн. Ерийн нэг зарц болоод суухгүй» Жюльен ингэж биеэ тайтгаруулаад ухаангүй дурлалын урамтай сайханд баярлах боллоо. Авгай хэрэв Жюльен дурласан сэтгэлд нь үнэмшихгүй байдал гаргавал

	— Найз аа! Чи бид хоёрын хамт нэг дор амьдрах үлдсэн өчүүхэн хугацааны дотор би чамайг аль болохоор жаргаахыг бодъё. Хоёул яарч үзье. Маргааш болоход би чинийх биш болох ч юу магад билээ дээ. Хэрэв тэнгэр бурхан миний нүглийг үр хүүхдээс минь авахад би хүүхдийнхээ төлөө санаа зовохгүй хувиа хичээн зөвхөн чамд дурладаг юм гэлээ ч гэсэн би тэсэхгүй галзуурна. Чи энэ муухай өвдөж халуурсан Станиславын зовлонг биедээ шингээж төлөөнөөс нь зовъё гэсэнтэй адилаар би өөрийн биеэр чинийхээ хамаг бурууг үүрдэг чадалтай болох минь ч яалаа.

	Сэтгэлийн энэ гэнэтийн эргэлт Жюльенээс эхнэртэй харьцах харьцааг бүрэн өөрчлөв. Энэ үеэс эхлэн Жюльений дурлал өнгөвчхөн биш жинхэнэ сэтгэл зүрхнийх боллоо. 

	Одоогоос тэр хоёрын жаргал бялхмал дүүрэн болж, дурлал нь галын дөл шиг дүрэлзэх нь нэмэгдэв. Ухаан жолоогоо алдсан шиг болов. Хажуугаас харахад тэр хоёрын жаргал цэнгэл улам нэмэгдсэн шиг боловч дурлалын амтат анхны өдрүүдэд авгай залуу хүү Жюльенийг үнэн дурлаж байна уу, үгүй юү гэж эргэлзэж айн зовж, янаг хайр оргилж байх үеийнхтэй адил тэр хоёрын янаглал, амар жаргалын эх, алмайран суухын уянга болох оо байлаа. Тэр хоёр дурлал яваандаа гэмт хэрэг шиг боллоо. 

	Хамгийн зугаатай, сэтгэл ханасан, бүхэн жаргалтай байгаа болов уу гэмээр үед дө Реналь авгай гэнэт; «бурхан минь! Там энэ харагдана. Нүдэнд илхэн болоод ирлээ» гэж хашхиран Жюльений гарыг сандран атгаж: «Яасан ч бэрх зовлон бэ дээ. Би өөрөө зовох нүгэл хийсэн хүн!» гээд Жюльенийг тэвэрч хошуу салгалгүй отон суух боллоо. 

	Жюльен энэ гуйвамтгай болсон эхнэрийг тайвшруулах гээд чадсангүй. Авгай Жюльений гарыг шүүрэн авч зогсоо зайгүй үнсэх боловч нэг минут өнгөрмөгц уйтгар гунигт дарагддаг ажээ. 

	— Там. Тамд орох бас надад багадаж болох юм. Юу ч гэсэн энэ ертөнц дээр хэд хонох завшаан байх шиг бололтой... энэ насны там бол миний хүүхдийн үхэл байгаа юм... хүүхдийнхээ амиар би нүглээс ангижирч болох магад... үр хүүхдээс хагацах шиг хүнд зовлон хаа байх вэ! Хөөрхий муу хүүхдүүдэд бурхны өмнө буруу хэрэг хийгээгүй юм. Би ганц биеэрээ бурхны өмнө буруутай! Би буруутай болдог гарцаагүй хэрэг. Нөхрөөсөө ондоо хүнд дурлах гэдэг байшгүй хэрэг гэж авгай хэлэв. 

	Нэг харахад дө Реналь авгай тайван байгаа юм шиг Жюльенд санагдана. Авгай биеэ барьж, үнэн зүрхнээсээ дурласан хүнийхээ амьдралд садаа болохгүйг хичээнэ. 

	Зовох, баясах, янаглах хослон цаг мэдэгдэхгүй цахилгаан адил өнгөрнө. Жюльен аяндаа бодол бодохоо байлаа. 

	Зарц Элиз охин нэг өдөр заргын хэргээр Веррьер оржээ. Валенотой учран ярилцвал тэр хүн Жюльенд их дургүйцсэн гэжээ. Элиз энэ үеэс эхлээд Жюльенийг үзэн ядах болж Валенотой сэм ярилцах ажээ. 

	— Би танд бүх үнэнийг хэлбэл та намайг баллачих биш үү... эзэнтэн, эрх мэдэлтэн элдвээр ярилцаад будилаан гарвал буруу хүлээдэггүй шүү дээ... муу зарц үг алдвал мордохын хазгай болдог шүү дээ... гэж Элиз Валенод хэлжээ. 

	Валено нааш харан инээж цааш харан ярвайх шахаж байж Элизийн нуршаант яриаг чих тавин сонсоод өөрийн нь биеийг гомдоосон зүйл байгааг олж мэдэв. 

	Валено дө Реналь авгайг бүтэн зургаан жилийн турш тэр тойргийн хамгийн найдварт эмэгтэй гэж хүндэтгэж явжээ. Энэ нь олонд мэдэгдэхүйцээр нийтийн нүдэн дээр ил явагддаг байлаа. Дээрэнгүй бардам зангаараа түүнийг олны өмнө нүүрийг нь улайлгаж олон удаа зовоожээ. Одоо болоход тэр авгай хүүхэд хүмүүжүүлэгч гэдэг нэрийдлээр өөрийн дурласан муу модчины хүүг биедээ ойртуулж авсан байна! Энэ бол тэсвэрлэшгүй гомдол төрүүлэх эх үүсвэр. Ядуучуулын нийтийн байрны захирал ноёныг ингэж гомдоосон дө Реналь авгай нөхрөөсөө гадуур янаг сэтгэлтэй хүнтэй болсон нь ингэж ил болжээ. 

	Зарц охин гүнзгийгээр санаа алдаад:

	— Үнэнийг хэлэхэд Жюльен гуай санаа зовдоггүй хүн. Манай эзэнтэй харьцахдаа бусадтай хүйтэн харьцдагийн адил байдаг юм аа гэжээ. 

	Элиз энэ тухай Вержийд ирээд бүрэн итгэх болов. Тэр хоёрын явдал тэртээ дээрээс эхэлсэн нь бас дамжиггүй. 

	— Энэнээс болоод Жюльен тэгэхэд надтай суухгүй гэсэн байна шүү. Би дө Реналь авгайд очиж зовлонгоо тоочин зөвлөгөө авдаг даанч тэнэг хэрэг болжээ. Тэгээд хүүхэд хүмүүжүүлэгчтэйгээ ярилцаж өгөөч ээ гэж гуйсныг яана аа! гэж Элиз санаа алдан дурсана. 

	Мөн орой хотоос дө Реналь сонины хамтаар бичсэн эзэн үл мэдэгдэх нэг захидал авчээ. Тэр захидалд дө Реналийн гэр оронд юу болж байгааг нэлээд тодорхой дурдсан байлаа. Ноён дө Реналь энэ захидлыг уншиж байснаа гэнэт царай хувьсхийхийг Жюльен харлаа. Захиаг хөхөвтөр цаасан дээр бичжээ. Дараа нь хэд хэдэн удаа маш ууртайгаар Жюльенийг ширвэн харжээ. Дө Реналь оройжингоо ууртай байв. Жюльен түүний өмнө долигонон, тан шиг эндхийн баян гэр бүлийг сайн мэддэг ховор мэдэцтэй дүн байхгүй гэж магтсан нь дэмий хэрэг болжээ. 

	
XX : ЭЗЭНГҮЙ ЗАХИДАЛ

	Дэргэдээ аваад суугаагүй хойно 

	Дэндүү хайр ч яамай биз. 

	Шекспир «Шуурга»

	 

	Шөнө дунд бүгд тус тусынхаа өрөө рүү таран явахад Жюльен өөрийн хайртад шивнэсэн нь:

	— Өнөөдөр бид хоёр уулзаж болохгүй нь ээ. Танай хар хүнд хардах сэтгэл төрсөн шүү. Дө Реналь маш урт захидал аваад уншиж байхдаа үе үе санаа алдаад ширвэлзээд байсан. Эзэнгүй гарын үсэг зураагүй захидал бололтой гэжээ. 

	Жюльен өрөөндөө ороод хаалгаа дотор талаас нь түгжив. Жюльений хэлсэн үг зөвхөн надтай уулзахгүй байх шалтаг хайсан хэрэг биз гэж дө Реналь авгайд дэмий хоосон хар санаа төрлөө. Дө Реналь авгай дүүрсэн хэрэг гэж шийдээд ердийн зангаар түүний өрөөнд дөхөж очлоо. Жюльен гудамд хүний хөлийн чимээ гарахыг сонсоод дэнгээ үлээн унтраав. Нэг хүн хаалга татлаа. Хэн байдаг бил ээ? Дө Реналь авгай өөрөө юу? Эсвэл харддаг нөхөр нь үү? 

	Өглөөгүүр Жюльенд дотно тогооч ном аваачиж өгчээ. Тэр номын гадна хавтсан дээр италиар дор дурдсан хэдэн үгийг бичсэн нь: Зуун гучдугаар хуудсанд үзсүгэй гэжээ. 

	Энэ юу гэсэн үг вэ гэж Жюльен гэнэт сүрхий цочив. Заасан хуудсыг түргэн онгойлговол зүүгээр хатгасан захиа байлаа. Захиаг маш яаруу, зөв бичих дүрмийг үл хайхран арай чамай эрээчиж нүдний нулимсаар буджээ. 

	Дө Реналь авгай уг нь зөв бичих дүрмийг нарийн хянамгай баримталдаг хүн билээ. Жюльен тэр захидлыг хараад ихэд сандарч хайрт бүсгүй хянамгай гэмт байдал ямар хортой болох билээ гэдгийг ч сэтгэж чадсангүй. 

	 

	«Чи энэ шөнө намайг өрөөндөө оруулсангүй юу? Би үнэнээ хэлэхэд чиний дотор чухам ямар юм болж байгааг огт мэдээгүй яваа шиг надад санагдах удаа олон байлаа. Намайг харсан чиний харцнаас би айдаг аа. Би чамаас айх юм! Ээ бурхан минь! Чи надад үнэнээсээ дурлаагүй явж ирсэн байх гэж үү? Тийм бол миний нөхөр чи бид хоёрын дурлалцсаныг мэдэж аваг. Тэгээд намайг үр хүүхдээс минь салгаад хөдөө тосгонд хориг хамаагүй. Бурхан тийм аврал буулгасан байж болох юм. Би яах вэ удахгүй үхнэ. Чи юу хийх вэ? Чи чөтгөр болж хувирах болно. 

	За чи дурлаагүй юм биз дээ? Чи миний солиорол, сэтгэлийн бүгчимдлээс айгаа юу? Буянаа бар даа чи! Чи намайг улам доройтуулах гэж байна уу? Тэгвэл би чамд амархан арга зааж өгье. Веррьер ороод энэ захидлыг дайралдсан болгондоо үзүүл, болбол Валенод аваачиж үзүүл, тэгвэл бүр сайн. Намайг чамд дурласан гэж хэлээд үз! Үгүй чи минь жаахан азнаж үз! Валенод чи очоод би чамайг бурханд өргөмжлөөд шүтэх боллоо гээрэй. Чамайг харсан, чамд дурласан анхны өдрөөс миний жинхэнэ амьдрал эхэлсэн гээрэй. Гэнэн бага явахдаа бишгүйдээ ихийг бодож явлаа. Чамаас надад заяасан янаглал шиг жаргал ер үзээгүй. Би чамд амь нас, ариун сэтгэлээ зориулсан» Би чиний төлөө яахаас ч буцахгүй. Үүнийг Валенод хэлээрэй. 

	Хайрын сэтгэл гэдэг чухам юу болохыг тэр ухаарах уу? Чи заавал түүний уурыг хүргэхийн тулд намайг хар хэлтний хов живээс айгаагүй, амьдруулж яваа гав ганц хүнийхээ сэтгэл хөндийрснийг харахаас илүү бэрх зовлон гэрэлт хорвоод байхгүй байна гэж хэлээрэй. Амьдралаас нэгмөсөн хагацаад ганц биеэ буянд өргөж, үр хүүхдээ барцадгүй болгохоос илүү зол жаргал хаана байх вэ!

	Чи минь санаа бүү зовоо. Нэр усгүй захиа ирсэн бол хэн бичсэнийг мэдэж цөхөх юм алга аа. Намайг зургаан жилийн турш дагаж паржигнасан хоолойгоороо, моринд сайн, хэнээс ч илүү олон түмэн сайн чанар, зантайгаа магтдагаараа айлгаж цочоож явсан тэр олиггүй эр мөн. Захидлыг тэр бичсэн байж таарна. 

	Тэр лав үл мэдэгдэх хүн бичсэн захидал мөн байсан уу? Дэмий үг байх аа! Би чамтай нэг зүйл ярья. Чи зөв юм хийсэн. Магадгүй чамайгаа эцсийн удаа тэврэн таалж байхдаа би одоо энд ганцаараа байгаатай адил хүйтэн сэтгэл гаргаж чадахгүй байсныг чи мэднэ. Одоогоос хойш бид хоёрт амар олдох жаргал байхгүй болсон байх аа. Тэглээ гээд та гомдох уу? Фуке танд сонирхолтой юм өгөөгүй үед л та жаахан санаа зовж магадгүй байх аа. За юу ч гэсэн буруу хэрэг хийсэн. Эзэнгүй захидал мөн биш хоёр ч надад пад алга. Би маргааш нөхөртөө бас нэр хаяггүй захидал авсан гэж хэлнэ. Ямар нэг арга олоод чамд гомдоохгүй хөлс шан олгоод чамайг ах дүү рүү чинь явуулах хэрэгтэй байна. 

	За хонгор минь чи бид хоёр хагас сар юм уу бүтэн сараар хагацан холдох хэрэгтэй болох нь ээ! Эвий хөөрхий чи надаас холдоод над шиг л тарчилж зовно гэдгийг би сайн ойлгож байна. Ингэж зовлон үүрч л тэр нэг бичсэн эзэнгүй захидлын гай гамшгаас мултрахаас өөр арга байхгүй биз. Анх удаа миний тухай бичсэн захидлыг манай нөхөр авч байгаа юм биш ээ. Урьд нь би тийм захидал хараад элгээ хөштөл инээдэг сэн!

	Тэр захидлыг ноён Валено ирүүлсэн гэдгийг нөхөртөө итгүүлэх ганц зорилго надад байна. Тэр захидлыг ноён Валено ирүүлсэн нь гарцаагүй. Хэрэв чи манайхаас явбал Веррьерт очоод тэндээ л үлдэхийг бодож үзээрэй. Нөхрөө яаж ийгээд хоёр долоо хоногийн хугацаагаар явуулж бид муудалцаагүй гэдгийг түүнд, тэр муу тэнэгт итгүүлэх арга би лав олно гэж найдна. Чи Веррьерт очоод хэн тохиолдсонтой, гуйвамтгайчүүдтай ч хүртэл холбоо сүлбээ тогтоохыг бодоорой. Манай баячууд чамайг тахихаас наахнуур байдаг юм шүү. 

	Чи Валенотой хэрэлдэж болохгүй. Чи хуучин хэлж байсан шигээ чихийг нь огтолно гэж самбаганаж болохгүй шүү. Тэгэхийн оронд аль болохоор дотно юм шиг байгаарай. Чи Валено буюу өөр хэн нэг айлынд хүүхэд хүмүүжүүлэгчээр очсон гэдэг яриаг бүх Веррьерээр тараах нь бидэнд чухал байна шүү. 

	Үүнийг миний нөхөр яасан ч зөвшөөрөхгүй. Хэрэв шийдээд унавал яана гэх вэ! Юу ч гэсэн чи Веррьерт амьдран сууж үзээрэй. Чи бид хоёр тэгвэл хааяа нэг уулзаад байж болох юм. Хүүхдүүд чамд тун их дассан. Өөр дээр чинь очно гээд л байх болно биз. Мөн хэцүү еэ, хүүхдээ чамд хэчнээн хайртай байвал би хүүхдээ мөн төдий чинээ хайрлах юм аа. Юу гэсэн нүгэл вэ! Амьдралд мөн олон юм тохиолдоно оо!... Би эх толгойгүй болж гүйцлээ.. чи биеэ миний хэлснээр авч яваарай: Үг цөөнтэй, уян хатан яваарай. Тэнэгүүдтэй олон юм бүү ярь. Тэдэнтэй битгий зөр. Тэднээс чи бид хоёрын хувь заяа хамаарагдана гэдгийг чамаас өвдөг сөгдөн гуйя. Миний нөхөр нийтийн санал бодлын дагуу захирагдан чамтай аргагүй зүгээр харилцаатай явахыг аяндаа хичээх болно байх

	За чи зэвсгээ сайн бэлтгэж байгаад надад нэг нэргүй захиа хуурамчаар зохиогоод явуулж үзээрэй. Үүний эцэст миний бичсэн үгсийг хайчлан аваад энд хавсарган хүргүүлсэн хөх цэнхэр цаасан дээр маш нямбай наагаад явуул. Хөх цэнхэр цаасыг Валено надад егсөн юм. Өрөөг чинь нэгжиж магадгүй шүү, болгоомжтой байгаарай. Тийм учраас хайчилсан номоо дараа нь шатааж устгаарай. Хэрэв хэрэгтэй ямар нэг үсэг дутвал залхууралгүй өөрөө олоод аваарай. Чамайг зовоохгүйн тулд би маш товчхон нэр усгүй захидал зохиолоо. Чи надад дурлахаа байсан бол миний захидал чамд маш нуршаантай юм шиг бодогдох байх шүү. 

	 

	Бичсэн эзэнгүй захидал

	«Эрхэм эзэгтэй минь ээ, таны бүх явдал илэрсэн. Үүнийг эцэс болгохыг хүсэгч хүнд урьдчилан мэдэгдсэн. Таныхаа төлөө санаа тавихаа мартаагүй яваа би чинь таныг хүндэтгэх сэтгэлийн үүднээс танд тэр муу хар хүүтэй холбоо харьцаагаа таслахыг сануулж байна. Хэрэв та энэ зөвлөгөөг ухаандаа тунгаавал, таны нөхөр чинь авсан мэдээгээ худал хуурамч гэж бодоод санаа тайвшрах болно. Таны хувь заяа миний гарт байна шүү! Муу амьтан минь сайн ухаар! Та миний хэлсэнд итгэн сөгдөх цаг болсон байна»

	 

	Чи дээрх үгсийг холбож захидал болгомогцоо «Чи ноён захирлын захидал бичдэг аргыг мэдэх үү?» цэцэрлэг рүү гараад ирээрэй, би чамайг тэнд угтан хүлээж байя. 

	Хөдөө тосгонд би очно. Ирэхдээ олиггүй царайтай болсон байх вий. Одоо би үнэндээ амьд сүг болоод байна. Бурхан минь! Би юу хийж байгааг хэлээд яана!

	Ноён үл мэдэгдэх захидал авсан байх гэж сэжиглэснээс болж би ийм хэрэг үйлдэж байна. Нэг үл мэдэгдэх хүнээс надад ирүүлсэн болгоод энэ захидлыг би нөхөртөө ажиггүй атгуулъя. Чи харин хүүхдийг дагуулаад их ой дотуур зугаалж бай. Үдийн хоолноос өмнө буцаж ирж болохгүй шүү. Алс тэртээ өндөрлөгөөс чи бидний байдлыг харж яваарай. Яриа амжилттай болбол би цагаан даавуу хийсгэе, амжилт муутай байвал юу ч өлгөхгүй шүү. 

	Чи өөрөө олиггүй хүн байна. Чи зугаалгад явахынхаа өмнө ямар нэг арга олоод надад дурлаж байгаагаа илэрхийлээд хөдлөх сэтгэл чамд байхгүй байна гэж үү? Юу боллоо ч гэсэн чи нэг зүйлд сайн итгэж яваарай! Би чамаас үүрд холдвол ганц ч өдөр амьд явж чадахгүй. Ээ дээ, би маш муу эх юм аа! Би энэ захидлыг яагаад бичиж байгаагаа ч сайн мэдэхгүй байна. Жюльен минь би чамаас ондоо юм бодох чадвар байхгүй боллоо. Бодох хүсэл төрөх биш. Чи намайг бүү загнаасай гэсэндээ би үүнийг бичиж байна. Чамайг алдчих байгаа гэхээс дотор харанхуйлах юм аа. Тэгвэл яах бил ээ? Хайрладаг хүндээ худал хэлсэнд орвол үнэнээ хэлээд ад үзэгдсэн нь дээр шүү дээ. Би амьдралдаа хэтэрхий олон юманд хууртаж явлаа. Чи надад дурласан дурлаагүй би чамайг загнахгүй, сайн санасаар л явах болно. Би энэ захидлыг дахин уншиж үзэх завгүй байна. Ний нуугүй ярихад чамд таалуулж харилцан янаглалцаж байсан тэр сайхан жаргалт өдрүүдийн төлөө би амиа өгөхөөс буцахгүй. Би хүндийг үүрнэ гэдгийг чи сайн мэднэ».

	 


XXI : ХҮҮРНЭЛДЭЭН

	Бодол хүчтэй гэвч 

	Байгалийн жамд захирагдана 

	Эр зориг байвч

	Энэхэн хорвоод атгагдана. 

	Шескпир «Арван хоёрдох шөнө»

	 

	Жюльен бүтэн цагийн турш үгсийг хайчилж наан хүүхэд шиг баясаж байв. Өрөөнөөс гармагц хүмүүжүүлдэг хүүхдүүд эхтэйгээ явж байхад уулзав. Авгай ер ажиггүй шинжтэйгээр нөгөө захидлыг гараас суга татан авсанд Жюльен айх шиг болов. 

	— Цавуу сайн хатсан уу? гэж эмэгтэй асуулаа. 

	«Гэмээ мэдээд шаналаад байсан нөгөө эмэгтэй мөн үү? Энэ эхнэрийн хийсэн гэм юү бил ээ?» гэж Жюльен бодов. Энэ талаар авгайгаас асуувал өөрийгөө доромжилсон хэрэг болно гэж бодлоо. Гэвч Жюльен энэ эмэгтэйг энэ удаагийнх шиг сонирхон шагширсан явдалгүй. 

	Эмэгтэй түрүүчийн адил яамай царай гарган:

	 — Энэ хэрэг бүтэлгүй болбол надаас юм бүхнийг салгах болно. Энэ жижиг хайрцгийг тэртээ тэнд ууланд булчхаарай. Надаас үлдэх юм энэ болсноор хамаг хэрэг төгсөж магад шүү гэжээ.

	Алт алмаас аливаа үнэт эдлэлээр дүүргэсэн жижиг болор хайрцгийг улаан бүрээстэйгээр өгчээ. 

	— За та яв даа! гэж тэр эмэгтэй түүнд хэллээ. 

	Эмэгтэй хүүхдүүдээ үнсэв. Бага хүүгээ хоёр дахин ч үнслээ. Жюльен чулуун хөшөө болсон юм шиг зогсож байлаа. Эмэгтэй эргэж харалгүй түргэн түргэн алхсаар далд орлоо. 

	Дө Реналь үл мэдэгдэх захидал авснаас хойш зан хувирсныг хэлээд яах вэ! 1816 онд амьдралдаа нэг удаа өрсөлдөн буудалцах гэснээс ондоо сандарч, зовж, уурлаж явсан удаагүй юм аа. Тэрнээс хойш духандаа сум зоолгодог юм гэлээ ч гэсэн ер ажрахааргүй болжээ. «Эмэгтэй хүний бичиг шиг байх юм. Эмэгтэй хүн мөн байвал эмэгтэйчүүдийн хэн нь үүнийг бичсэн байж болох вэ?» Веррьерт байдаг өөрийн мэдэх бүх эмэгтэйчүүдийн талаар бодож үзэв. Чухам тэр эмэгтэй бичсэн гэж хэлэхэд бэрх байлаа. «Магадгүй энэ захидлыг эрэгтэй хүн хэлж өгснийг эмэгтэй хүн бичсэн байж болох юм. Тэгвэл ямар эрэгтэй байж таарах вэ?» гээд учир олж ядна. Танилуудын нь ихэнх нь түүнийг үзэн яддаг болохоор хэн ч байж магад. «За явж эхнэртэйгээ очиж зөвлөе» гэж урьдын адилаар бодов. Тэгээд далд ортлоо шигдэн сууж байсан зөөлөн сандлаас босохыг завдан гараа тулав.

	Дөнгөж өндийтөл юм бодогдож духаа алгадаад: «Ээ Бурхан өршөө. Ийм үед би эхнэртээ итгэж болохгүй. Миний эхнэр дайсан болж хувирсан!» гэж бодоход дотор багтран нүднийхээ нулимсыг өөрийн эрхгүй дуслуулав. 

	Хөдөөгийнхний уран ухаан гэж өөрийн сэтгэлийн хүйтэн санааг зүй ёсоор жинлэн үзэв. Дө Реналийн бодоход түүний хамгийн дотно хоёр нөхдөд хамаг учир байх бололтой. 

	«Тэднээс ондоо тав арван нөхөд надад байна уу?» гэж Реналь бодохдоо чухам хэн ямаршуу харьцаатай байдгийг санахын тулд танилуудаа бүгдийг хуруу даран жагсаагаад цааш нь бодон бодон байхад надад тохиолдсон энэ шившигт явдал миний танилуудын бүгдийн бах хангаж, элэг доог болгоно. Яана!» гэж хор буцлав. Хүн бүр өөртэй нь атаархдаг юм гэж дө Реналь боддог байлаа. Үүгээр ч барахгүй саяхан хотод байгаа байшингаа дээд зэргээр засан чимж, эзэн ванг өөрийн гэрт нэг хонуулсандаа бах ханаад дараа нь Вержийд буй байраа хэнээс ч дордохгүйгээр сэлбүүлсэн хүн байлаа. Багана, хана бүр гялалзан цайж, цонхны хажуугаар ногоон мод багсайн ургажээ. Дө Реналь эд бүхнийг санахдаа хэсэг зуур дотор уужрав. Эдний байшин дөрөв таван километрийн цаанаас содон гялалзаж анхаарал татдаг байхад ойр зэргэлдээ бусад баячуудын байшингууд олон жилийн бор тоосонд дарагдсан янзаараа өрвийж байжээ. 

	Дө Реналийн найдварт ганц хүн нь сүмийн ахлагч лам байлаа. Бусдад итгэх нөхцөл байсангүй. Ахлагч лам бас бүрэн найдвартай биш, тэр хүн ямар ч дүр гаргаж хүнийг хуурч чадах авьяастай. Энэ ахлагчид итгэж болно гэж өөрөө үздэг байв. 

	«Хэн над шиг өөдгүй байдалд орохыг хүсэх юм бэ? Сэтгэлийн ганцаардал шиг бэрх зовлонгүй» гэж уурлан хэлнэ. 

	«Олдохгүй гэж үү? Би зовлонд учирсан цагтаа зөвлөж ярих олигтой хүн олохгүй ганцаардах гэж үү? Миний бодол надад тус хүргэхгүй болоод байна. Би буруутаад байгаагаа мэдэж байна. Фалькоз, Дюкро гэх зэрэгт найдаад яах вэ!» гэж ёстой арчаагүй болсон дө Ренал гуньхран өгүүлэх ажээ. Фалькоз, Дюкро хоёр түүний багын найзууд байжээ. 

	Дө Реналь 1814 онд их зан гаргаад тэр хоёр найзынхаа дургүйг хүргэж биеэсээ хөндийрүүлсэн байна. Тэр хоёр багаасаа түүнтэй адил байж сурсан ажээ. Гэтэл дө Реналь ямар ч шалтгаангүй дээгүүр зан гаргаж тэр хоёрыгоо хөрөнгө чинээгүй гэж басамжилжээ.

	Хоёр найзын нэг болох Фалькоз ухаантай, найрсаг дотно хүн. Веррьерийн цаасны худалдаачин. Аймгийн төв хотод хэвлэх үйлдвэр худалдан авч тэндээ сонин гаргах болжээ. Баячууд түүнийг хоосруулах арга хэрэглэж, сониныг хаагаад, хэвлэх үйлдвэр ашиглах эрхийн үнэмлэхийг хураан авчээ. Ийм хүнд байдалд орохдоо арван жилд нэг ч тусламж эрээгүй байсан дө Реналиас дэмжлэг авахаар захидал бичжээ. Тэгэхэд Веррьер хотын дарга дө Реналь гуай эртний ромчуудын адил хариулт өгөхөөр шийджээ. «Хэрэв эзэн вангийн эрхэм сайд миний бодол ямар байгааг сонирхсон бол би түүнд зах хязгаарын бүх хэвлэлтнийг хайр найргүй устгаж, тамхины талаар тогтоосонтой адилаар хэвлэлийн хэргийг бүрэн эрхэндээ ав гэж хариулах байсан» гэжээ. Тухайн үед Веррьерийнхнийг үймүүлсэн энэ хариу захидлаа дө Реналь одоо бодохдоо толгойтой үс арзайна. «Над шиг буурьтай, баян чинээлэг, урамшил шан ихтэй хүн доройтно гэж хэн бодох вэ?» гэж дотроо бачимдана. Ингэж нэг үе өөрийгөө нөгөө үе орчин тойрондоо байгаа болгоныг занан зүхсээр шөнийг тарчлаантай өнгөрөөв. Гэхдээ өөрийнхөө эхнэрийн хойноос ажиглаж харах бодол төрсөнгүй. 

	«Би Луизэд дассан. Тэр эмэгтэй миний бүх хэргийг мэднэ. Хэрэв маргааш би дахин гэрлэдэг юм гэхэд Луизээс илүү эхнэр би олохгүй» гэж бодно. Эхнэрээ гэмгүй хүн гэж сэтгэлээ тайтгаруулахыг оролдов. Үүнээс болж нэг юманд сэтгэл шулуудах боломжоо алдлаа. Түүнийг зөв гэж өөрөө бодно. Амьтны хар цагаан хэл аманд нэрвэгдэж зам буруутсан эмэгтэйчүүд аль олон байхыг тэр гэх билээ гэж бодно. 

	«Энэ чинь юу болоод байна. Би гаргуундаа гарсан буюу арчаагүй амьтан юм уу? Миний эхнэр тэр дурласан хүнтэйгээ нэгдээд намайг доромжилж байхыг би тэвчиж суух уу? Ингэж суусаар байтал намайг ашиггүй зөөлөн сэтгэл гаргалаа гэж Веррьер хотынхон элэг доог хийж гүйцэх байх. Эхнэр нь гаднын хүмүүс харсаар байтал өөр хүнтэй зугаалаад байсан Шармьегийн тухай мөн элдвээр ярьсан биш бил үү? Шармьегийн нэр сонсогдмогц хүн болгоны инээд хүрдэг байсан. Шармье сайн өмгөөлөгч хүн, гэтэл түүний үг хэлж өмгөөлөх уран чадварыг хэн дурсаж байна вэ? Хүмүүс ярихдаа: Аа Шармье юү! Нөгөө Шармье дө Бернар уу? гэж нэрийг нь гутаасан хүний нэртэй холбон хүүрнэлддэг байв» гэж дө Реналь үглээд уурлан амьсгаадаж тасалгаа дотуураа гүйнэ. Хэдэн минут болсны дараа дө Реналь өгүүлэх нь:

	«Надад охин хүүхэд байхгүй бас сайн хэрэг. Иймээс эхийг би яаж шийтгэсэн ч хүүхдийн хувь заяанд гэм болохгүй. Би тэр муу олиггүй залууг эхнэртэйгээ хамт барьж авч ирээд хоёулыг нь алсан ч болно. Тэгвэл эмгэнэлт явдал үүснэ. Инээдэм доог болох ч гайгүй» гэжээ. Энэ санаа өөрт нь маш зүйтэй бодогдож нааш нь улам нарийвчлан боловсруулав. «Ийм үед хэрэг шийтгэх тухайн хууль намайг өмгөөлөх болно. Тухайн үед хэрэг хэчнээн будилаантлаа ч гэсэн манай төлөөлөгчид, миний найзууд, шүүгчид намайг аврахаа л аварна» дө Реналь анд хэрэглэдэг хутгаа гаргаж харна. Хутга хурц гэдэг яриагүй. Гэтэл гэнэт нүдэнд бөөн улаан цус харагдах шиг болоод айв. 

	«Балмад тэр хүмүүжүүлэгчийг би сухай болтол нь нүдээд амин голтой үлдээн хөөж зайлуулна. Тэгэхэд бүх Веррьер хот, аймгийн хэмжээгээр юү гэсэн муу хов яриа гарах бол оо? Фалькозын сонин хэвлэл хаах шийдвэр шүүх гаргаж, ерөнхийлөн хянагчийг шоронгоос гаргасны дараа би түүнийг зургаан зуун франк олдог ажлаас нь хагацаахад гар бие оролцож билээ. Одоо тэр муу амьтныг Безансонд нэг газар чихсэн дуулдана. Тэр миний тухай ямар нэг юм сонсвол дуугүй өнгөрөөхгүй; намайг хялбархан дөнгөнө байх. Шүүхэд түүнийг шилжүүлэх хүн гарахгүй. Шүүхэд өгнө гэв үү... шүүхэд тэр муу хог очвол үнэн үг хэлж байгаа хүн болоод юу ч гэж чалчиж магад хэрэг. Баячуудаас гаралтай хүн над шиг олон нийтийн дунд нэр алдраа хамгаалж чадвал эдгээр хүмүүсийн дунд үзэн ядах бодол амархан төрүүлнэ байх. Миний нэр Парисын бузар сониноор дүүрэх болно. Бодохын арга алга. Эртний Реналийнхны удамшилт нэр гутаж гүйцнэ... хэрэв би өөр нэг тийшээ явах болбол нэр овгоо өөрчлөх хэрэг гарна байх. Мөн бэрх ээ! Миний бахдал, хүч чадал болсон ургийн алдар нэрээс хагацах гэдэг горьгүй хэрэг. Энэнээс муу хэрэг гэж ерөөс байж болохгүй. 

	Хэрэв би эхнэрээ алалгүй аашилж загнаад гэрээсээ хөөвөл Безансонд эгч дээрээ яваад очно. Эгч нь байдаг хөрөнгөө дуртай тоолоод өгөх болно. Миний эхнэр тэндээсээ Парис ороод өөрийнхөө Жюльентэй хамтран сууна. Веррьерийнхэн энэ талаар бүгд мэдэх болно. Би ахиад л ашиггүй байдалд орох нь байна. Ингэсээр байтал асаасан дэнгийн гэрэл сүүмгэр болж, гадаа үүр цайж байгаа нь мэдэгдэв. Дө Реналь цэвэр агаар амьсгалахаар цэцэрлэг рүү гарлаа. Хэрүүл яриан гаргавал Веррьерийнхэнд зугаатай зууш болно гэж болгоомжлоод элдэв маргаан шуугиан гаргахаа байя гэж бодлоо. 

	Цэцэрлэг дотуур зугаалаад сэтгэл нэлээд тайвшрав. «Би өөрийнхөө эхнэрийг хэрэгсэхгүй болгоно гэдэг юу гэсэн хэрэг вэ? Эхнэр гэдэг чинь надад ашигтай хүн байгаа юм» гэж бас нэг бодогдоно. Эхнэр байхгүй бол гэр орон ямаршуу царай зүстэй болох вэ гэхээс үс арзайна. Р... авгайгаас ондоо садан төрөл түүнд байхгүй. Энэ авгайн ууртай, зан муутайг яана!

	Энэ бол нэлээд зөв бодол байв. Үүнийг биелүүлэхийн тулд сэтгэл хатуутай, байгаль хорвоогоос заяаснаас илүү их тэвчээр хэрэгтэй байлаа. «Эхнэрээ хөөх эсэх миний бүрэн мэдлийн хэрэг; эхнэр намайг зовоохгүй байж чадна биз. Аргаа ололцоно. Миний эхнэр ярдаг гөжүүн; хамаагүй хэрэлдвэл хэрэг буруудаад эгчийн өв залгамжлахаас урьд хэрэг өнгөрч магад. Тэгэхэд надаар бүрэн доог хийж гүйцэх болно. Эхнэр маань хүүхдэдээ хайртай. Яваандаа хамаг хөрөнгө хүүхдийнх болно. Би яах вэ! Би Веррьерийн хүн болгоны хэл ярианы идэш болж гүйцнэ. Тэд намайг хараад ханилсан ханиа аргацааж амь зуух ухаангүй хачин дорой эр ээ гэх болно. Юм болгоныг дотроо нуугаад олон таван үггүй өнгөрсөн нь дээр байх аа. Тэгвэл ямар нэг муу юмнаас мултарч болно байх»

	Алдар нэрээ доромжлуулсанд хор хөдөлсөн дө Реналь эр эмийн янз бүрийн завхайрлуудыг хаа хэдийд гарсныг дурсан санахаар оролдов. Казино буюу дээдсийн хурлын үеэр ясан бөмбөг тоглож хожихдоо нөгөө нөхрийнхөө сэтгэл тайвшруулахын тулд эхнэртээ хаягдсан эрийн тухай элдэв хов ярьдаг байсныг эргэцүүлэн бодох болов. Тэр хов ярианаас сонссон зүйлүүдийг бодоход яс хавтайх шиг болдог байлаа.. 

	«Бурхан авар! Миний эхнэр үхэж далд орох нь яалаа? Үхсэн бол намайг хэн доромжлох билээ. Их болоод би эхнэргүй гэгдэнэ биз. Парис орж хагас жил орчим хамгийн дээд зэргийн хүмүүстэй би зугаалах сан» Эхнэргүй явах сайхан гэдэг баясгалант бодолд автагдан баярлаж байснаа үнэнийг мэдэж болох ямар арга байж болох билээ гэдэг асуудал сонирхов. Бүх хүн унтсан хойно шөнө дундуур Жюльений үүдийг тойруулан гурил цацаад өглөө хүн амьтан босохоос урьд очиж харвал хэн хаашаа явсны ул мөрийг олж болох биш үү? 

	«Энэ ч хол явахгүй арга байна. Ховч Элиз мэдээд тэр дорхноо намайг хардах явдал гаргалаа гэдэг яриа гэр дүүрэх болно» гэж дө Реналь ярив. 

	Аль эрт Казинод нэг түүх сонсогдсон билээ. Түүнд дурдсанаар нэг эр уран арга хэрэглэж эхнэрээ шалгасан байжээ. Тэр эр өөрийн эхнэр, мөн түүний зугаалдаг хүн хоёрын хооронд хялгас татаад хоёр өнцөгт нь лац дарж юмны худал үнэнийг олсон гэлцдэг байна. 

	Өдий олон цаг эргэлзэж гуйвсны дараа ноён дө Реналь тэр арга нэлээд зүгээр арга мөн гэж шийдээд тэр болгоныг өөрөөр хэрхэн ажил хэрэг болгон биелүүлэхээ нарийвчлан бодож байтал нөгөө үхээсэй нь гэж байсан эмэгтэй тэртээ булан тойроод гараад ирэхийг үзжээ. 

	Тэр эмэгтэй тосгоноос буцаж явжээ. Эмэгтэй өөрөө Вержийн сүмд хурал номд мөргөөд буцаж явсан нь тэр ажээ. Домогт гардгаар тэр сүм ухаантан хүнд итгэл төрүүлэхгүй боловч ухвар мөчид хүнд үнэмших бишрэх сэтгэл төрүүлдэг байжээ. Тэр сүм дээд үед Вержи цамхгийн эзний мөргөл шүтээний газар байгаад дараа нь нийтийн мөргөлийн газар болон хувирчээ. 

	Дө Реналь авгай хурал хурж байхад энэ тухай байнга бодсоор байжээ. Нүдэнд нь нэг л янзын дүрс үзэгдэх шиг байв. Авгайн нөхөр нь ан хийж яваад санамсаргүй Жюльенийг алж, орой гэртээ ирээд түүний зүрхийг эхнэртээ албан хүчээр идүүлж байгаа мэт аймшигт юм нүдэнд харагдах ажээ.

	Тэр миний ярихыг сонсоод чухам юу бодохоос миний хувь заяа шийдвэрлэгдэнэ. Энэхэн ярианы үеийн хэдэн минут юм бүхнийг шийдвэрлэнэ. Миний, дараагаар түүнтэй ахин ярих боломжгүй болох ч магад биз. Тэр маань бусдын бодол санааг хүндэтгэдэггүй мунхаг хүн юм аа. Жаахан ухаалаг хүн сэн бол би арга зүйг олж юу хийх гэж байгааг мэдэж авах сан. Түүний шийдвэрээс бидний хувь заяа хамаарагдана. Гарт нь бидний хувь заяа байгаа юм. Хувь заяа маань нөгөө талаар тэр тэнэгийн бодлыг нэг чигт хандуулах миний уран арга, заль мэхнээс бас хамаарна. Тэр чинь уурлахдаа юм бодох санахаа байдаг солиордог амьтан. Бурхан минь! Үүний тулд уран арга, ов мэх их хэрэгтэй байна. Хаанаас тийм арга мэх олох вэ?» гэж авгай бодно.

	Авгай дөнгөж цэцэрлэгт ормогцоо нөхрөө алсаас харлаа. Нөхрөө хараад дотор нам тайван боллоо. Үс өрвийж өмссөн хувцас нь үрчийснийг харахад урьд шөнө унтаагүй нь лавтай.

	Авгай наалтыг нь ховхлон онгойлгосон дугтуйт захидлыг нөхөртөө өглөө. Нөхөр нь захидлыг дав гэтэл шүүрэн авч гөлийтөл ширтэв. 

	— Энэ муухай юмыг надад үл танигдах этгээд өглөө. Тэр хүн ярих нь таныг таньдаг, ямар нэг талаар туслах үүрэгтэй хүн гэнэ. Би баталгаа дарагчдын байшингийн араар өнгөрч явахад дайралдлаа. Би танаас нэг зүйл шаардъя. Та олон таван үггүй одоохон энэ Жюльенийг эцэг рүү нь түргэн явуулж үз. Үүнийг гуйя гэж эхнэр хэлэв.

	Дө Реналь авгай энэ өгүүлбэр хэлэхийг их яаравчлан байжээ. Бушуухан тэр өгүүлбэрийг хэлээд хоёр яс хагацъя гэж ихэд бодож явжээ.


Хэлсэн үг нь нөхрийн сэтгэл баясгаж байгааг хараад дө Реналь авгай хөөрөх гэж учиргүй. Нөхрийн харцыг ажвал Жюльен хэлсэн үг үнэн байсан нь ил боллоо. Авгай лавтай эвгүй байдлаас болж санаа зовохын оронд: «Жюльен мөн амжилттай яа! Гайхалтай таадаг хүн байна. Амьдралын ямар ч туршлага байхгүй залуу хүн гэхэд маш гайхалтай яа! Ийм залуу ирээдүйд мөн алс түрүүлнэ ээ! Нэр алдар нь мандаад ирэхэд Жюльен намайг мартана байх» гэж боджээ. 

	Шүтэж байсан хүнээ гайхахдаа авгай аяндаа айх зовохоо байлаа. Арга зүй олдогтоо авгай биеэ магтав. Би Жюльений хайрыг татах нь зөв юм гэж авгай бодохдоо дотроо инээд алдана. 

	Биеэ барьж чадахаа байж магад гэж айсан дө Реналь үг хэлэлгүй нөгөө эзэнгүй захидлыг уншиж эхлэв. Тэр захидлыг хайчилсан үгсээс бүрдүүлснийг уншигчид мэднэ байх аа. Хөх цэнхэр цаасан дээр наасан үгсийг уншиж эхлэв. «Дахиад намайг доромжилж байна» Санаанд оромгүй эгзэгтэйгээр дээр минь суулаа. Эд бүхэн миний эхнэрийн буруугаас болж байна» гэж дө Реналь ухаан алдах шахна. Золтой л хамгийн аягүй хараалууд хэлчих шахлаа. Безансон дахь хөрөнгийг санахтайгаа зэрэг арай чамай биеэ татав. Хэнд уурлахаа мэдэж ядаад хоёр дахь удаа уншилгүй нөгөө бичсэн эзэн үл мэдэгдэх захидлыг хумхиж базаад зам дагаж хол хол алхлан явлаа. Түүнд эхнэрээсээ түр ч атугай холдох хүсэл төрлөө. Хэдэн минутын дараа нэлээд дотор тайвшраад буцаж ирлээ. Авгай нөхрийгөө ирэхэд:

	— Бушуухан шийдээд Жюльенийг цааш нь холдуулах хэрэгтэй байна. Жюльен бол зөвхөн нэг модчины хүү шүү дээ. Та түүнд хэдэн мөнгө илүү төлчих, Жюльен бол эрдэм мэдлэгтэй хүн. Дорхноо ажил олно. Ноён Валено буюу дэд дарга Можироныд очно биз. Тэднийхэнд хүүхэд мундсан биш. Та түүнийг гомдооно гэж санаа зовох үндэс алга байна.

	— Тэнэг эм чи бүү толгой эргүүл. Эмэгтэй хүн үс урт ухаан богиныг эс мэдлээ. Та юмны ашигтай талыг бодож байсан удаа алга. Таныг ямар нэг зүйл ойлгож байна гэж яаж итгэх юм бэ? Тан шиг хөнгөмсөг, залхуу хойрго хүн зөвхөн эрвээхэй хөөж явбал таарна. Олиггүй амьтад байна. Бидэн шиг гэрийн эзэн хүмүүс л хамаг зовлон үүрч байна гэж ноён уурлав.

	Дө Реналь авгай нөхрийнхөө үг хэлж байхад саад хийсэнгүй. Дө Реналь удаан хугацаанд уурлан агсрав. Авгай хариуд нь:

	— Алдар нэрдээ хортой үг сонссон эмэгтэй хүний хувьд, өөрөөр хэлбэл хамгийн нандин зүйлээ доромжлуулсны хувьд ярьж байна гэв.

	Жюльентэй нэг овоохойд сууж байх эсэх асуудлыг шийдвэрлэж болох тэр зовлонт яриаг дө Реналь авгай маш тэвчээртэй сонсжээ. Дотор зэвүүцсэн шинж ер үзүүлсэнгүй. Авгай үг бүрээ нарийн боловсруулж байгаад нөхрийнхөө уурыг дарахуйц даацтай үг хэлж нөхрийнхөө санааг өөрийн хүссэн зүг хандуулах эрмэлзэл тавилаа. Нөхрийн хэлэх доромжилсон үг бүрийг огт ажиггүй өнгөрөөж, тэр зуур Жюльений тухай тэр намайг зэмлэхгүй байх» гэж бодож байлаа. 

	— Бидэнтэй өдий болтол хамт амьдарч болоод байгаа, бидний бэлэг юмст тайвширч суугаа хөдөөгийн тэр муу хүү огт буруугүй байвал яана. Би энэ муу хүүгээс болж амьдралдаа анх удаа аливаа мууг сонсож байна. Энэ муухай эрээн цаасыг уншиж үзээд нэг бол тэр, нэг бол би, хэн нэг маань энэ айлаас зайлах ёстой гэж би бодсон юм гэж авгай хэлэв.

	— Та намайг өөртэйгөө хамт амьтны шившиг болгох гээд байна уу? Та Веррьерийнхний идэш болохоос зайлахгүй. 

	— Та өөрийн мэргэн удирдлагаар өөртөө, гэр бүл нийт хотынхонд сайн сайхныг бүтээж өгснийг хараад атаархдаг нь үнэн шүү... за яах вэ би Жюльенийг танд хэлээд нэг сарын чөлөө аваад сарын хугацаагаар ууланд байгаа өөрийн найз, модны худалдаачин дээр оч гэж хэлье гэв.

	Дө Реналь тайван байдлаар хэлэхдээ:

	— Асуудал шийдвэрлэхийг би танд хориглож байна. Юуны түрүүнд та түүнтэй үг ярихаа болих хэрэгтэй гэдгийг би шаардаж байна. Та олон таван үг ярьсаар байж намайг түүнтэй муудуулах гэж байна. Та тэр жаалын хэчнээн ярдгийг мэднэ шүү дээ! гэв. 

	— Тэр залууд ямар нэг намба алга. Бичиг үсэг мэддэг боловсролтой байж болох юм. Та өөрөө эс мэдэх биш. Ер нь энгийн нэг хар хүү байгаа юм. Би үнэн зүрхнээс түүнд дургүй болсон. Элизтэй суухаас татгалзсан. Суусан бол хөрөнгө хогшилтой хүн болох байсан. Түүнд маяглаад байх шалтгаан байна уу? Гэм нь гэвэл Элиз бүсгүй хааяа Валеногийнд сэм очдог юм гэж дө Реналь авгай хэлэв. 

	Дө Реналь ихэмсэг зангаар. 

	— Юу? Жюльен түүнийг танд хэлсэн үү? гэв.

	— Шууд тэгж хэлсэн зүйлгүй. Өөрөө шашин номд их дуртай гэж дандаа хэлдэг. Жюльен мэтийн амьтсын гол мэргэжил идэх талхаа олоход чиглэгдэнэ. Элизийн тэр нууц явдлыг ойлгодгоо тэр надад нэг бус удаа ойлгуулсан юм гэв.

	Ноён дө Реналь дахин уурлаж үг болгоноо тодоор цувруулж:      

	— Надад тэр талаар мэдсэн зүйл ер үгүй. Миний суга доогуур та нар ямар нэг юм хийгээд байна. Гэтэл надад мэдсэн зүйл алга... Юу гэсэн үг вэ? За тэгвэл Элиз Валено хоёрын хооронд эгзэгтэй юм байж таарах нь ээ? гэж хэлэв.

	Дө Реналь авгай инээд алдан хариулах нь:

	— Аль эртний юм шүү дээ хонгор минь. Магадалбал сүр бадраах юм гарахгүй байж болох юм. Танай тэр Валено чинь надтай ямар нэг эр эмийн сүлбээтэй гэдэг яриаг Веррьер даяар түгээх гэж тэр жил оролдож байх үед эхэлсэн хэрэг шүү гэхэд дө Реналь:

	— Би тийм байж магад гэж сэжиглэж явсан юм. Та надад нэг үг ч хэлээгүй явсан! гэж уурлахдаа духаа алгадан учир зүггүй гайхан хэллээ. 

	— Хэрэггүй юмнаас болж та хоёрыг хэрэлдүүлэх нь эвгүй байсан юм. Дотно хоёр хүний хооронд яс хаях муухай байдаг. Түүнээс янаг хайр илэрхийлэн шалигласан үгтэй захидал аваагүй эмэгтэйчүүд манай тойрогт хэн байгааг та хэлээд өг л дөө.

	— Өөрт чинь захидал бичдэг байсан уу? 

	 — Бичихдээ гарамгай хүн. 

	— Тэр захидлуудаа та надад одоохон үзүүл гэж би тушааж байна гэж дө Реналь салганан уурлав.

	Дө Реналь авгай огт сандарсан шинжгүй:

	— Одоо үзүүлж чадашгүй. Таны ухаан санаа тайвширсан цагт би үзүүлнэ гэж хэллээ.

	— Одоо аваад ир! гэж дө Реналь бүр биеэ барьж чадахаа байгаад хэлэх нь өнгөрсөн арван хоёр цагийн турш бодсоноос илүү санаа сэтгэл нэг талаар онгойсон төлөвтэй харагджээ.

	— Та энэ захидлуудын улмаас ноён захиралтай эвгүй хэрүүл гаргахгүй гэдэг ам өг, мэдэв үү? гэж дө Реналь авгай ясанд хадсан хоолойгоор өгүүлэв.

	— Хэрүүл гаргах гаргахгүй танд хамаагүй хэрэг. Би мэдэж байна. Захидлуудыг одоо надад түргэн өг! Хаа байна? гэж Реналь улам уурлав.

	— Миний бичгийн ширээний нүдэнд бий. Би түлхүүрээ танд яасан ч өгөхгүй.

	— Би түлхүүргүйгээр авч чадна гээд эхнэрийнхээ өрөө рүү хашхиран харайв. 

	Бичгийн ширээг Парисаас худалдан авч эхнэртээ тавьж өгөөд ноён өөрөө нэг бус удаа шороо тоосыг нь арчиж байжээ. Одоо болоход ноён улаан хээт тэр бичгийн модон ширээг төмөр хөшүүргээр эвдэн сүйтгэв.

	Дө Реналь авгай зүгээр байсангүй, бас шатны зуун хорин гишгүүрийг алгасан гүйж гараад жижиг цагаан алчуураа цонхны төмөр торноос уяв. Байшингийн буланд ингэж алчуур уяж байхдаа тун ихээр сэтгэл баясжээ. Нүднийхээ нулимсыг дуслуулан тэртээ уулын өтгөн ойг ширтэх ажээ. «Багсгар эвэрлэг моддын нэгний дор Жюльен нааш хараад зогсож байгаа даа. Энэ дохиог хараад нэг юм бодох байх» гэж авгай горьдов. Авгай хорхой шавж, жигүүртэн шувууны шуугих жиргэхийг чагнан нэлээд удаан зогслоо. Хэрэв байгалийн амьтны дуу чимээ байхгүй сэн бол тэр хүний дууг авгай холоос сонссон байж магад ажээ. Алсад ногоорон багшрах өтгөн ойн зүг авгай нүд салгалгүй ширтэн зогссоор байлаа. Сэтгэл зовсондоо: «Яасан юманд авхаалжгүй хүн бэ? Над шиг баяртай байгаагаа ямар нэг дохиогоор мэдэгдэх нь яана вэ?» гэж бодно. Авгай гэдрэг эргэхдээ нөхөр нь гай болоход харчихсан байх вий гэхээс айв.

	Авгайг буцаад ирэхэд нөхөр нь сандарч учраа олохоо байсан шинжтэй хэвээрээ зогсож байлаа Нөхөр нь Валеногийн захидлуудыг уншиж байв. Урьд нь огт анхаардаггүй явсан нь буруу гэсэн шинжтэй.

	Хэдэн минутын дараагаар нөхөр нь үг хэлэх завсар чөлөө гаргасанд дө Реналь авгай хэдэн үг хэлсэн нь:

	— Би хэлсэн саналаа дахин давтах хүсэлтэй байна. Жюльенийг түр ч атугай явуулъя. Жюльен латин хэлэнд сайн нь үнэн. Гэхдээ тэр маань ёс горим мэддэггүй ерийн нэг тэнэгдүүхэн эр шүү дээ. Бидний боловсон байдлыг ашиглаад Жюльен энд тэндийн элдэв роман зохиолоос цээжилсэн дургүй хүргэмээр шалиг өгүүлбэрүүдийг өдөр болгон хэлээд миний дургүй хүрээд байна гэв.

	— Жюльен ямар романууд унших юм бэ? Үүнийг би харин мэднэ шүү. Миний гэрт юу болоод байгааг мэдэхгүй байна. Тэнэг амьтан гэж та намайг доромжлоод байна уу? гэж дө Реналь хэлэв.

	— Юм уншаагүй бол түүнд тийм бэлэн хэлээд байх үг хаанаас гардаг юм бэ? Арай тэгж болохгүй байх. Энд ямаршуу яриа ярьдгаа Веррьер хотоор ярьж явдаг байж болох юм биш үү. Нэг их алсын юм ярихаа байя. Элизийг байж байхад надад хэлсэн үгс нь Валенод хэлсэнтэй адил гэсэн хэрэг шүү гэж дө Реналь авгай гэнэт ухаарсан юм шиг хэлэв.

	Дө Реналь зангидсан нударгаараа ширээ доргитол цохиод:

	— Энэ чинь хэвлэмэл үсгээр бичсэн эзэн үл мэдэгдэх захиа байна. Валеногийн бие яг нэг янзын цаасан дээр бичсэн байна! гэж хашхирав.

	Одоо л нэг учраа олох нь гэж эхнэр бодлоо. Энэ үг тун зүгээр сэтгэгдэл төрүүллээ, цаашид нэмж хэлэх олигтой үг ч алга гэж дотроо бодсон дө Реналь авгай тасалгааны гол дундын зөөлөн сандал дээр очиж суулаа. Энэ минутаас эхлээд тэмцээн ашигтай шийдвэрлэгдэв гэж бодож болох боллоо. Хуримтлагдсан захидлуудын эзэн мөн байх гэсэн хүнд очиж юмны учрыг лавлан асуухаар завдсан нөхрөө үлдэж номхотгохын тулд эхнэр багагүй их хөдөлмөр зарцууллаа.

	— Батлах сайн баримт цуглуулаагүй байж Валенотой очиж маргавал ямар ч амжилт олохгүй адгийн муухай хэрэг болохыг та ойлгох нь яадаг юм бэ? Хүн болгон танд атаархдагт буруутан амьтан нэг ч үгүй байна. Таны авьяас, мэргэн удирдлага захиргаа, нарийн аргын ачаар ийм сайхан барилга баригдаж, хогшил хөрөнгө болон өвлөх баялаг хуримтлуулсныг хүн болгон мэднэ. Манай хөгшин эгчээс бас их хөрөнгийг бид өвлөж авах гэж байна. Эд бүхнийг шагширч гайхсан яриа бас их байна... энэ нь таныг Веррьерийн тэргүүн хүн мөн болохыг гэрчилж байна.

	— Та миний гарал үүслийг мартаж байна гэж дө Реналь инээд алдаж хэлэхэд авгай дорхон нь шүүрэн авч:

	— Та энэ тойргийн хамгийн баян тайжийн нэг мөн. Хэрэв ван ухаантай хүн байсан бол таны удам гарлыг хүндэтгэж таныг төрийн сайдуудын танхимд дэвшүүлэн авах сан билээ. Та ийм сайн байр суурь эзэлсээр байж элдэв амьтны хэл ярианд автагдах гээд байхын хэрэг байна уу? гэж хэлэв.

	— Валенотой энэ захидлаас болж хэрэлдэнэ. Веррьер даяар, дараа нь Безансоноор, цаашилбал бүх аймгаар шуугиан дэгдээнэ гэсэн өөдгүй хэрэг. Өөдгүй муу хөрөнгөтөнтэй Реналийнхан нөхөрлөөд дараа нь мөн хөөрхий болтлоо доромжлуулж гэнэ гэдэг яриа тарна биз. Таны гарт байгаа захидлуудыг та уншиж үзээд намайг Валеногийн дурлалын захидалд хариу өгч байсан байна гэж та итгэж байвал намайг алах хэрэгтэй шүү дээ. Би ч гомдохгүй сон. Өөрийнхөө уурласныг түүнд мэдэгдэх хэрэг байхгүй шиг санагдана. Таны айл саахалтын хүмүүс таны албан тушаал эрх ямбанд атаархахдаа өө сэв гарвал өш хонзон авахаар бэлтгэж байгааг та мартаж болохгүй шүү. Үүнээс гадна та мянга найман зуун арван зургаан онд нэлээд хүнийг хэрэгт татан буруутан болгосноо санах хэрэгтэй. Аяганы хариу өдөртөө, агтын хариу жилдээ гэдэг биш бил үү.

	Элдвийг санан дурссан дө Реналь:

	— Та намайг хайрлаж хүндэтгэх сэтгэлгүй хүн болж байна уу. Намайг сайд болж чадаагүй гэж басамжлаа юу? гэж харамсав. 

	Дө Реналь авгай инээмсэглэн:

	— Би танаас илүү баян болох цаг ирнэ гэж бодож байна. Арван хоёр жил тантай энэ байшинд ханилан сууж байгаагийн хувьд иймэрхүү хүнд будилаант үед саналаа хэлэх эрхтэй гэж найдаж байна. Та намайг тэр нэг Жюльентэй адилтгаж дорой амьтан гэж бодож байгаа бол би хөгшин эгчийндээ очиж өвлийг өнгөрөөе гэж гомдсон маягтай өгүүлэв. 

	Энэ үг яг оножээ. Боловсон байдлаар хуурч хэлсэн энэ үг дө Реналийг түргэн шийдэхгүй бол болохгүйд хүргэлээ. Гэсэн ч дө Реналь бүдүүлэг заншлаараа элдэв баримт тоочин маргасаар байлаа. Эхнэр саад хийхийг оролдсонгүй. Чагнавал дууны нь өнгөнд гомдсон шинж тун илхэн. Бүтэн хоёр цаг үргэлжилсэн үр ашиггүй энэ яриа шөнөжин уцаарлаж түгжигнэж хоносон түүнийг бүрэн эцээв. Валено, Жюльен, Элиз нартай ямар харилцаатай байвал зохих талаар хатуу шийд гаргалаа.

	Ийм зовлонт яриа явуулж байх хоорондоо дө Реналь авгай арван хоёр жил ханилан суусан энэ муу эрийг тарчлааж байгаадаа бараг сэтгэл түгших шахав. Хувийн жинхэнэ сонирхол хэнийг ч хайрладаггүй хуультай. Мөн энэ ярианы үеэр авгай уржигдрын нөгөө нэр хаяггүй захидлын талаар нөхрийгөө хэдэн үг хэлэх байх гэж хүлээж байжээ. Гэтэл нөхөр нь энэ талаар ам ангайсангүй. Авгай өөрийгөө бүрэн аюулгүй болгож чадсан гэж найдах аргагүй байлаа. Хувь заяаг гартаа атгасан нөхөр нь нөгөө үл мэдэгдэх захидлыг уншиж үзээд чухам юу гэж бодохыг бас мэдэхгүй байлаа. Хөдөө хязгаар газрын эрэгтэй хүний бодол олон нийтийн даралтаас ихээхэн хамаардаг билээ. Эхнэртээ ямар нэг талаар гомдсон эрэгтэй хүний олны инээдэм болдог боловч тэр нь францад өдрөөс өдөрт улам бага аюултай болсон байв. Хэрэв нөхөр нь мөнгө өгөхгүй байвал эхнэр өдөртөө арван таван сү арай чамай олдог арчаагүй амьтны тоонд ордог байв. Тэгж ядарсан эмэгтэйгээр туслуулах хэрэг бий эсэх талаар бодож эхэлдэг хүмүүс гардаг ажээ.

	 Эзэн султаны эрх мэдлийн хүн хэчнээн олон янзаар эрх чөлөөтэй болохын тулд эзний гараас мултрах арга хайвч эцэстээ заавал мухарддаг заншилтай. Хүний цус сорогч эзний яргалал хатуу ширүүн, хайр найргүй, сэлэм гялс толгой бөндгөс гэснээр зүйл дуусдаг билээ. Харин XIX зууны үед нөхөр нь эхнэрээ олны өмнө буруутан болгон зэмлэж, орох гарах нүх сүвгүй болгоод алдаг уршигтай.

	Авгай дотор онгойхдоо байдлаа айхавтар аюултай болсныг сэтгэн мэдэв. Өрөөнд нь юу болсныг хараад бүр ч сандрав. Хамаг авдар хайрцгийн цоож цуурга бүгд хэмхэрхий, хажуу хэсгийн модууд энд тэнд цуурсан хэвтэв. «Ээ миний нөхөр намайг хайрлахгүй. Амиа тавьчих гээд байдаг үнэт сайхан авдраа хайрлаагүй хүн намайг хайрлах ч хол хэрэг! Гудамжнаас хүүхдүүдийн хэн нэг нь нойтон гуталтай энд ороод ирвэл тэр уурлан цовхчиж байдаг сан. Одоо болоход тэр ч өнгөрсөн байна! гэж авгай бодов. Нөхрийн хэтэрсэн авирлал авгайн хялбархан олдоно гэж бодож явсан ялалтын тухай бодлыг дорхон нь арилгажээ.

	Жюльен хүүхдүүд дагуулсаар үдийн хоолноос хэдхэн минутын өмнө ирэв. Зарц гарсны дараа авгай шингэн амттаныг тамшаалан суухдаа Жюльенд нэлээд хүйтэн байдалтайгаар:

	— Та хоёр долоо хоногоор Веррьер ороод ирье гээд байсан биш үү! Дө Реналь гуай таны явахыг зөвшөөрсөн шүү. Та дуртай цагтаа яваарай. Хүүхдүүдийн цагийг дэмий өнгөрөөхгүйн тулд танд гэрийн даалгаврын дэвтрүүдийг явуулаад та тэндээ засаж шалгаад байгаарай.

	— Би танд нэг долоо хоногоос илүүгүй чөлөө олгоё гэж дө Реналь хэлэв.

	Ноён тун их бодолд орсон шинжтэйг Жюльен хараад ойлгов.

	— Би бүрэн шийдээгүй байна шүү гэж Жюльен сэтгэлт бүсгүйнхээ чихэнд хоёулхан үлдсэн хойно шивнэжээ.

	 Үдээс өмнө юу болсон бүхнийг авгай Жюльенд яаран тоочив.

	— Өнөө шөнө хамаг нарийныг ярья гэж авгай инээмсэглэв. «Эмэгтэй хүний өөдгүй авирлал гэдэг энэ шүү дээ. Биднийг араараа тавьснаас тэдэнд баяр хөөр болоод байх юм юу байдаг юм бэ?» гэж Жюльен бодно.

	— Та дурлалд мансуурч байгаа боловч дурлал таны ухааныг сэргээсэн шүү дээ. Таны өнөөдрийн явдлыг магтахаас өөр арга алга. Өнөө шөнө уулзаад ашиг байхгүй байх аа. Биднийг дайснууд тойрч байна. Элиз охин намайг хэчнээн муухайгаар үзэн яддагийг аваад үзэх хэрэгтэй байна гэж Жюльен нэг л дурамжхан хэллээ. 

	— Түүний тэр сүртэй үзэн ядалт та намайг юман төдийд боддоггүйтэй адил байх аа.

	— Би хэдийгээр тоомсорлохгүй байгаа шинжтэй боловч таныг нөмөрч байгаа аюулаас ангижруулах нь миний үүрэг мөн. Дө Реналь Элиз бүсгүйтэй ярилцаад үзье гэж бодож болох юм. Элизтэй ярилцвал хамаг юмны учрыг дорхон нь тэр мэдчих болно. Юмны учрыг мэдвэл мань хүн гартаа зэвсэг бариад миний хаалганы хажууд нуугдан хүлээх болно шүү...

	— Тийм үү? Зориг байхгүй байх нь ээ! гэж дө Реналь авгай баян эмийн ихэмсэг зангаар өгүүлэв.

	Жюльен ажиг ч үгүй хариулах нь:

	— Би өөрийн зоригийн тухай дурдахаа хүртэл хэзээ ч доройтохгүй, хүн. Минийхээр бол өөдгүй хэрэг. Ажил хэргийн байдалтай уялдуулж үзэх хэрэгтэй. Би танд хэчнээн сэтгэлтэй, яаж сална гэхээс дотор минь харанхуйлж байгааг та огт ойлгохгүй байна гэж Жюльен авгайн гарыг атгасаар хэлэв.

Notes

		[←1]
	 Хоббос (1588—1679) — Английн материалист философич




	[←2]
	 Барнав, Антуан Пьер — 1789 оны францын хөрөнгөтний хувьсгалын зүтгэлтэн, 1793 онд цаазаар авхуулсан хүн.




	[←3]
	 Флори, Клод (1640—1723) — Шашны онолч франц лам. «Шашны түүх» гэдэг зохиол бичжээ.




	[←4]
	 Бунапарт — Наполеоныг Корсик маягаар ингэж бичнэ. Түүнийг мөхсөний дараа мөн тэгж бичих болжээ.




	[←5]
	 Орлеан (1735—1785) Филипп—Эгалитегийн эцэг, Лүи-Филиппийн өвөг




	[←6]
	 Дө Жанлис авгай — Монтессоны охин (1737—1806) Орлеантай нууц гэр бүл болж явсан. Олон тооны жүжгийн зохиол бичжээ.




	[←7]
	 Дө Жанлис авгай (1746—1830) — маш харгис утгатай роман ба сурган хүмүүжүүлэх ухааны зохиолууд бичив. Лүи-Филипп ваны хүмүүжүүлэгч.




	[←8]
	 Дюкре (1747—1824) — Дө Жанлис авгайн ах, эдийн засаг ба хөлөг онгоцны тухай зохиол бичсэн хүн.




	[←9]
	 Эннийн яараагүйдээ хожив гэдэг үг — дайн тулалдаанд огт яаралгүй ордог байсан Ромын жанжин Фаби Кунктатурын үг юм гэлцдэг байна.




	[←10]
	 Жозеф Мари дө Местр (1753— 1821) — Францын харгис уран зохиолч, гүн ухаанч, католик шашны төлөөлөгч




	[←11]
	 Лоди, Арколь, Риволи — Наполеоны арми Австрийн цэргийг байлдан дийлсэн газруудын нэр.




	[←12]
	 Зэвсгээ барья — Францын хувьсгалын алдарт дуу «Марсельез»-ийн. Үг ба аяыг Руже дө Лиль зохиожээ.




	[←13]
	 Пьер — Виктор Безенваль (1722—1791) XVII зууны францын хаадын заншил, суртахууны талаар «Дурсамж» бичсэн хүн




	[←14]
	 Габриэлийн эмгэнэлт түүх — Загалмайтны довтолгоонд оролцож яваад 1122 онд нас барсан яруу найрагч Рауль дө Күсийд дурласан Габриэли де Вержийн тухай дундад зууны домогт гардаг билээ. Яруу найрагч үхлүүд хүнд шархтаад зүрхээ хөндий цээжнээс суга татан авч сэтгэлт эмэгтэй Габриэлийд хүргүүлсэн гэдэг. Нөхөр нь зүрх хүргэн ирж явсан хүнийг угтан уулзаад тэр зүрхийг авч сэжиггүй суусан Габриэльд өгч албаар идүүлжээ. Габриэль Күсийн явуулсан зүрхийг идсэнээ мэдээд ямар ч хоол унд хэрэглэхээ байж турж үхсэн байна. Арван гуравдугаар зуунаас энэ түүхийг олон тооны уран зохиолд сэдэв болгон өгүүлжээ.




	[←15]
	 Жеан-Батист Годар (1775—1823) — Эрвээхэйн тухай олон тооны ном бичсэн францын нэрт эрдэмтэн.




	[←16]
	 Эммануэль—Жозеф Сийес (1748—1836) — Лам, улс төрийн зүтгэлтэн, жакобчуудын клубийг үндэслэн байгуулагчдын нэг




	[←17]
	 Сезар дө Сэнт-Реаль (1630—1692) — Францын түүхчин, уран зохиолч.




	[←18]
	 Лүи Өсташ Полидори (1830 онд нас барсан) — хүний эмч, эрдэмтэн, анагаах ухаан, физиологи, гүн ухааны багш, олон тооны эрдэм шинжилгээний ном бичжээ.




	[←19]
	 Сугалааны (ЦБ)

